
ASEDA 

Awurade, sɛ anka biribi wɔ aseda akyi a, anka wo na mede bɛma wo. Deɛ woayɛ boro 

m’adwene ne me nteaseɛ so. Aseda nka wo din wɔ deɛ wode me abɛduru yi.  

 

Mpanin se, “ɔbaako wɛre aduro a, ɛgu.” ɛno nti, me nhwehwɛmu yi de me kyinkyinii 

adɔfonom pii nkyɛn na wɔboa sɔɔ m’asene mu maa me nhwehwɛmu yi dii mu. Wɔde wɔn 

adwenkyerɛ ne wɔn nimdeɛ boaa me maa m’adwuma yi wiee pɛyɛ. Merentumi mfa saafoɔ yi 

aseda nni da ɛfiri sɛ nnipa yɛ adeɛ a, ɔsɛ ayɛyie.  

 

Medi kan de aseda  ama Ɔbenfoɔ Charles Owu-Ewie a ɔsɔɔ m’asene, bɔɔ me kyidɔm wɔ me 

nhwehwɛmu yi mu firi ahyɛaseɛ kɔsi awieeɛ. Ɔnyaa me ho aboterɛ, tenetenee adwuma yi 

kɔsii sɛ ɛwiee mudie. Ɔbenfoɔ, Onyame nhyira wo na ɔntrɛ w’ahyeɛ mu.  

Aseda bio nkɔ mma Akyeame a me ne wɔn dii dwuma yi, ne titire no, wɔn a wɔyiyii 

nsɛmmisa a na ɛyɛ me nhwehwɛmu yi nnyinasoɔ no ano. Ɛyɛ ɔkyeame Nana Owusu Gyima a 

ɔwɔ Atebubu ne ɔkyeame Akuffo a ɔno nso wɔ Akropong – Akwapem. Nananom, meda mo 

ase ahenewa.  

Me ne abusua mpanimfoɔ binom ne wɔn akyeame a wɔwɔ Kumase nso nyaa nkitahodie wɔ 

nhwehwɛmu yi mu. Wɔnyaa adagyeɛ yiyii nsɛm a mebisaa wɔn no nyinaa ano kama. M’ani 

asɔ mo adwenkyerɛ ne nsusuiɛ ahodoɔ a mode domm me. Onyame nhyira mo.  

Awuranom, Adu Tuffour ne Frimpong Samuel a wɔwɔ Atebubu akyerɛkyerɛfoɔ nteteɛbea ne 

Cleveland Edem K. Atiase ne yere Priscilla Appiah nso meda wɔn ase pii wɔ nkuranhyɛ, 

papayɛ ne pere a wɔpere afoforɔ yiedie ho. Meda mo ase ne mo berɛ a mosɛe de tenetenee me 

mfomsoɔ nyinaa. Deɛ mereka ne sɛ, Onyankopɔn nhyira mo ne mo abusua nyinaa.  

NHYƐNMU 

Nhwehwɛmu yi fa Abakɔsɛm ne nkyerɛase bi a Akanfoɔ akyeampoma so nsɛnkyerɛnne 

ahodoɔ no bi de to dwa. Me botaeɛ titire a ɛma meyɛɛ saa nhwehwɛm yi ne sɛ, Akanfoɔ yɛ 

nipakuo bi wɔde nsɛnkyerɛnne ahodoɔ di dwuma wɔ wɔn daadaa abrabɔ mu. Meyɛɛ 

nhwehwɛmu yi wɔ Akuapem nkuro du mu  na dwuma yi ma no tɔ dwa sɛ, Akanfoɔ ne titire 

Akuapemfoɔ de wɔn akyeampoma so nsɛnkyerɛnne ahodoɔ no kasa kyerɛ ɔmanfoɔ.  Yɛde di 

dwuma wɔ ayie ase, afahyɛ, ahensie ne ahentuo, awareɛ ne mmerɛ ahodoɔ pii. Bio, mehunuu 

no sɛ nsɛnkyerɛnne no biara wɔ ne nkyerɛaseɛ ne abakɔsɛm a ɛtaa akyire. Yei akyi no ɛda adi 

nso sɛ ɛsɛ sɛ ahemfo ne wɔn a saa akyeampoma yi hyɛ wɔ nsa no tumi de pue bere a ɛsɛ mu 

na ama amansan ahunu nepa a ɛwɔ saa nsɛnkyerɛnne yi mu na nkyirimma atumi asua mu 

abakɔsɛm de abɔ wɔn abra.    

ƆFA A ƐDI KAN 

NNIANIMU 

1.0 Nnianimu 

Ɔfa yi kasa fa dwumadie yi nnyinasoɔ ne titire sɛdeɛ dwumadie no atifi asɛm no kasa fa 

nsɛnkyerɛnne ahodoɔ a yɛhunu no wɔ Akuapem Ahemfo Akyeamepoma so, abakɔsɛm a ɛtaa 

akyire ne ne nteaseɛ. Ɔfa yi mu no, mɛkyerɛkyerɛ Akuapemfoɔ abakɔsɛm kakra, wɔn 

ahensɛm, wɔn Akyeame ne wɔn Akyeampoma na afei kwan a wɔnam so de Akyeampoma no 

di dwuma wɔ wɔn asetena mu wɔ Akuapeman mu.                                                                                                                   

Bio, ɔfa yi bɛda dwumadie yi botae ne ne mfasoɔ adi. Emu no, mekyerɛkyerɛ ɔhaw pɔtee a 

nhwehwɛmu yi da no adi na ɛno akyiri no mede bɛkyerɛ beaeɛ a nhwehwɛmu yi kɔpem ne 

akwan ahodoɔ a mefaa so yɛɛ nhwehwɛmu no. Ne korakora no, ɔfa yi de tɔfabɔ na ɛba 

awieeɛ. 

Dwumadie yi gyina Akuapemfoɔ a wɔn nso wɔyɛ Akan kuo no mu baako no so. Akuapemfoɔ 

yi wɔ Ghana apueeɛ fam a wɔn nkuro no yɛ mmepɔ, amena ne asuo ahodoɔ a ɛsene wɔ mu. 

Yei nti, sɛ woyɛ anomaa na wotu faa firi mpoano fam na worebɛn Akuapem a, wohunu sɛ 

apueeɛ fam no mmepɔ no gyina hɔ sene sɛ wofiri apueeɛ fam rekɔ atᴐeɛ. Abenfoɔ a wɔwɔ 

nsaase mfonin ahodoɔ mu ho nimdeɛ no kyerɛ sɛ nnua akɛseɛ ne ade wɔ Akuapem. Na afei 

ɛbɔ taa si wɔ mmepɔ no so enti ɛnam so ma beaeɛ hɔ tumi yɛ fɔmm. Nnipa a na tete no wɔwɔ 

hɔ ne Guanfoɔ a wɔyɛ Lartehfoɔ ne Kyerepɔnfoɔ a na wɔn dwumadie titire ne ahayɔ, kua ne 

adwadie. Ɛsiane sɛ na beaeɛ hɔ yɛ fɔmm no nti aman bi te sɛ Akwamufoɔ a wɔte Nsakye ani 

beree wɔn maa wᴐtuu wɔn ani sii Guanfoɔ a wɔyɛ Lartehfoɔ ne Kyerepɔnfoɔ yi so. Yei de 

ɔko bɛtoo Guanfoɔ ne Akwamufoɔ ntam. Guanfoɔ yi nyaa mmoa firii Akyemfoɔ hɔ maa 

wɔdii ɔko no mu nkonim. Nana Ofori Panin wɔfaase Ofori Kuma ne ne dom na ɛbɛboaeɛ. 

Ɔko no akyi no Akwamufoɔ no kɔtenaa Akwamufie. 

Wɔ ɔko no mu no, Akyemhene kyerɛɛ adwene sɛ wɔnkyekyɛ wɔn mu akuoakuo a ekuo biara 

mu nnipa bɛyɛ apem. Saa nkyekyɛmu yi boaa wɔn maa wɔdii nkonim. Sɛdeɛ wɔboaboaa wɔn 

ano akuo apem apem no na ɛma wɔnyaa din Akuapem (Akuo apem). 

Wɔ akuo ahodoɔ yi mu no, wɔde ebi gyinaa hɔ sɛ Adɔnten, Nifa, Benkum, Kyidɔm ne 

Gyaase ɛnna wɔde ahemfo sisii wɔn ano. Ɛnnɛ, saa akuo ahodoɔ yi bi na abɛyɛ Akuapem 

nkuro ahodoɔ no bi; Adɔnten yɛ Aburi, Benkum nso yɛ Larteh, Nifa yɛ Adukrom, Kyidɔmfoɔ 

nso yɛ Mamfe ɛnna Gyaase nso yɛ Amanokrom na afei Akropong nso yɛ ɔmanhene. Ansa na 

Kyerepɔnfoɔ no reba no na ɔhene biara nni hɔ. Abosom na na wɔdi ɔman no anim. Bio, 

Akwamufoɔ na wɔde Twi kasa ne ahensɛm baeɛ. Ahensɛm mu na Akyemfoɔ no de Asona ne 

mmusuakuo ahodoɔ no baeɛ. Mmusua ahodoɔ akyeame no mu bi na wɔde akyeampoma ɛnne 

ɛso nsɛnkyerɛnne ahodoɔ no baa Akuapem. Ahemfo yi dwumadie mu no, wɔde akyeame na 

ɛyɛ wɔn kasamafo. Saa akyeame yi na wɔde akyeampoma di dwuma. Akyeampoma yi so 

nsɛnkyerɛnne na ɛnnɛ yi ɔtwerɛfoɔ yi de reyɛ ne nhwehwɛmu yi. 

 

1.1 Dwumadie Yi Nnyinasoɔ 

Akanfoɔ, ne titire no Akuapemfoɔ nso yɛ kuo bi a wɔde nsɛnkyerɛnne ahodoɔ di dwuma wɔ 

wɔn daadaa asetena mu. Wɔn asa mu, nnwomtoɔ mu, anansesɛmtoɔ mu, abɛbuo mu ne wɔn 

anwensɛm mu no yɛhunu wɔn nsɛnkyerɛnne ahodoɔ no bi. Bio, yehunu bi wɔ wɔn nwentoma 

mu, asesɛdwa so ne akofena so na afei akyeampoma so. Kyeremateng (1964); Odotei ne 

Awedoba, (2006); Sarpong (1971). Saa nsɛnkyerɛnne ahodoɔ yi mu mmienu a ɛkyerɛ ɔhene 

bi kɛseyɛ ne ne tumi wɔ ne manfoɔ so ne n’akonnwa ne n’akyeampoma. Quarcopome, 

(1996), mpo deɛ, ɔkyerɛ sɛ akyeampoma no ne ɔkyeame biara nsɛnkyerɛnne a ɛkyerɛ ne tumi 

wɔ ahemfie hɔ anaa ɔman no mu. Bio, ɔkyerɛɛ mu sɛ, akyeampoma no yɛ dua a wɔasene no 

sɛ poma na n’ahosuo no yɛ tuntum, sika kɔkɔɔ anaa nso. Afei, wɔde nsɛnkyerenne a ɛkasa 

ahodoɔ bi asi n’apampam a ɛtumi yɛ mmoa, nipa bi a ɔredi dwuma bi, nnua ne ade. Yɛhunu 

sɛ saa nnoɔma yi nyinaa kyerɛ biribi. Ross, (2002), nso kyerɛ sɛ, Akanfoɔ mmɛ ahodoɔ no 

mu pii no ara farebae gyina nsɛnkyerɛnne a ɛsisi Akyeampoma soɔ no so. Yeinom bi kyerɛ 

tumi ahodoɔ wɔ amammuo mu. Wɔkyerɛ sɛdeɛ ahemfo no teɛ ne wɔn amammuo. Ross si no 

pi sɛ, sɛ obi ani bɔ saa nsɛnkyerɛnne a ɛkasa a yɛhunu wɔ Akyeamepoma soɔ no so a, ɛtwe 

n’adwene si biribi pɔtee bi so na ɛma ɔhunu biribi a ɛrekɔ so wɔ berɛ pɔtee bi mu. Sɛ ebia, 

akyeampoma bi so no na etire mmiɛnsa si so a, Akanfoɔ se, “Ti korɔ nkɔ agyina” Yei kyerɛ 

sɛ, nipa baako ntu agyina gye sɛ nnipa dodoɔ. 

 

Nsɛnkyerɛnne yi nkyerɛaseɛ ne ne dwumadie ahodoɔ binom ho hia wɔ Akanfoɔ amammerɛ 

mu. Sɛ obi nte aseɛ na ɔde di dwuma bi wɔ mpanimfoɔ anim a, ɛtumi pɛ asɛm ma no. Kyerɛ 

sɛ, mpanimfoɔ hu no sɛ atennie mpo. 

Abraham (1991), si so bio sɛ, Akanfoɔ mu no, abusua ahodoɔ ne ɔman mu no nyinaa wɔ saa 

nsɛnkyerɛnne ahodoɔ a ɛwɔ asekyerɛ ma ɔmanfoɔ a wɔde di dwuma. Ne nhwehwɛmu no mu 

no, ɔhunuu sɛ nsɛnkyerɛnne a ɛyɛ abusua deɛ no deɛ, pii no ara yɛ mmoa na mmom ɔman no 

anaa kuro no deɛ no ɛyɛ nsɛnkyerɛnne ahodoɔ bi te sɛ onipa bi a ɔreforo dua na obi gyina fam 

repia no a ɛkyerɛ sɛ “Woforo dua pa a na yɛpia wo”. Yei nti abusua bi te sɛ Agona de aboa 

ako, na ɛkyerɛ anoteɛ, ɛnna Asona nso de aboa anene na ayɛ wɔn nsɛkyerɛnne de kyerɛ 

nyansa. Sɛ yɛhwɛ nkuro no nso a, ebi ne sɛ, akyeampoma bi so no, yɛhunu nwa ne 

akyekyedeɛ a etuo da wɔn ntam. Yei kyerɛ asomdwoe. Saa nso na ebi nso tumi yɛ krado a 

safoa si ani a ɛno nso kyerɛ sɛ “Okura ɔman mu no nyinaa safoa”. Yei nti akyeampoma no so, 

sɛ ɛyɛ abusua, ɔhene anaa ɔman bi deɛ no kura ɔman no anaa abusua no asumasɛm bi a 

wɔbɛhwɛ ho abɔ wɔn bra. 

 

Sɛ mehwɛ yeinom nyinaa a, ɛma mehunu sɛ akyeampoma ho hia ma Akanfoɔ yie ɛfiri sɛ ɛwɔ 

nsunsuansoɔ soronko wɔ Akanfoɔ amammuo mu. Sɛ yɛhwɛ nso a, yɛntumi ntoto 

akyeamepoma yi ase ɛsiane amammerɛ ne abakɔsɛm a ɛda no adi no nti. Akanfoɔ 

nsɛnkyerɛnne ho nsɛm ne adesua ahodoɔ no deɛ, abenfoɔ pii no ara te sɛ Agbo, (1999), 

Ayensu, (1997), Odotei, Awedoba, (2006) ne Abraham, (1991), aka yi afa ho deɛ nanso 

nsɛnkyerɛnne a ɛwɔ akyeampoma so ne n’abakɔsɛm deɛ, atwerɛfoɔ pii abu wɔn ani agu so. 

Yei nti nhwehwɛmu yi bɛkyerɛ nsɛnkyerɛnne a ɛwɔ akyeampoma yi bi so ne ɛho abakɔsɛm. 

 

1.2 Dwumadie No Ho Haw 

Abenfoɔ anaa animdefoɔ binom te sɛ Agbo (1999), Ayensu, (1997), ne Odotei ne Awedoba 

(2006), ayɛ nhwehwɛmu ahodoɔ afa Akanfoɔ nsɛnkyerɛnne a ɛkasa binom te sɛ nsɛnkyerɛnne 

a yɛhunu wɔ wuram te sɛ ahahanguo. Nsɛnkyerɛnne a yɛhunu no wɔ fie, sɛ ebia, deɛ ɛwɔ 

ntoma mu a ɛyɛ Adinkra, deɛ ɛwɔ mpaboa so, asɛsɛdwa so ne mpo bankyiniiɛ so. Nanso 

nhwehwɛmu a ɛfa nsɛnkyerɛnne a yɛhunu wɔ akyeampoma so, ne titire Akuapem Ahemfo 

akyeampoma so no sua koraa ɛno nti na mereyɛ nhwehwɛmu afa saa nsɛnkyerɛnne yi ho, 

n’abakɔsɛm ne kwan a yɛbɛfa so abɔ ho ban de agya nkyirimma. 

 

1.3 Dwumadie No Botaeɛ 

Botaeɛ titire a megyinaa so yɛɛ saa nhwehwɛmu ne sɛ: 

1. Dwumadie yi rekyerɛ nsɛnkyerɛnne a ɛwɔ Akuapem Ahemfo akyeampoma so ne 

wɔn dwumadie pɔtee a ɛdi wɔ wɔn abrabɔ ne wɔn daadaa asetena mu.  

2. Dwumadie yi reda nsɛnkyerɛnne a ɛwɔ Akuapem Ahemfo akyeampoma so no 

asekyerɛ ne abakɔsɛm a ɛtae akyire no adi 

3. Ɛbɛkyerɛ yɛn ɔkwan a yɛbɛfa so ama saa nsɛnkyerɛnne a ɛwɔ akyeampoma so no 

ho ban ama no atim na ama nkyirimma nso abɛhunu, asua emu nnepa a ɛwɔ ho. 

1.4 Nhwehwɛmu yi ho nsɛmmisa 

Nsɛmmisa ahodoɔ a megyinaa so yɛɛ nhwehwɛmu yi na ɛdidi soɔ yi. 

1. Dwuma titire bɛn na Akyeampoma so nsɛnkyerɛnne yi di wᴐ nnipa abrabᴐ mu? 

2. Nsɛnkyerɛnne ahodoɔ a yɛhunu no wᴐ Akyeampoma so no wᴐ asekyerɛ bi?  

3. Ɛhia sɛ yɛbᴐ nsɛnkyerɛnne ahodoᴐ a ɛwᴐ Akyeampoma so no ho ban anaa? 

 

1.5 Nhwehwɛmu yi su  

Mede “qualitative” nhwehwɛmu na ɛdii dwuma. Nhwehwɛmu no kɔɔ so wɔ ahemfie 

mpanimfoɔ ne animdifoɔ binom nkyɛn. Menyaa pii no ara firii akyeame a wɔde 

Akyeampoma no di dwuma no nkyɛn. Emu no, meyiyii nkuro ahodoɔ no mu bi wɔ Akuapem 

mantam mu na me ne mpanimfoɔ no mu bi dii nkitaho de pɛɛ nokware anaa nsɛmpɔ biara a 

mɛhia de ayɛ me nhwehwɛmu. Mekɔɔ nkuro bi te sɛ Akropong, Mamfe, Mampong, Tutu ne 

Aburi. Ɛhɔ no mpo mehwɛɛ akyeampoma bɛyɛ aduonum so nsɛnkyerɛnne na mebisabisaa 

akyeame bɛyɛ du (10) akyeampoma ho nsɛm. Yei akyi no, mefaa abusua mpanimfoɔ du bisaa 

wɔn nsɛm faa akyeampoma ho.  

 

Ɔkwan a mefaa so nyaa nsɛm yi ne sɛ mekɔɔ saa nkuro a mabobɔ din yi ahemfie ne ɛhɔ 

akyeame atitire bi nkyɛn kɔtwetwee nkɔmmɔ, bisabisaa wɔn nsɛm faa ɔkwan a wɔnam so 

nyaa nsɛnkyerɛnne ahodoɔ a ɛsisi wɔn akyeampoma no so.  

Bio, me ne mpanimfoɔ binom a wɔwɔ nkuro yi bi so twetwee nkɔmmɔ nso faa akyeampoma 

yi ara ho, bisabisaa wɔn akwan ahodoɔ a wɔbetumi ahwɛ akora wɔn akyeampoma no ama 

nkyirimma nso anya so mfasoɔ. 

Ɔkwan baako nso a ɛboa maa me nhwehwɛmu yi kɔɔ so ne mfonin ahodoɔ a mede kamera 

twitwaeɛ de kɔbisabisaa mpanimfoɔ no nsɛm. 

1.6 Beaeɛ a Nhwehwɛmu no kɔpem 

Akanfoɔ yɛ nnipakuo a wɔdɔɔso pa ara wɔ ɔman Ghana mu a ɛma wɔn ho adwuma dɔɔso pa 

ara. Sɛ na anka ahoɔden wɔ hɔ a anka ɛsɛ sɛ nhwehwɛmu no fa nsɛnkyerɛnne a yɛhunu no wɔ 

Akanfoɔ akyeampoma so so, sɛ ɛyɛ Asantefoɔ, Bono Ahafofoɔ, Mfantefoɔ ne Akuapemfoɔ. 

Nanso ɛnam sɛ mpanin ka sɛ; “Woti so a ɛnyɛ nneɛma nyinaa na wosoa” no nti, mede 

nhwehwɛmu dwumadie yi bɛgyinaa Akuapemfoɔ nko ara so, meyii nkuro no bi te sɛ 

Akropong, Mamfe, Mampong, Tutu ne Aburi. Ɛno mpo no, mede bɛhwehwɛ abakɔsɛm a ɛtaa 

nsɛnkyerɛnne a ɛsi akyeampoma no so ne kwan a wɔbɛfa so akora no ama nkyirimma ahunu 

som a ɛsom bo wɔ wɔn asetena mu so. 

 

Bio, me ne mpanimfoɔ a wɔakwadare wɔ amammerɛ mu bi te sɛ akyeame ne abusua 

mpanimfoɔ binom nso dii nkitaho. Afei mede berɛ kakraa bi sii hɔ ne mmabunu a wᴐwɔ saa 

nkuro yi mu nso dii nkɔmmɔ faa saa akyeampoma nsɛnkyerɛnne yi ho. 

 

 

 

1.7 Nhwehwɛmu no mu ɔhaw (Akwansideɛ) 

 Me nhwehwɛmu yi mu no, mehyiaa ɔhaw ahodoɔ pii. Saa ɔhaw yi mu bi na ɛdidi soɔ 

yi. Deɛ ɛdi kan, mpanin se “Kwakye adeɛ yɛ fɛ a, yɛde sika na ɛyɛ” ɛno nti, me nhwehwɛmu 

yi mu na mehia sika pa ara. Na akwantuo wɔ mu yie ɛfiri sɛ mefiri Bechem a ɛwɔ Bono 

Mantam mu nanso meyɛɛ me nhwehwɛmu yi faa Akuapem a ɛwɔ Apueeɛ mantam mu a na 

ɛsɛ sɛ mɛdi akɔneaba wɔ me nhwehwɛmu yi mu. Bio, na akwantuo mu haw nso nyɛ adewa, 

mmere bi mpo afidie a mede retu kwan firi Bechem rekɔ Nkran kɔsɛe sii Nkawkaw bɛyɛ 

anadwo nɔn mmienu. Yei maa mesɛe sika pii wɔ akwantuo ho. Mpanin se, “ᴐbarima nsi nsuo 

mu ansa na waham”. Afei, “Wonni ɔsaman aduane a, womfa wo nsa nto mu”. Yei nti mekɔɔ 

banke kɔhwehwɛɛ sika a ɛboa maa saa haw yi ano brɛɛ ase.   

 

Afei nso, na akyeame ahodoɔ a mehia wᴐn mmoa no adaagyeɛ sua. Ɛberɛ biara a mɛkɔ wɔn 

nkyɛn no na wɔredi dwuma foforɔ. Yei akyi no, na ɛnna fam sɛ wɔbɛyi akyeampoma no apue 

wɔ berɛ a afahyɛ nnuruu so. Ɛnna obiara nso nni tumi sɛ ɔbɛwura akoradan no mu akɔyi 

akyeampoma no bi ama me. Yeinom nyinaa akyi no, akyeame a menyaa wɔn no mu pii no 

ara bisaa me nkyɛn sika ne senaapo ansa na merenya kwan ne wɔn adi nkitaho. “Mpanin se, 

worepɛ ɔbaatan aduane adi a, na wogyegye ne ba”. Yei nti mebrɛɛ me ho ase dii akyeame 

yinom akyi. Ɛtɔ berɛ bi mpo a, metumi kɔ ebinom adwuma mu kɔboa wɔn adwuma sɛ ɛbɛyɛ a 

wɔbɛnya adaagye ama me. Sika ne nsa biara a na wɔhia no nso mehwehwɛɛ bi maa wɔn 

sɛdeɛ ɛbɛma wɔn nso ayi wɔn yam aboa me. 

 

Ɔhaw baako a mehyiaeɛ nso ne sɛ, ɛduruu mmerɛ bi mpo a, na ɛwɔ sɛ mefiri adesua dan mu 

kɔkyini Akuapem nkuro no so ne titire berɛ a nkuro no bi rehyɛ fa anaa wɔrebɔ dwa kɛseɛ bi. 

Ɛberɛ bi mpo duruiɛ a na wɔreyɛ ɔberempɔn bi ayie enti na ɛsɛ sɛ mewɔ hɔ sɛdeɛ mɛtumi de 

kamera atwitwa mfonin anya nsɛnkyerɛnne ahodoɔ a ɛwɔ akyeampoma a wɔde yɛ ayie no bi.  

Bio, akyeame ne nnipa binom a mepɛɛ sɛ me ne wɔn di nkitaho no pii ampɛ sɛ wɔbɛma wɔn 

ho kwan ɛsiane sɛ na wɔsuro sɛ mede bɛyɛ biribi atia kuro no. Yei nti mede lɛtɛ ne asuafoɔ 

ahyɛnsodeɛ krataa kyerɛɛ akyeamehene no maa ɔgyee me too mu prɛko pɛ.   

 

1.8 Nhwehwɛmu No Ho Mfasoɔ 

Nhwehwɛmu yi ho bɛba mfasoɔ pii ama afoforɔ ne obiara a ɔwɔ Akanman mu, ne titire 

Akuapemfoɔ. Ɔkwan a ɛdi kan ne sɛ, yɛbɛhu Akanfoɔ ne titire Akuapemfoɔ akyeampoma so 

nsɛnkyerɛnne ahodoɔ no bi ne abakɔsɛm a ɛtaa akyire. Afei nso yɛbɛhunu gyidie, abɛbuo, 

suahunu ne tumi a ɛbata saa nsɛnkyerɛnne yi akyi na yɛadi no ni. Sɛdeɛ Rosman ne Rubel 

(1989) kyerɛ no, ɛnnɛ nsakraeɛ a ɛnni mu rekɔ so wɔ ɔman biara amammerɛ mu. Yei nti 

nhwehwɛmu yi bɛboa akora Akanfoɔ amammerɛ a ɛreyera no bi.  

 

Akyeampoma no bi wɔ hɔ a akyeame no binom mpɛ sɛ wɔyi no adi wɔ badwam ɛfiri sɛ 

wɔgye di sɛ ɛho nhia sɛ wɔbɛyi akyerɛ wɔ badwam. Nhwehwɛmu yi bɛboa ama saa akyeame 

nkumaa no atumi anya ɔpɛ ne gyidie wɔ wɔn akyeampoma nketewa no mu na wɔamfa ansie 

na mmom wɔde apue ama nipa nyinaa ahunu. 

 Akyerɛkyerɛfoɔ a wɔbɛkenkan saa dwumadie yi bi nso bɛnya nimdeɛ soronko bi aka deɛ 

wɔnim dada no ho na aboa wɔn wɔ dwumadie anaa adekyerɛ mu. 

 

 Afei nso, ɛbɛboa asuafoɔ a wɔresua biribi wɔ nsɛnkyerɛnne ahodoɔ ho no na wanya nimdeɛ 

foforɔ aka nea wɔnim dada no ho. Mpanin se, “Ani nya a, na ɛhwene nso anya.” Sɛ kolegyi 

asuafoɔ nya kwan sua saa amammerɛ yi a, nimdeɛ a wɔbɛnya no bɛtene akɔ akyiri efiri sɛ, 

wɔde bɛkyerɛ mmɔfra pii.    

 

1.9 Dwumadie No Nhyehyɛeɛ 

Dwumadie yi wɔ afa atitire num, mahyehyɛ no pɛpɛɛpɛ firi ɔfa baako de kɔsi ɔfa a ɛtɔ so num 

so. Ɔfa a ɛdi kan no yɛ nnianim. Saa beaeɛ yi kasa fa nhwehwɛmu no nnyinasoɔ, dwumadie 

no haw, botaeɛ, nhwehwɛmu no ho nsɛmmisa, beaeɛ anaa baabi a dwumadie no kɔpem. Afei 

ɛsan nso hwɛ akwansideɛ anaa nhwehwɛmu no mu haw ahodoɔ, mfasoɔ a yɛbɛnya ne 

dwumadie no nhyehyɛeɛ. 

 

Ɔfa a ɛtɔ mmienu no nso kasa fa animdefoɔ binom adwenkyerɛ wɔ nhwehwɛmu no ho. Ɛmu 

no mehwɛɛ biribi faa Akanfoɔ ho, ne titire Akuapemfoɔ ho na metoaa so hwɛɛ nsɛnkyerɛnne 

ankasa. Afei, mekyɛɛ mu mmienu hwɛɛ nsɛnkyerɛnne a ɛkasa ne deɛ ɛnkasa. Mamma no 

anso hɔ ara, meyii nsɛnkyerɛnne a ɛkasa yi, ɛnna mede ho adwenkyerɛ a mpanimfoɔ yi aka 

too dwa. Mehwɛɛ nsɛnkyerɛnne ahodoɔ no bi te sɛ afuom nsɛnkyerɛnne, ntoma mu deɛ ne 

efie nsɛnkyerɛnne. Esiane sɛ me dwumadie no gyina akyeampoma so na akyeampoma nso wɔ 

ahemfie nti, mefaa Ahemfie nsɛnkyerɛnne ahodoɔ no bi kasa faa ho de me dwumadie no 

gyinaa akyeampoma so. 

 

Akwan ahodoɔ a mefaa so yɛɛ me nhwehwɛmu no nso da adi wɔ ɔfa a ɛtɔ so mmiɛnsa no mu. 

Mehwɛɛ nnipa dodoɔ ne nnipa nyiyimu ne sɛdeɛ mede wɔn dii dwuma. Ɛmu ara nso 

mekyerɛɛ kwan a mefaa so nyaa nsɛm dii dwuma ɛnna mekyerɛɛ mpɛnsɛmpɛnsɛmu akwan 

ahodoɔ a megyinaa so de nyaa deɛ merehwehwɛ. 

 

Ɔfa a ɛtɔ so nan no mu no, mede nsɛnkyerɛnne ahodoɔ a menyaa no wɔ Akuapem Ahemfo 

Akyeampoma so no ne ɛho mfonini too dwa, mekyerɛɛ dwuma a Akuapemfoɔ de wɔn 

nsɛnkyerɛnne ahodoɔ no di wɔ wɔn asetena mu ɛnna mekyerɛɛ ɛho abakɔsɛm ne kwan a 

yɛbɛfa so abɔ saa nsɛnkyerɛnne ahodoɔ no ho ban ama nkyirimma. 

 

Ɔfa a ɛtwa toɔ no bɔ dwumadie yi nyinaa mua. Bio, mede adwenkyerɛ ne nsusuiɛ a mewɔ fa 

saa nhwehwɛmu yi ho nso too dwa. 

ƆFA 2 

DEɛ ATWERɛFO BI ATWERɛ AFA NHWEHWɛMU YI HO  

2.0 Nnianimu 

 

Mpanimfoɔ bu bɛ bi sɛ, “Dua korɔ ntumi nyɛ kwaeɛ” na bio, sɛ yɛhwɛ Akanfoɔ nsɛnkyerɛnne 

ahodoɔ a, ɛbi mpo ne sɛ “Tikorɔ nkɔ agyina.” Yei nti mamfa me nko ara adwene ne me 

nimdeɛ anyɛ saa nhwehwɛmu yi wɔ Akanfoɔ nsɛnkyerɛnne ho na mmom megyinaa 

animdefoɔ binom nso adwenkyerɛ so na meyɛɛ saa nhwehwɛmu yi. 

 

Wɔ saa ɔfa yi mu no, ɔtwerɛfoɔ no twee n’adwene sii nneɛma binom te sɛ Akanfoɔ ne wɔn 

abɔseɛ, Akanfoɔ nkitahodie ankasa ne nsɛnkyerɛnne ahodoɔ a Akanfoɔ de di dwuma wɔ wɔn 

nkatahodie mu, sɛ ɛyɛ nsɛnkyerɛnne a ɛkasa ne nsɛnkyerɛnne a ɛnkasa.  Megyinaa 

nsɛnkyerɛnne a ɛkasa yi so na mede kasa faa nsɛnkyerɛnne ahodoɔ a Akanfoɔ de di dwuma, 

te sɛ afuom mu deɛ, ntoma mu deɛ ne nsɛnkyerɛnne ahodoɔ a ɛda adi wɔ Akanfoɔ amammerɛ 

mu. Na mede wiee wɔ ahemfie nneɛma so.  Ahemfie nneɛma no nso mehwɛɛ nsɛnkyerɛnne 

ahodoɔ a ɛwɔ akyeampoma so.  Ne korakora no mede me nhwehwɛmu no gyinaa 

akyeampoma no so ɛnna mehwɛɛ deɛ abenefoɔ anaa animdefoɔ binom aka afa akyeampoma 

ho ne nsɛnkyerɛnne ahodoɔ a yɛhunu wɔ so. 

 

2.1 Akanfoɔ ne Wɔn Abɔseɛ 

 

Ɔtwerɛfoɔ Sanders (1994) de ato dwa sɛ, wɔn a wɔyɛ nhwehwɛmu wɔ yɛn atetesɛm mu ne 

nnipasu ne wɔn abrabɔ ne amammerɛ ho no kyerɛ sɛ, nnipa ankasa a wɔfiri Ghanaman mu no 

University of Education,Winneba http://ir.uew.edu.gh



11 

 

gu ɛkuo ahodoɔ num. Yeinom ne Akanfoɔ, Ɛwɛfoɔ, Mole Dagbanifoɔ, Guanfoɔ ne Ga 

Adangbefoɔ”.  

  

Yei mu na megyina yii Akanfoɔ na mehwɛɛ wɔn su ne wɔn ban kakra.  Gilbert (1996) 

kyerɛkyerɛ Akanfoɔ abɔseɛ mu sɛ, wɔyɛ nnipa akuokuo bi a wɔatena abobɔ ho na wɔte 

Ghana atɔeɛ ne mfinimfini mantam ne atɔeɛ ne apueeɛ mantam mu a ɛwɔ ‘Ivory Coast’.  

Gilbert (1996) toa so sɛ, saa nnipakuo yi da nso na afei nso wɔde kasa baako a ɛyɛ Akan, ne 

titire no Twi na ɛdi dwuma wɔ wɔn asetena mu.  Ɔkyerɛɛ sɛ, Akanfoɔ no dodoɔ a ɔbɛtumi 

aka ho asɛm no bɛboro mpem nsia a ɛmu atitire bi nso ne wɔn a wɔdidi soɔ yi:  Akyemfoɔ, 

Akwamufoɔ, Akuapemfoɔ ne Kwahufoɔ, Asantefoɔ na afei, Ahantafoɔ ne Wasafoɔ. Ekuo bi 

nso a wɔfrɛ wɔn Attie, Baule, Bonofoɔ ne Fantefoɔ nso ka Akanfoɔ yi ho.  

 

Saa nnipakuo yi da nso wɔ nneɛma ahodoɔ pii mu. Gilbert (Ibid) kɔ so ka sɛ, wɔyɛ nnipa 

soronko bi a wɔn kasa, wɔn amammerɛ ne wɔn amanneɛ hia wɔn pa ara.  Yei nti na 

nhwehwɛmu yi da wɔn suahunu bi adi fa wɔn amanyɔsɛm ne ɛho abakɔsɛm.  

 

Asante Boahen (1999) nso kyerɛ a, Akanfoɔ asefoɔ a wɔtenaa Bono Takyiman ne Asante no 

firi Dia ɔmanpɔn mu. Wɔfirii Dia hɔ ansa na wɔrekɔ Niger asubɔntene ho. (Djenne ne 

Timbuktu ntam). Saa berɛ no mu na saa nnipa yi –Bono ne Takyimanfoɔ yi kyekyeree Dialla 

ɛnna Asantefoɔ a wɔfra wɔn mu no nso kyekyeree Diana. 

Bere a wɔtu firii Dialla no, Akwantufoɔ baanu yi (Bono ne Asante) yi bɛtenaa Bono ansa na 

Mosifoɔ yi rebɛdi wɔn so wɔ afe 1000 AD mu. Wɔde amemenemfe firii hɔ kɔtenaa Gbon-Dja 

(Gonja) akyri koraa ansa na wɔbɛtenaa Firaw Asubonten ho a wɔkyekyee Bonoman afe 1295 

mu a na wɔn panin ne Ɔbaahemaa Ameyaw ne ne mma mmarima binom.   Ɔbaa yi na ɔbɛyɛɛ 

wɔn so ɔhemmaa a ɔdi kan ɛnna ne ba barimaa a ɔtɔ so mmiɛnsa no nso bɛyɛɛ ɔhene a ɔdi 

kan.  

Asantefoɔ a na wɔte Diana no nso tu firii hɔ a ɔbaa hemmaa Nyankomaduawuo da wɔn ano 

bɛtenaa Bono a ɛwɔ ɛnnɛ Ivory Coast (Cote D’ivoire) man mu. Afe 1600 AD mu no, 

Mandefoɔ de ɔko toaa wɔn bɛdii wɔn so.  

 

 

Akanfoɔ a wɔbɛtenaa Takyiman no, wɔde Bono Manso bɛyɛɛ wɔn ahenkuro. Bono Manso 

kɔɔ so yɛɛ ɔman mfeɛ pii. Afe 1200 kɔsi 1723 na Asantefoɔ kaa wɔn hyɛeɛ. Ɛfiri berɛ a wɔn 

ase redɔ no, ntawantawa pii sɔree wɔn mu. Yei maa nnipakuo no binom tuiɛ. Atutuatutuo yi 

ankɔyɛ da koro adeɛ. Wɔn mu kyɛɛ mmiɛnsa. Guanfoɔ na wɔdii kan tu firii Bono Manso hɔ. 

Asɛm yi sii afe 1200 mu na wɔkɔtenaa Firaw nkyɛn beaeɛ a ɛfiri Bole de kɔfa Kete Krakye 

de kɔsi Nkran mpoano fam de kɔ Simpa, Akuapem mmepɔ no so ne Awutu. 

 

Berɛ a wɔtuiɛ akyire no, Mfantefoɔ nso toaa wɔn bɛtenaa asubɔnten Pra nkyɛn wɔ mpoano 

fam de fa Simpa kɔsi Sakune wɔ afe 1300 ne afe 1400 ntam. Abakɔsɛm kyerɛ sɛ, Mfantefoɔ 

yi tuu Akumfi Ameyaw berɛ so (1328-1363) Berɛ a Fantefoɔ yi bɛduruu mpoano no, wɔbɛtoo 

Asebufoɔ ne Etsiifoɔ.  

 

Ekuo a wɔtuu akyire yi mpo deɛ, wɔankɔtena faako. Adansefoɔ yi tenaa ase, Adanse 

Ewuradze Basa berɛ so. Akyire yi no, wɔtutu kɔkyekyeree wɔn aman. Nokorɛ mu nie, na 

Adanse yɛ ɔman mapa. Akyire yi no Dankyira nso bɛgyinaeɛ. Sɛdeɛ na wɔyɛ den no nti 

wɔtumi dii Adansefoɔ ne Asantefoɔ nyinaa so. Afe 1701 mu na Ɔsei Tutu de ntɔkwa kɔtoaa 

Dankyirafoɔ dii wɔn so. Akwamufoɔ nso tu firii Takyiman no, wɔdii kan kɔsoɛɛ Twifo 

Heman. Ɛnam akonnwa apereapere ɛnti, Asare Manso a ɔda wɔn ano no, boaboaa wɔn dɔm 

ano ne wɔn bɛkyekyeree Asamankɛse kuro no. Wɔfirii Asamankɛse no, wɔkɔtenaa 

Nyanawase. Ɔman a wɔkyekyeree no saa berɛ no deɛ, ɛso bi nni baabi. Wɔbɔɔ mmɔden ne 

Aborɔfo dii dwa mmeresanten 1680-1709. Saa berɛ yi na Akyemfoɔ ne Akuapemfoɔ kɔɔ 

apam de ntɔkwa werɛmfoɔ bi kɔtoaa wɔn dii wɔn so. Akwamufoɔ yi kɔpamm Nkonyafoɔ firii 

beaeɛ a na wɔte no maa Akwamufoɔ yi faa wɔn nsaase de bɛsi nnɛ. 

 

Ayim (2015:5), nso adwenkyerɛ wɔ Akanfoɔ ho ne sɛ, wɔyɛ nnipakuo bi a wɔwɔ Ghana a 

wɔka nnipa a wɔda nso na wɔntoto amammerɛ ase wɔ Abibirim ha no mu baako ho. Ɔse, 

Akanfoɔ kyerɛ “Adikanfoɔ”, ɛne sɛ wɔka nnipakuo bi a wᴐdii kan bɛtenaa ɔman Ghana mu. 

Wɔatu apete amantam bɛyɛ nsia so wɔ ɔman yi mu. Sɛ wohwɛ asaase a wɔagye nso a, ɛbɛyɛ 

ɔha mu nkyɛmu aduanan na afei wɔn dodoɔ nso bɛyɛ ɔha mu nkyɛmu aduonum de rekɔ 

aduosia. Kasa ahodoɔ a ɔtwerɛfoɔ yi bobɔᴐ din sɛ Akan kasa no bi ne Adanse, Ahanta, 

Akwamu, Aowin, Asante, Akyem, Akuapem, Asen(Assin), Bono, Dankyira, Fante, Kwawu 

Nzima, Sefwi, Twifo ne Wassa. Ɔhyɛɛ Gilbert (1996) ne atwerɛfoɔ binom nsɛm bi a wɔkaeɛ 

no mu kena bere a ɔkyerɛɛ sɛ Akanfoɔ yi bi te Ghana na ebi nso te Ivory Coast. Ɔkyerɛ a, saa 

nkuro yi nyinaa abrabɔ, amammerɛ ne amanneɛ dodoɔ no ara reyɛ ayɛ pɛ. Ayim (2015), 

kyerɛ sɛ saa Akanfoɔ yi kasa deɛ wɔde Twi ne ne nnanemu ahodoɔ bɛyɛ du nnwɔtwe no na 

ɛdi dwuma.  

 

2.1.1. Akanfoɔ Nsaase ne Beaeɛ a Wɔteɛ 

Akanfoɔ dɔɔso sene nnipakuo biara a wɔwɔ ɔman yi mu. Wɔboro ɔman yi mu nnipa nkyemu 

aduonum. Sɛ wokyɛ Ghana asaase mu mmiɛnsa a Akanfoɔ tete emu mmienu so. Wɔtete 

Firaw nsunoa atifi fam de kɔsi mpoano. Ɛsiane ɛhyeɛ a Enyiresi Aborɔfo yi bɛtotoo Ivory 

Coast ne Ghanafoɔ ntam mfeɛ bi a atwam no nti ama ebinom tete Ivory Coast. Saa kuo yi bi 

ne Sahwi, Affemafoɔ, Boutilefoɔ, Bawulifoɔ, Agnifoɔ, Abonofoɔ ne ade. Kasa ahodoɔ a 

wɔka bi ne, Kwawu, Asen, Akuapem, Akyem, Nzema, Mfante, Asante, Bono ne ahodoɔ 

binom.  

 

Mpɛn pii no, kasa a wɔkeka no, wɔtete wɔn ho wɔn ho ase. Ayim (2015) kyerɛ sɛ, Akan kasa 

fra ‘Kwa’ kasakuo kɛseɛ a Ga, Ewɛ ne Yiroba fra mu no. Akanfoɔ nyinaa amanneɛ ne wɔn 

amammerɛ sesɛ. Yei ma wɔda nso firi nnipakuo a wɔwɔ ɔman yi mu ho. Yɛhunu saa 

amammerɛ ne amanneɛ yi bi wɔ wɔn gyidie, abadintoɔ, adidie, awaresɛm, ahensɛm ne wɔn 

som ahodoɔ mu.  

 

Abenfoɔ pii kyerɛ sɛ, ɔman yi mu, Akanfoɔ ntumi nkyerɛ beaeɛ pɔtee a na wɔteɛ ansa na 

wɔreba ɔman yi mu. Deɛ yɛate aseɛ ne sɛ, wɔwowɔɔ ntwɛtwɛdɛ biara wɔ wɔn asetena mu. 

Afei ɔbra mu nkukuhweaseɛ, emu aforosianeɛ ne emu abenedie deɛ, yɛnka. Ebinom to wɔn 

ana firi tete Ghana ahempɔn mu nanso deɛ yɛreka akɔsi ne sɛ, ansa na Akanfoɔ yi rebɛba 

ɔman yi mu no, na nipa bi abɔ wɔn atenaeɛ anaa mpo nnipa bi atena asaase yi so pɛn. Deɛ 

ɛma no di mu no gyina Nyame Akuma a abu so wɔ asaase yi so no. Mpo wɔbaeɛ no, wɔbɛtoo 

nnipa bi wɔ ha na wɔne wɔn dii awareɛ. Saa awareɛ a wɔwarewaree wɔn ho yi ka ho bi na 

ɛmaa Akanfoɔ kasa mu wɔ asɔɔto no.  Ɛnnɛ da yi sɛ wokɔ Simpa a wobɛte sɛ wɔka kasa 

ahodoɔ mmienu ‘Efutu ne Akuapem a Kyerepɔn (Guan) kasa adi mu afra. 

Abakɔsɛm kyerɛ sɛ, Ɔsɛe Tutu ne ɔhempɔn Jakpa hyɛɛ mmara wɔ wɔn man mu sɛ, nnipakuo 

a wɔbɛhyɛ wɔn ase no, sɛ wɔkasa bɔ beaeɛ a wɔfiri a, wɔbɛtɔ wᴐn so werɛ.  Tetefoɔ yi dii 

atutena saa ara ɛsiane ewiem nsakraeɛ a ɛne wɔn mogya ntumi nsae nti, nsaase a ɛnyɛ abereɛ, 

ɔkɔm, nsuyire ne akokoakoko a wɔantumi annyina ano nti.   

 Akanfoɔ yi amanyɔsɛm mu no na wɔde ɔmanhene ne ɔhemaa di dwuma.  Wɔn ahensɛm mu 

no, wɔyi ɔhene no firi adehye abusua mu na ɛtɔ da bi nso a, biribi tumi ma wɔyi ɔhene a 

ɔmfiri adehye abusua biara mu.  Saa nnipa yi bɛyɛ ɔhene a, Akanfoɔ bu no nnipa titire bi na 

mpo ne biribiara a ɔyɛ no ma ɔmanfoɔ hunu sɛ ɔyɛ soronko wɔ wɔn mu. N’asetena mu no 

ɔtena Ahemfie na biribiara a ɔyɛ no nso, sɛ ɛyɛ n’adidie, n’ahosiesie, ne kasa mu no ɔde 

nsɛnkyerɛnne taa akyire.   

 

Warren (1986:42) kyerɛɛ n’adwene wɔ Akanfoɔ ho na ɔkyerɛ sɛ, Akanfoɔ mu no ɔhene no 

nyɛ ɔhene kɛkɛ na mmom no ɔgyina hɔ ma Akanfoɔ nsɛnkyerɛnne ahodoɔ bi. Yei nti ɔkyerɛ 

a, Akanfoɔ amanyɔsɛm mu no, wɔde “Akonnwa Tuntum” gyina hɔ sɛ nsɛnkyerɛnne de ma 

wɔn ahensɛm.  Bio, Akanfoɔ yi hunu wɔn hene biara sɛ ᴐyɛ kronkron ɛsiane sɛ, ɔhene na ɔyɛ 

ntamgyinafoɔ ma awufoɔ ne ateasefoɔ.  Yei nti Gilbert (1999) kyerɛ sɛ, ɛnni sɛ ɔhene biara 

didi anaa ɔnom nsa wɔ badwam anaa abɔnten na mpo ɛnni sɛ yɛte ne kasa anaasɛ obi rekasa 

kyerɛ no, gye sɛ ɔde fa ɔkyeame so. Saa nnoɔma yi na ɛma yɛhunu bo a Ahemfo som wɔ 

Akanfoɔ mu sɛ ɛyɛ Asante, Akuapem, Fante ne deɛ ɛkeka ho.   

 

 Akanfoɔ ahemfie hɔ no nnoɔma pii na yɛhu a ɛboa kasa kyerɛ yɛn ma yɛte Akanfoɔ ase.  

Wɔde nsɛnkyerɛnne na asi hɔ ama yeinom bi.  Wɔn hene yi tumi gyina saa nsɛnkyerɛnne 

ahodoɔ no so na wakasa akyerɛ ne manfoɔ.  Ɛno nti ɔkwan ahodoɔ a Akanfoɔ nam so di 

nkitaho no bi ne sɛ wɔde nsɛnkyerɛnne ahodoɔ no di dwuma. 

 

2.2. Nsɛnkyerɛnne 

Agyekum (2011) kyerɛ sɛ, yɛwɔ akwan ahodoɔ pii a yɛfa so de nsɛm to dwa. Emu baako ne 

nsɛnkyerɛnne. Ɔkyerɛ mu sɛ, nsɛnkyerɛnne no bi wɔ hɔ a yɛka no twene so. Ebi nso wɔ hɔ a 

yɛde adwinneɛ, efie ne wuram nsɛnkyerɛnne ahodoɔ na ada deɛ yɛpɛ sɛ yɛde to dwa no adi. 

Ebi ne, obi ahofa mu, ntoma anaa ataadeɛ a obi fura mu ne ahosuo ahodoɔ nyinaa mu. 

Sɛ yɛhwɛ obi ahofa mu a, yɛwɔ berɛ ne beaeɛ bi a yɛhyɛ ataadeɛ anaa yɛfura ntoma bi. 

Ntoma a Akanfoɔ fura no wɔwɔ din a ɛkyerɛ biribi pɔtee, anaasɛ ɛde nsɛm bi to dwa. Sɛ ɔbaa 

warefoɔ bi kɔtɔ ntoma a ne din ne “ɔbarimaa nnyɛ sumiiɛ na yɛde yɛn tiri ato no so” a, 

ɛbɛtumi de haw kɛseɛ bi aba awareɛ no mu. Saa ara nso na sɛ ɔbaa no kɔtɔ ntoma a ne din ne 

okunupa a, ɛma ne kunu nya anigyeɛ sononko. 

 

Ahofa mu ahosuo nso nyɛ adeɛ a Akanfoɔ toto no ase koraa. Sɛ ayie ba a, Akanfoɔ fura 

ntoma tuntum anaa kɔkɔɔ. Ɛnna sɛ wɔdi nkonim anaa anigyeɛ ba nso a, wɔfura ntoma fitaa de 

kyerɛ nkonimdie. Bio, sɛ yɛhwɛ kwan a Akanfoɔ fura wɔn ntoma bere a woredi dwuma bi. Sɛ 

ebia, obi reyi apaeɛ a, ɔkwaha ne ntoma yi ne nan mu mpaboa tia so dekyerɛ anidie a ɔwɔ ma 

ahonhom a ɔreserɛ wɔn hɔ adeɛ no. 

 

Opoku (1997) nso kyerɛ sɛ, ɛbɛ yɛ nkitahodie nsɛnkyerɛnne a wɔahyehyɛ a, wɔnam so de 

biribi anaa atirimpɔ bi to dwa. Sɛ yɛhwɛ nsɛnkyerɛnne bi te sɛ, “Nsa a ɛkura kosua mu a” 

asɛm a ɛde reto dwa ne sɛ, “Tumi te sɛ kosua, sɛ womia no den a ɛbɛbɔ. Sɛ woansɔ mu yie 

nso a, ɛbɛfiri wo nsa abɔ”. Yei kasa kyerɛ wɔn a wɔkura tumi sɛ, ɛsɛ sɛ wɔyɛ ahwɛyie wɔ 

wɔn tumi mu na mpo dwumadie biara ɛhyɛ wᴐn mu bi nsa no wɔnsɔ mu yie na amfiri wɔnsa. 

Sɛ obi hunu saa nsɛkyerɛnne yi na ɔte aseɛ a na ɛkyerɛ sɛ nkitahodie bi akɔ so. 

Sekyi -Baidoo (2003), kyerɛ sɛ ɔnnim sɛdeɛ abrabɔ bɛyɛ sɛ anka nkitahodie nni hɔ a, anaa sɛ 

nkratoɔ nni abrabɔ mu a.  Yei nti ohunuu sɛ onipa dasani asetena mu no nkitahodie yɛ ade 

titire a ɛboa yɛn berɛ a biribi aba na yɛpɛ sɛ yɛde yie to yie.  Sekyi - Baidoo (Ibid) kɔ so kyerɛ 

mu sɛ nkitahodie ne sɛ yɛreto nkra anaa yɛregye nkra a ɛboa wɔ yɛn asetena mu afiri obi hɔ.  

Kwan a yɛfa so to saa nkra yi gu ahodoɔ. Ɛno nti ɔtwerɛfoɔ yi ka sɛ nnipa ne mmoa 

nkitahodie yɛ nwonworann kakra. Ɔgyinaa yei so maa mfatoho ahodoɔ a ɔde kyerɛɛ 

nkitahodie ase berɛ a ɔde nkyerɛkyerɛmu bi too dwa a ne nyinaa rekyerɛ sɛdeɛ nkitahodie kɔ 

so.  Ɔde ewiem nsakraeɛ anaa nsɛnkyerɛnne kyerɛɛ nkitahodie mu. Ɛne sɛ, bere a yɛwɔ 

owigyinaee na mununkum ayɛ tumm no kyerɛ yɛn sɛ osuo pɛ sɛ ɛtɔ. Bio, mmɛn a yɛte no wɔ 

lɔɔre kwan so ne nsensanneɛ ahodoɔ a ɛwɔ lɔɔre akwan soɔ nso yɛ nsɛnkyerɛnne ahodoɔ no 

bi a ɛboa obiara ɔde lɔɔre kwan no di dwuma. Yei nso yɛ nkitahodie no bi. 

 

Nkitahodie yi ara na Sekyi-Baidoo (2003) kɔ so kyerɛkyerɛ mu sɛ, yɛwɔ ahodoɔ mmienu.  

Yeinom ne deɛ ɛyɛ ɔkasa anaa anobabae, ɛnna deɛ ɔkasa biara nni mu na mmom 

nsɛnkyerɛnne ne mfonini na yɛhwɛ na akasa akyerɛ yɛn. Yei na Akanfoɔ frɛ no sɛ 

“Nsɛnkyerɛnne a ɛkasa” 

 

Sɛ mehwɛ nkyerɛkyerɛmu a Sekyi-Baidoo (Ibid) de ama afa nkitahodie yi ho a, ɛma yɛtumi 

de saa nsɛnkyerɛnne yi di nkitaho ma no yɛ yie. Yei nti, sɛ w’ani bɔ so kɛkɛ mpo a, ɛde 

nteaseɛ bi ba w’adwene mu. Sɛ yɛkɔ mu yie a, yɛhunu sɛ, saa nsɛnkyerɛnne yi yɛ abɔdeɛ no 

mu bi a ɛtumi yɛ suban anaa biribi a yɛsɔ mu a ɛyɛ yie na ɛgyina hɔ ma adwene mu nsusuiɛ 

bi. Yei nti na Heider (2002) twaa no tia kaa sɛ ɛyɛ adwene mu nsusuiɛ bi a yɛde yɛn ani hunu 

na yɛtumi sɔ mu. Ɛtumi yɛ adwene mu nsusuiɛ bi anaa mfonin bi. Ɔtoaa so kyerekyerɛɛ mu 

sɛ, saa nsɛnkyerɛnne yi bɛtumi ayɛ abɔdeɛ no bi anaa sɛdeɛ nnipa ahyɛda de ne nsa anwene. 

Ɛno nti, ɔno deɛ na ɔde retoto nsɛnkyerɛnne huhuuhu bi a ɛwɔ Misirim asase aboboano. 

Ɔkyerɛ sɛ, saa nsɛnkyerɛnne no tumi yɛ biribi te sɛ nnipa ti, aboa bi honam na mpo ɔkɔdeɛ 

ntaban. Berɛ a obi ani bɛbɔ soɔ no na ɛde adwene bi te sɛ ahobammɔ, pintinyɛ ne ahohyɛsoɔ 

bi ato ne tirim. Ɛno nti, Heider (2002) kyerɛ sɛ, nsɛnkyerɛnne ahodoɔ a ɛkasa yi boa ma yɛsua 

ade foforɔ na berɛ biara ɛma yɛn nhunumu. Saa ara nso na sɛ yɛhwɛ Akanman mu a, aboa 

abuburo nso tumi gyina hɔ ma asomdwoeɛ. Saa ara na Ghanafoɔ nso de nsoromma tuntum a 

ɛwɔ Ghana frankaa no mu no asi hɔ ama anidasoɔ a wɔwɔ wɔ abibiremu ha. Afei akofena ne 

asɛsɛdwa a wɔde dii dwuma berɛ a Ghana manpanin resuae no kyerɛ ne tumi ne ne kɛseyɛ. 

Ɛno na ɛma no da nso firi ɔman no mu nnipa nkaeɛ no ho.  

Saa nhwehwɛmu yi gyina nsɛnkyerɛnne so ɛno nti deɛ animdefoɔ binom aka afa 

nsɛnkyerɛnne ho no nso da adi wɔ ha. Wɔkyerɛ a, sɛ yɛfa nsɛnkyerɛnne a, ɛwɔ pɔtɔ kasa mu 

sɛ “symbol” a n’abɔseɛ firi Griisifoɔ kasa mu a wɔka no sɛ “symbolon” a ɛkyerɛ sɛ 

nhyehyɛeɛ, nsԑnkyerԑnne anaa anisoᴐ ho ananmusideԑ bi a ԑkyerԑ biribi. Yei mu no, ԑma 

yԑhunu sԑ yԑwᴐ adwene ahodoᴐ pii a nsɛnkyerɛnne yi de reto dwa. 

 

Bevlin (1977) nso susu sɛ, nsԑnkyerԑnne yԑ adeɛ bi a yԑde gyina hᴐ ma biribi pɔtee. Ↄkyerԑ 

sԑ, nsɛnkyerɛnne no nyԑ adeԑ huhuuhu biara na mmom ɛsiane sԑ deԑ ᴐrehwԑ adeԑ no wᴐ ԑho 

mfonin bi wᴐ n’adwene mu no nti, ᴐde gyina hᴐ ma saa adeԑ pɔtee no. Ԑno ara na Fleming 

(1986) de bi too so kaa sԑ, nsԑnkyerԑnne (symbols) yi yԑ biribi a wɔahyehyԑ na ԑtwa mfonin 

na ԑtumi gyina hᴐ ma biribi. Ↄse, sԑ yԑde ba anisoᴐ a, ԑyԑ biribi a yԑnhunu na mmom ɛtwa 

mfonin wɔ adwene mu na ɛtumi gyina hᴐ sɛ biribi a yԑhunu. Saa ara nso na Gilbert (2002) 

nso aka sԑ, saa nsԑnkyerԑnne yi yԑ mfonin anaa ahyԑnsodeԑ bi a ԑgyina hᴐ ma adeԑ bi, ɛsiane 

sԑ ԑne no wᴐ twaka bi anaasԑ ԑne no sԑ nti. 

 

Sԑ mehwԑ akwan ahodoᴐ a abenfoᴐ yi fa so kyerԑkyerɛ nsԑnkyerԑnne ase a, ԑtwe m’adwene si 

so sԑ, nsɛnkyerɛnne biara de mfonin bi nam na ԑda biribi adi wᴐ adwene mu nso. Yei nti, 

mehunu sԑ, nsԑnkyerԑnne ahodoᴐ a yԑhunu yi de nsԑm pᴐtee bi to dwa a ne nteaseԑ no ahinta 

nnipa binom. 

 

Haward (1988) mpo deԑ na ᴐreka biribi sԑ ansa na atwerԑ rebԑgye nhini anaa aba wiase no, 

wᴐde saa nsԑnkyerԑnne ne ahyԑnsodeԑ ahodoᴐ bi na ԑdii dwuma wᴐ wᴐn nkitahodie mu. Ↄse, 

ԑbԑsi nnԑ mpo no wᴐde ahyԑnsodeԑ yi ne nsԑnkyerԑnne yi di dwuma ahodoᴐ wᴐ yԑn 

nkitahodie mu. Deԑ Haward de kaa ho koraa a ԑmaa mehunuu sԑ nsԑnkyerԑnne ahodoᴐ a 

yԑhunu no kasa ne sԑ, nsԑnkyerԑnne yԑ tete agyapadeԑ deԑ nanso ɛnnԑ yi nyinaa yԑde di 

dwuma. Bio, Haward (1989) nwoma no kyerԑ sԑ, saa ahyԑnsodeԑ ne nsԑnkyerԑnne yi yԑ biribi 

a ԑwᴐ anisoᴐ na mmom ԑyi onipa atenka bi, adwene ne nsusuiԑ, n’ahuntasԑm ahodoᴐ bi ne 

n’asumasԑm bi pue. Ԑno na ᴐrekyerԑ sԑ saa adwene, nsusuiԑ, atenka ne ahuntasԑm a yԑreka ho 

asԑm yi nyinaa yԑde anituadeɛ anaa biribi a yԑn ani hunu na ԑwᴐ tebea bi mu tumi gyina hᴐ 

ma no na aboa ama nteaseԑ ayi ne ti na ԑde mpuntuo nso aba. Ↄkyerԑ a, tete mmerԑ no mu no 

deԑ, na saa nsusuiԑ ne yԑn ahintasԑm yi nyinaa yԑ deԑ onipa nam akwan ahodoᴐ so atwerԑ. 

Ↄse, deԑ ᴐhunu ne sԑ amammerԑ ahodoᴐ mu no wᴐde atwerԑdeԑ na ԑgyina hᴐ ma nnyegyeeɛ 

ahodoᴐ, wᴐtumi keka bom ma no de adwene ne ahuntasԑm ahodoᴐ no to dwa. Ԑno nti, sԑ 

yԑhwԑ amanaman bi te sԑ Chinafoᴐ, Japanfoᴐ, Griisifoᴐ ne Arabfoᴐ a, wᴐde saa nsԑnkyerԑnne 

ne ahyԑnsodeԑ yi dii dwuma. 

 Saa atwerԑdeԑ a yԑtumi de gyina hᴐ ma adwene ne ahuntasԑm a yԑreka yi ne sԑdeԑ yԑbԑtumi 

aka sԑ ԑyԑ nnyinahᴐma ma ahuntasԑm bi no na Acheampong (2007) nso susu sԑ, wᴐ nkuro bi 

mu no, deԑ ԑtumi ne adwene ne ahuntasԑm bi nante bom no ne atwerԑdeԑ ahodoᴐ no. Yei na 

ᴐkyerԑ sԑ yԑbԑhunu saa atwerԑdeԑ no bi wᴐ Greekfoᴐ, Hebrewfoᴐ, Roman ne nkuro ahodoᴐ 

binom so. 

 

Yԑrehwԑ kwan a ԑnam so na nsԑnkyerԑne bԑpuee wᴐ yԑn asetena mu na ԑnnԑ yi abԑyԑ yԑn ho 

ade bi no. Ↄtwerԑfoᴐ Olaguer (2008) kyerԑ sԑ, ԑyԑ tete adeɛ a ɛda adi wɔ berԑ a na wᴐn a 

wᴐde esie anaa ᴐbodan ho dwumadie asi wᴐn ani soᴐ, tumi twerԑtwerԑ nsԑnkyerԑnne ahodoᴐ 

gu saa esie yi ho, de boa anisoᴐ nkitahodie. Olaguer (2008) toa so kyerԑ sԑ, afe 1985 mu, 

abᴐdeԑ mu nyansapԑfoᴐ bi yԑԑ nhwehwԑmu wᴐ Spain kᴐhunuu ᴐbotan anaa esie bi a na 

ntwerԑeԑ ahodoᴐ atwa ho ahyia a na ԑda nsԑnkyerԑnne ahodoᴐ adi. Na saa nsԑnkyerԑnne 

ahodoᴐ yi nyinaa gyina hɔ ma biribi; sԑ ԑyԑ ᴐtwe, apᴐnkᴐ ne mmoa ahodoᴐ a wᴐde ahosuo 

kᴐkᴐᴐ, tuntum anaa akokᴐsradeԑ na afa ho. Yei nyinaa mu no, atwerԑfoᴐ yi reda no adi sԑ 

nsԑnkyerԑnne nyԑ ade foforᴐ biara na adwene a ԑwᴐ ho ara ne sԑ yԑde biribi agyina hᴐ ama 

adwene, ahuntasԑm bi anaa yԑde reda yԑn tirimpᴐ bi adi. 

 

Atwerԑfoᴐ yi bi deԑ, wᴐhunuu no sԑ ԑtumi yԑ atwerԑ bi kԑkԑ wᴐ aman binom so, ɛbi nso gye 

di sԑ ԑyԑ mmoa bi na yԑde wᴐn di saa dwuma no na afei nsԑnkyerԑnne ahodoᴐ bi a ԑde 

nkyerԑaseԑ bi nam. Ԑno na yԑtaa ka no sԑ ‘nsԑnkyerԑnne a ԑkasa’ no. 

 

 

2.2 Akanfoɔ Nsɛnkyerɛnne Ahoɔdoɔ a Yɛde Kasa. 

 

Ɔkasa gu ahoɔdoɔ pii. Ebi wɔ hɔ a onipa de n’ano na ɛka ansa na ɔfoforɔ ate aseɛ ayɛ deɛ ɔpɛ 

sɛ ɔkyerɛ. Akanfoɔ wɔ ɔkwan foforɔ a wɔnam so kasa a ɛne nea yɛde yɛn ano ka no di 

dwuma pɛpɛɛpɛ. Saa adeɛ yi ne Akanfoɔ nsɛnkyerɛnne ahodoɔ no. Ɛyɛ biribi a yɛn nananom 

nam wɔn nyansa so ne wɔn suahunu ahodoɔ so ahyehyɛ de agya nkyirimma. Yɛhunu saa adeɛ 

yi bi wɔ fie na ebi nso wɔ wuram. Agyeman (2003) kyerɛ sɛ, Sɛ ɔkanni ba biara ani bɔ saa 

adeɛ yi bi so wɔ nwuram a, ɔtumi hunu nea saa nsɛnkyerɛnne no ka anaa deɛ ɛkyerɛ. Ebi yɛ 

aduradeɛ na yɛhunu bi nso wɔ ɔhonam ani nso. 

 

2.2.1 Wuram nsɛnkyerɛnne ahodoɔ 

Saa ɔfa yi kasa fa nwuram nsɛnkyerɛnne ahodoɔ no bi a atwerɛfoɔ binom sɛ Agyeman 

(2011), Prempeh (2003), ne Osei Kuffour (2009). Ɔtwerɛfoɔ yi gyinaa nimdeɛ ahodoɔ a onya 

firi saa atwerɛfoɔ yi nnwoma ahodoɔ yi mu kyerɛkyerɛɛ nwuram nsɛnkyerɛnne biom te sɛ 

ahanhanguo, mmerɛkɛnsono, agya mmota ne ade. 

  

Ahanhanguo: Agyekum (2011:176) kyerɛ sɛ, ɛyɛ nsɛnkyerɛnne bi a nnipa baanu bi yɛ de 

kyerɛ wɔn nneyɛeɛ bi. Akuafoɔ, abɛtwafoɔ ne abɔmmɔfoɔ titire na wɔtaa yɛ saa adeɛ yi. Sɛ 

nnipa baanu bi rekɔ afuom anaa ɔkwan bi so a, nkwanta wɔ mu na sɛ ɔbaako di kan gya 

ɔbaako a, sɛdeɛ ɛbɛyɛ na deɛ waka akyire no bɛhunu ɔkwan koro a nea wadi kan no faa so no 

nti, nea wadi kan no duru nkwanta a ɔbɛpae hɔ no so a, ɔbu ahanhan de gu hɔ de kyerɛ ɔkwan 

korɔ a ɔfaa so no. Saa ara nso na sɛ nnipa baanu tete mu wɔ nkwanta bi so a, deɛ ᴐbɛdi kan 

abɛsene akɔ fie no tumi de ahahan bi gu nkwanta no so de kyerɛ sɛ wabɛsen kɔ fie. Ɛsɛ sɛ saa 

nnipa no nyinaa yɛ adwene baako hunu ahahan korɔ a obi de bɛgu ne yɔnko. Nhahan a wɔtaa 

de guo no bi ne kookoo ahahan, bankye ahahan, aya, ɔdwono ahahan ne adeɛ. 

 

Mmerɛnkɛnsono: Mmerɛnkɛnsono di dwuma bebree wɔ Akanman mu. Tete no, sɛ obi de 

mmerɛnkɛnsono kɔsi asaase bi so a, na ɛkyerɛ sɛ, manso anaa asɛm bi wɔ asaase no so. Bio 

firisomfoɔ tumi de mmerɛnkɛnsono bɔ kɔkɔ. Sɛ obi sum fidie kɛseɛ bi te sɛ apadum, amfɔ 

anaa gyaake wɔ wuram baabi a, ɔtumi de mmerɛnkɛnsono si ɔkwan a ɛkɔ fidie no so de kyerɛ 

sɛ wasum fidi kɛseɛ bi wɔ hɔ. Obi nso tumi de mmerɛnkɛnsono si esie bi so de kyerɛ sɛ esie 

no wɔ wura. Sɛ obi kɔto sɛ esie no afiri mmire na ɔkɔtu a, gye sɛ ɔde kɔ esie wura hɔ kɔbɔ no 

amanneɛ na wama no mmire no bi, ᴐnni ho kwan sɛ ɔfa mmire no koraa. Ɔkwan foforɔ so no, 

wɔtumi de mmerɛnkɛnsono sɛn efie bi aboboano de kyerɛ sɛ ɛhɔ yɛ mpanimfie anaa sɛ ɔhene 

bi de ne nsa ato ɔbaa bi so wɔ fie hɔ. Sɛ ɛba saa a, obiara a ɔdi fie hɔ agorɔ no ɛsɛ sɛ ɔhwɛ ne 

ho so yie ne titire kurom hɔfoɔ mmeranteɛ. 

Agya Mmota: Abɔmmɔfoɔ tumi bubu nnua nkɔmmu de hye nea wɔyɛ ha hɔ no agyinaeɛ 

sɛnea wɔrenyera wɔ kwaeɛ no mu. Wɔtumi nso botabota nnutan ho de kyerɛ ɔkwan a wɔfa so 

kɔ ahayɔ na sɛ wɔreba fie a, wɔahwɛ saa nnutan no so na wɔanyera wɔ kwaeɛ no mu. 

 

Nkɛtɛsie: Agyekum (2011:177) kyerɛ sɛ, abusua asaase bi wɔ hɔ a obusuani biara tumi dɔ bi. 

Sɛ obi pɛ sɛ ɔdɔ baabi a, ɔfa asaase no mu nyinaa hwɛ sɛ, obi nsii baabiara anaa? Afei ɔhunu 

no saa a, ɔde n’ani kari nea ɔpɛ sɛ ɔdɔ no na watwitwa hɔ kakra na wasi nkɛtɛ. Ɛne sɛ, ɔde 

nnua mmienu sisi hɔ na ɔde baako abea mu na ɔde mmerenkɛnsono ahyehyɛ mu. Sɛ wannyɛ 

no saa a, ɔtumi nso pae dua no mu na ɔde ahahan ahyehyɛ mu de asi baabi a watwitwa hɔ no. 

Saa nsɛnkyerɛnne a wayɛ wɔ beaeɛ a watwitwa hɔ no kyerɛ sɛ, ɔno na wadi hɔ kan a ɔredɔ 

hɔ. Sɛ obi fom kɔdɔ na ɔhwehwɛ mu hunu sɛ na wasi nkɛtɛ ansaa na nnipa korɔ no rekɔdɔ wɔ 

hɔ a, wɔgye asaase no ma deɛ ɔdii kan sii so nkɛtɛ. Deɛ ɔfom kɔdɔɔ hɔ no mpo apaaka yɛ no 

ka. Baabi koraa deɛ, wɔnsi nnua na mmom wɔbɔ kofie mmienu anaa mmiɛnsa de kyerɛ sɛ obi 

adi kan asi asaase no so. 

 

Koraafa/ kyɛmferɛ: Ɛyɛ nsɛnkyerɛnne bi a abɛtwafoɔ na wɔtaa yɛ. Nea wɔyɛ ne sɛ, wɔde 

kukuo anaa koraafa bi si dua nkorabata bi so de si nea wɔyɛ adwuma hɔ no anaa ne nkwanta 

na wɔtae nsafufuo no bi wɔ mu de akyerɛ sɛ, nsa wɔ hɔ. Sɛ ɔbɛtwani kɔ n’adwuma mu hɔ 

anɔpa biara a, ɔde nsa kakra yi apaeɛ de bi gu koraafa anaa kyemferɛ no mu de ma nsamanfoɔ 

ne ahonhom a wɔba n’abɛ so hɔ anadwo no. Saa nsɛnkyerɛnne yi kyerɛ Akanfoɔ gyidie wɔ 

nsamanfoɔ, abosom ne ahonhom nkaeɛ no ho. Ɔbɛtwani de srɛ akwanhosan ne bammɔ firi 

asiane mu. Sɛ ɔyɛ saa a, ahonhom yi nyɛ no ahabusuo na mmom berɛ biara wɔmma 

n’adwuma no kɔ so frɔmfrɔm. 

2.2.2 Asa mu nsɛnkyerɛnne 

Nsɛnkyerɛnne bebree da adi wɔ Akanfoɔ asa ahodoɔ mu, Akanfoɔ tumi de wɔn asa ahodoɔ no 

mu pii kasa kyerɛ afoforɔ. Sɛ obi resa na ɔtwa ne ho kɔ benkum ne nifa na ɔpagya ne nsa 

mmienu kɔ soro baebae ne nsam na ɔde ne nsa bᴐ ne bo a na ɔkyerɛ sɛ ɔman mu no nyinaa 

wɔ no. 

 

Bio, sɛ obi resa na ɔtwa ne ho kɔ benkum ne nifa na ɔde n’akyi bɛbare obi a na ɛkyerɛ sɛ ɔdan 

onipa ko no, ne nsono ne ne brɛboɔ yɛ ne dea. Sɛ ɔbaa bi ne ɔbarima bi resa na ɔbaako pa 

n’ani akyi kyerɛ ɔbaako a, na kyerɛ sɛ ɔwɔ ɔdɔ ma nea ɔne no resa no. Afei nso, obi bɛtumi 

aka ne nsateaa mmienu abea mu berɛ a ɔresa de akyerɛ saa ɔdɔ korɔ no ara. Ɛno akyi sɛ obi 

resa na ɔde ne nsa gu ne tiri so anaa ɔde gu n’akyi a, na ɔde rekyerɛ awerɛhoɔ anaa ne 

mmɔborɔ; ebia na ɔkunu anaa ɔyere, agya, ɛna anaa obi a ɔbɛn no pa ara aka nkyene agu.  Sɛ 

obi nso resa na ɔde nsa baako to ne nsa baako yam a, na ɛkyerɛ adesrɛ. Bio, sɛ obi resa na ɔde 

ne nan pempem fam dendennden a na rekyerɛ ahoɔden anaa tumi. Yei akyi no, sɛ obi resa na 

ɔde nsatea hyɛ n’anom a, na ɛkyerɛ asɛnyaa. (Agyekum, 2011:179). 

 

2.2.3 Ahemfie Bankyiniiɛ ne Akyeampoma so Nsɛnkyerɛnne 

 

Ahemfie nneɛma ahodoɔ no bi wɔ hɔ a ne nyinaa yɛ abɛbuo nko ara. Saa nneɛma yi mu atitire 

no bi ne Bankyiniiɛ ne Akyeampoma. Mpɛn pii no, sɛ yɛkɔ adwabɔ bi ase na sɛ ahemfo hyia 

hɔ a, yɛhunu nsɛnkyerɛnne ahodoɔ a ɛtuatua wɔn kyiniiɛ ahodoɔ no so, ne wɔn Akyeampoma 

no nyinaa so. Saa adwinneɛ yi nyinaa wɔ deɛ ɛka a ɛyɛ abɛbuo. Sɛ ɔhene bi soma ne kyeame 

wɔ ɔhene foforɔ bi hɔ a, ɔkyeame no fa akyeampoma kura, na ɛnsɛ sɛ ɔkyeame no fa poma a 

ɛkyerɛ ahomasoɔ ne aniammɔnho. Ɛsɛ sɛ ɔfa poma a ɛkyerɛ ahobrɛaseɛ ne obuo. Abɛbudeɛ 

ahodoɔ a yɛhunu no bi ne wɔn nkyerɛaseɛ na ɛdidi soɔ yi. 

Krampah (1997) kyerɛ sɛ, “Etire ahodoᴐ mmiɛnsa a ɛsi poma so. Ɛbɛ a ɛwɔ wei ho ne sɛ; 

“ɔdomankoma Nyansabuakwa se, “ti korᴐ mpam” anaa “ti korᴐ nkɔ agyina”. Abɛbuo yi yɛ 

afotuo de ma koroyɛ ne tumi a nnipa dodoɔ wɔ kyɛn nipa baako. 

 

Prɛmpeh (2003) nso aka deɛ ɛdidi soɔ yinom afa nsɛnkyerɛnne a yɛhu no wɔ akyeampoma 

so. Akokɔbaatan ne ne mma- Yei kyerɛ ayɔnkofa a ɛda ɔhene bi ne ne manfoɔ ntam. Ɛkyerɛ 

sɛdeɛ ɔde tumi bɔ ne manfoɔ ho ban, ɔwɔ dɔ ma ne man no na ɔhwɛ wɔn yie. Sɛdeɛ 

akokɔbaatan bɔ ne mma ho ban firi akorɔmfoɔ ho no, saa ara na ɔhene nso bɔ ne manfoɔ ho 

ban. Ɔhene bi bɛtumi de saa poma yi akɔ adwabɔ ase bere a ɔne ne manfoɔ no mu fa bi anya 

asɛm na ɔpɛ sɛ ɔsiesie saa ntawantawa no ma asomdwoeɛ ba ɔman no mu.   

Kosua a onipa nsa kura mu- Saa nsɛnkyerɛnne yi si poma bi so a, ɛkyerɛ sɛ, ‘tumi te sɛ 

kosua, yɛkura no nyansa mu. Sɛ wɔankuta mu yie na ɛfiri wo nsa a, ɛhwere wo. Ɔhene kumaa 

bi a ɔpɛ sɛ ɔte atua bɛtumi de asoma ne kyeame wɔ Ɔmanhene bi hɔ de akɔbu no bɛ. Sɛ 

ɔmanhene no hunu poma no a, ɔtumi soma ma wɔkɔfa ɔhene kumaa no ba ma wɔhwɛ siesie 

asɛm anaa ntawantawa biara a ɛwɔ wɔn ntam ma asomdwoeɛ ba. 

Akyekyedeɛ /nwa ne ɛtuo – Yei nso yɛ nsɛnkyerɛnne a yɛhunu wɔ ahemfo akyeampoma so 

no bi.  Aseɛ ne sɛ, “ɛkaa akyekyedeɛ nko ara anka tuo rento wɔ wuram da”, ɛkyerɛ 

asomdwoe ne ahotɔ. Mpanin kyerɛ sɛ ɔhene a ne nsɛnkyerɛnne nie no pɛ asomdwoeɛ.  

Apɛsɛ a ɔgyina dufɔkyeɛ so - Apɛsɛ yɛ kɛse a ɔyɛ ma dufɔkyeɛ. Yei nkyerɛmu ne” Meyɛ yie 

a, meyɛ ma wo.” Sɛ obi som obi, sɛ ebia ɔhene bi yɛ yie a, ɔyɛ ma ne man. Odikuro yɛ saa 

poma yi de som ɔmanhene. Ɛkyerɛ ahobrɛaseɛ a ɔhene bi wɔ de som ne manhene ne titire no, 

berɛ a ɔhene kumaa bi resuaeɛ no, ɔtumi kura Akyeampoma a saa adwinneɛ yi wɔ so.  

Onipa a ɔde ne nsateaa akyerɛ n’ani ase- Aka m’ani na mede rehwɛ Nyame. Ebio, yɛtumi 

kyerɛ aseɛ sɛ, me nsɛm nyinaa ne Nyame. Ɛyɛ nsɛnkyerɛnne a yɛde kyerɛ afotuo. Ɔhene bi a 

ne manfoɔ adi no hwammɔ no tumi de saa nsɛnkyerɛnne yi pue ma ne manfoɔ hunu. 

Onipa a adowa gyina ne so na ɔsono gyina ne nkyɛn- Ɛbɛ ahodoɔ a ɛtaa yei akyire ne sɛ, 

ɛsono nya wo a, adowa bɔ wo bi. Dua mu da kwan a, aboa biara wuram bi.” Yei nyinaa kyerɛ 

sɛ, wo ho ba kwan anaa wonya asɛm a, obiara ka bi. Nsɛnkyerɛnne yi kyerɛ ahodasoɔ anaa 

ahwɛyie berɛ a yɛbɛhu wɔ akyeampoma bi so. Enti berɛ a ɔhene bi anya asɛm wɔ ne manfoɔ 

nsam na obiara pɛ sɛ ɔka bie no na ɔde Akyeampoma yi pue dwam. 

Akyeampoma so nsɛnkyerɛnne na Krampah (1997), maa mfato ho bi te sɛ -Poma a kɔtɔ si so. 

ᴐse ɛbɛ a saa poma yi de nam ne “Kɔtɔ nwo anoma” na ne nkyerɛaseɛ ne sɛ abɔfra biara fa 

n’agya suban. Enti ɔhene anaa abusua a wɔde saa poma yi nante no rekyerɛ sɛ, wɔn nananom 

amammerɛ ne wɔn amanneɛ a wɔyɛ no wɔ hɔ a wɔn asefoɔ de di dwuma ɛnti Biribiara 

nsesaeɛ. Saa poma yi dodoɔ no ara na ɔtwerɛfoɔ no de bɛdi dwuma wɔ ɔfa ɛtɔ so nnan wɔ 

nhwehwɛm yi mu.  

Nsɛnkyerɛnne ahodoɔ bi nso wɔ hɔ a yɛhunu no wɔ efie. Akanfoɔ tumi gyina wɔn amammerɛ 

ne amanneɛ ahodoɔ a wɔyɛ no wɔ fie no da nsɛnkyerɛnne bi adi. Wᴐyɛ saa nsɛnkyerɛnne na 

wɔanka anaa wɔankyerɛ mu mpo a, abadwafoɔ a ahyia no te aseɛ.  

Abadintoɔ ase no, Agyeman (2011) kaa wɔ ne nwoma mu sɛ Akanfoɔ da nsɛnkyerɛnne 

ahodoɔ bi adi. ᴐkyerɛ a wɔde nsa ne nsuo na ɛyɛ amanneɛ a wɔde to akokoa no din. Onipa a 

ɔreto din no de ne nsateaa akyerɛkyerɛkwan no bɔ nsa no mu de kɔsɔ akokoa no tɛkrɛma so 

mprɛsa. Berɛ a ɔreyɛ saa no, na ɔreka asɛm bi sɛ ebia “Yɛde wo ato wo na Akosua Dɔnkɔ, 

ɛmmɛyɛ ahokyerɛ nkɔ, sɛ wo se nsa a na ɛyɛ nsa”. Ɔsan de ne nsateaa no bɔ nsuo mu de ka 

n’ano ka saa asɛm korɔ no ara. Akanfoɔ de nsuo ne nsa a wɔde sɔ akokoaa no tɛkrɛma so no 

kyerɛ sɛ, akokoaa no nyini a, ɔmma n’asɛm nsi pi, ɔmma n’ano nyɛ mmienu mmienu. Ɔnka 

nokorɛ nko ara na ɔmmfa n’asɛm mfrafra. Bio sɛ ɔse daabi a, na ɛyɛ daabi, na sɛ ɔse aane nso 

a ɛnyɛ aane. Wɔde saa nsɛnkyerɛnne yi rekyerɛ akokoaa no sɛ ewiase yɛ ɔhyeɛ ne onwunu 

ɔdɛ ne ɔyea, anigyeɛ ne awerɛhoɔ, hann ne sum na ɛmu biara abɔfra no bɛkɔ mu no ɔnyina 

pintinn. 

 

Bio, wɔde kentɛn bua abɔfra abaayaa so de de kyerɛ sɛ, sɛ ɔnyini a, ɔbɛsoa kentɛn de akɔ 

afuom anaa adi dwa. Na sɛ ɔyɛ ɔbarima nso a, wɔde etuo si ne bo san de nkrantɛ hyɛ ne nsa 

mu. Saa nsɛnkyerɛnne yi kyerɛ sɛ ɔyɛ ɔbarima enti ɔnsɔ ne tuo mu na ɔde adi ako, na nkrantɛ 

no nso, ɛsɛ sɛ ɔbɔ mmɔden yɛ adwuma na wanya sika de ahwɛ ne ho, ne yere, mma ne 

abusuafoɔ nyinaa, Atwerɛfoɔ binom te sɛ Osei Kuffour (unpublished) kyerɛ wɔ tuo ne kentɛn 

so de kyerɛ sɛ ɔmɛyɛ ɔkokoɔdurufoɔ, mmɛbɔ ne man ho ban wɔ ɔko ano.  

 

Nsɛnkyerɛnne a yɛhunu no wɔ efie bio ne Akanfoɔ awareɛ mu. Berɛ a wɔregyae awadeɛ anaa 

wɔregu awadeɛ no: ɔbaa ne okunu tumi da nsɛnkyerɛnne ahodoɔ adi de da kyerɛ sɛ wɔn dɔ a 

wɔwɔ de ma wɔn ho wᴐn ho no aba awieeɛ. Nsɛnkyerɛnne titire bi ne “Gyae-nam”. Akanfoɔ 

kyerɛ a, ɛyɛ ɛnam bi a ɔbaa de to ne kunu aduane no so de kasa wɔ abɛbuo mu sɛ ɔdɔ ne 

kunu.  

Akokɔ sisi nso yɛ nsɛnkyerɛnne a ᴐbarima nso de yi ne dɔ adi ne sɛ ɔbɛgya saa nam no ama 

ɔbaa no, “we na dɔre ma me”, na apɛsɛ yɛ kɛseɛ a, ɔyɛ ma dufɔkyeɛ. Ɛkyerɛ ɔbarima yi dɔ. Sɛ 

ɔbarima nya saa nam yi na ɔwe a, ɛyɛ animtiabuo a ɔbaa no tumi gyina so gyae awadeɛ.  

Saa ara nso na, wɔde nsɛnkyerɛnne a ɛyɛ hyireguo nso kyerɛ awaregyae bere a ɔbarima bi 

nuabaa, a ɛyɛ ɔbaa no akumaa de hyire gu koraa mu de ne sa bɔ mu, de srasra ɔbaa no abasa 

ho. Wɔyɛ saa amanneɛ yi de kyerɛ sɛ awadeɛ no agu korakora. Atwerɛfoɔ binom frɛ hyire a 

wɔde yɛ nsɛnkyerɛnne yi sɛ ɔhonam nsɛnkyerɛnne na wɔn deɛ wɔ se, “sɛ obi twitwa hyire a, 

na ɛkyerɛ anigyeɛ anaa nkonimdie.” Bio, ntwoma nso wotumi de yɛ nsɛnkyerɛnne, ɛne sɛ, sɛ 

obi twitwa ntwoma a, Akanfoɔ kyerɛ sɛ ɛyɛ anibere anaa awerɛhoɔ. Ɛnti sɛ yɛhunu sɛ ntwoma 

anaa hyire wɔ obi ho a, yɛtumi kyerɛ deɛ onii no wɔ mu. Sɛ ɛyɛ aniberɛ awerɛhoɔ anaa 

nkonimdie mu.  

 

Nsɛnkyerɛnne bio a ɛkasa a yɛhunu wɔ fie berɛ a woreyɛ bragorɔ amanneɛ bi ne sɛ Akanfoɔ 

de nkyene, kosua, apantu ɛtɔ ne sonwedeɛ reyɛ amanneɛ ama branni no. Osei Kuffour de 

n’amammerɛ nwoma no kyerɛkyerɛ mu sɛ, kosua a wɔde di dwuma wɔ bragorɔ mu no kyerɛ 

nkwa. Saa nso na wɔde sonwedeɛ no kyerɛ sɛ, abrabɔ a ɛyɛ den wɔ ɔbaa bra mu no bi ne 

awoɔ. Yɛgyina awoɔ ano animia; sɛ ɛduru saa bere no a, ɔsonobedeɛ de ne “baa yɔbea” brɛ 

ɔbaa no ma ɔtumi wo asomdwoeɛ mu. Yei pa ho a, nkyene nso kasa kyerɛ brani no ne dɔm a 

ahyia hɔ no sɛ “ɔbra ne fa a ɛyɛ dɛ ne awadeɛ; ɛte sɛ nkyene wɔ aduane mu. Afei, Akanfoɔ de 

apem tɔ ne apantu tɔ nso kyerɛ awoɔ bere a wɔde bɛma brani no. Apem tɔ no na ɛma no wo 

mma mmaa na apantu tɔ no nso yɛ mmarima akatakyie awoɔ. Yei nti sɛ amanneɛ bi rekɔ so a, 

nnipa de wɔn ani di saa nsɛnkyerɛnne ahodoɔ yi akyi na wɔte aseɛ hunu deɛ mpanimfoɔ 

rekyerɛ.  

Bio yɛtumi nya nsɛnkyerɛnne a ɛwᴐ ntoma mu. Akanfoɔ ntoma a wɔfura no mu pii no ara 

wɔn din yɛ abɛbudin. Ɛno nti Akanfoɔ nam saa din ahodoɔ yi kasa kyerɛ wɔn ho. Bere a obi 

bɛfura saa ntoma yi bi no, obi tumi hunu tebea bi a ɔnii korɔ a ɔfura ntoma no wɔ mu anaasɛ 

asɛm pɔtee bi a wamfa n’ano anka nanso ɔrepɛ akyerɛ. Ansa na ɔkanni bi bɛfura ne ntoma no, 

na ɛsɛ sɛ ɔdwene tebea ne berɛ korɔ na afei beaeɛ a ɔde ntoma no rekɔ na ankɔpɛ asɛm amma 

no. Akanfoɔ ntoma yi bi na ɛdidi soɔ yi  

- Afe bi yɛ asan  

- Anibere a ɛnsɔ gya  

- Akyekyedeɛ akyi  

- Owuo twedeɛ ɔbaako mforo.  

 Nsɛnkyerɛnne a ɛfa Akanfoɔ ntomafura ho no, ɔtwerɛfoɔ Krampah (1997) de nimdeɛ a ɛmu 

dɔ pii no ara na ato dwa. Ɔmaa saa aduradeɛ yi ho nhwɛsoɔ pii a ɛwɔ nkyekyɛmu ahodoɔ. 

Krampah (1997) deɛ, deɛ ɔreka ne sɛ aduradeɛ a ɛyɛ ntoma yi gu ahodoɔ a ebi ne kente, 

adinkra ntoma ne mpanin ntoma. Ɔkyerɛ a, saa ntoma yi mu biara wɔ nsɛnkyerɛnne bi a 

ɛkasa kyerɛ ɔmanfoɔ. Dodoɔ no ara yɛ abɛbuo ne ɔman no amammerɛ bi na wawene anaa 

adrɔ no nsɛnkyerɛnne kwan so de rekyerɛ adasa biribi.          

 

 Sԑ yԑreka nsԑnkyerԑnne a ԑkasa yi ho asԑm na yԑba ᴐman Ghana mu a, yԑn deԑ, yԑtaa yԑ 

Adinkra nsԑnkyerԑnne ahodoɔ ho nsԑm. Saa nsԑnkyerԑnne yi yɛ mfonin ahodoᴐ bi a ԑde 

Akanfoᴐ amammerԑ binom too dwa wᴐ mmerԑ bi mu. Agbo (2011) ka no pefee sԑ 

nsԑnkyerԑnne yԑ Akanfoᴐ ho adeԑ baako a ԑde adwene ne nsusuieԑ, wɔn amammerԑ ne wᴐn 

gyidie ahodoᴐ to dwa. Ↄse, saa mfonini ahodoᴐ yi wᴐ asumasԑm bi anaa adwene ne ԑbԑ 

ahodoᴐ binom a ahinta wᴐ mu. Ↄkyerԑ a, Ghana ha deԑ, yԑhunu saa nneԑma anaa 

nsԑnkyerԑnne yi wᴐ yԑn ntoma ahodoᴐ mu, ԑbi nso wᴐ ᴐwenfoᴐ nnwuma mu, kyiniiԑ so, 

agudeԑ, mfena ahodoᴐ so afei, yԑn akyeampoma so. Atwerԑfoᴐ anaa abenfoɔ binom susu sԑ 

saa Adinkra yi mu bi farebae firi nkramofoᴐ aman binom so na saa deԑ a ԑnneԑ na anyin kyԑn 

Akan man no mpo. Sԑ yԑpԑ sԑ yԑte Adinkra ase ne ne farebae deԑ a, ԑnneԑ na anansesԑm 

ahodoᴐ pii wᴐ hᴐ a ԑbi mpo nni berԑ pᴐtee bi a ԑde bae. 

 

Agbo (2011) sii so dua sԑ Adinkra nyԑ nnԑ adeԑ mmom ԑfiri tete, nea ɛwᴐ hᴐ a yɛntumi 

nkyerɛ ne nkyi no mpo firi Nkramofoᴐ mu na ԑbaeԑ. Ԑbi te sԑ ᴐsrane ne nsoroma, Adinkra 

nsԑnkyerԑne a ԑkyerԑ nokwaredie. Boateng (1980) kyerԑ sԑ saa Adinkra yi baeԑ berɛ a na 

adwadie akᴐ so wᴐ wᴐne Nkramofoᴐ ntam no. Ԑnyԑ yie nko ne Adinkra a yԑde di dwuma. 

Yԑwᴐ ahodoᴐ pii a ԑfa nnipakuo bi ne baabi a wᴐfiri ho. Sԑ yԑhwԑ Mfantefoᴐ nsԑnkyerԑnne 

ahodoᴐ a ɛwᴐ wᴐn frankaa so mu ne wᴐn akodoᴐ ho no a, ɛtumi kyerԑ akokuduro, bammᴐ, 

adwumaden ne deԑ ԑkeka ho. Saa nso na sԑ yԑtwa yԑn ani hwԑ Ghana amantifi fam a, wᴐn nso 

de nsԑnkyerԑne ahodoᴐ di dwuma. Wᴐde bi fra wᴐn fugu a wᴐnwene na wᴐn deԑ wᴐde kyerԑ 

ne fԑ nanso nnipa bi deɛ wɔde kyerԑ wᴐn nkitahodie ne wᴐn gyidie ahodoᴐ. 

 

Adinkra abakᴐsԑm mu no, Agbo (2011) kyerԑԑ mu sԑ, Adinkra nsԑnkyerԑnne yi nyinaa din no 

firi ɔpanin bi a wᴐfrԑ no Nana Kofi Adinkra a na ᴐyԑ ᴐhene wᴐ Gyaman a ԑbԑn French 

ahenkuro Ivory Coast so. Abakᴐsԑm kyerԑ sԑ, Nana Kofi Adinkra hyԑԑ Asantehene Nana Osei 

Bonsu Panyin no abufu berɛ a Kofi Adinkra bᴐᴐ sika dwa foforᴐ maa ne ho. Ԑno nti ԑde 

ntᴐkwa baa Asanteman ne Gyaamanfoᴐ ntam. Berԑ a wᴐdii Gyaamanfoᴐ so no, wᴐfaa wᴐn 

nomum. Saa nomumfa a ɛkɔɔ so no, Gyaamanfoᴐ bԑdanee anwenfoᴐ maa Asantefoᴐ yi na 

mpo wᴐn nneɛma ne ntoma a wᴐnweneeԑ no mu no wᴐde ntiamu ahodoᴐ dii dwuma. Agbo 

(2011) kyerԑ sԑ, saa ntiamu ahodoᴐ yi na Asantefoᴐ yi faeԑ a akyiri wᴐtoo no “Adinkra 

Ahyԑnsodeԑ”. Ↄtoaa so sԑ, Akanfoᴐ mu no, edin Adinkra kyerԑ “nkradie”. Saa ara nso na 

Opoku (1997) nso hunuu Adinkra. Ԑnti ᴐno nso se Adinkra ase kyerԑ nkradie. Ԑno nti mpԑn 

pii no na wᴐde Adinkra ntoma yԑ ayie anaa ahyɛnsodeɛ a wᴐde gya owufoᴐ kwan na afei 

wᴐde akyekyere wᴐn a wᴐredi awerԑhoᴐ werԑ. Yɛn Nyamesom ne anyamesom ahodoɔ, na 

afei nso ɔmanfoɔ hu no sɛ saa nsɛkyerɛnne yi tumi bi wɔ mu a ɛdi ɔman bi so. Akanfoɔ 

nsɛnkyerɛnne ahodoɔ yi ho no, Glover (1992) yɛɛ mpɛnsɛmpɛnsɛmu bi wɔ nkonnwa so ne 

akyeampoma ho. Ɔkyerɛ yɛn sɛ deɛ ɛwɔ nkonnwa so no yɛsom wɔn, ma wɔn nnuane ne nsa 

na yei kyerɛ yɛn sɛ tumi bi wɔ mu. Bio, deɛ ɛsi akyeampoma so no deɛ, ɔkyerɛ a dodoɔ no 

ara yɛ abɛbudeɛ ne mfonin sɛ mmoa ahodoɔ bi te sɛ gyata, ɔsono, akorɔma ne deɛ ɛkeka ho. 

Afei, ɔsii no pi nso sɛ nsɛnkyerɛnne a ɛwɔ akyeampoma no da ɔman anaa abusua bi gyidie ne 

wɔn suahunu adi. 

 

Owusu Ansah (1992), se ɔno nso aboa yie de nsɛnkyerɛnne ahodoɔ pii totoo dwa wɔ Twi ne 

Borɔfo kasa mu. Ɛmu no, ᴐda no adi sɛ adinkra pii no ara yɛde adwene na ɛbuo na afei nso 

mfonini a yɛde asi hɔ ama no no ɛne no nni twaka biara. Yei ma mehunu sɛ Glover (1992) 

adwene a ɔwɔ fa adinkra ho no ne Owusu-Ansah (1992) deɛ no reyɛ ayɛ pɛ kakra, esaine sɛ 

wɔn nyinaa kyerɛ sɛ yɛde adwene na ɛsusu na afei wɔn mu biara de mfonini bi di dwuma. 

Yɛyi yei to nkyɛn a, ɛmu dodoɔ no ara nso de bɛdi dwuma sɛdeɛ Glover (1992) kaa wɔ ne 

nsɛm mu no, sɛ adinkra nsɛnkyerɛnne yi adwene mu mfonini bi adi na afei pii no ara yɛ ɛbɛ a 

ɛfa nnipa, ɔman ne mmoa ahohoɔ ho 

Opoku (1997), nsɛm a ɔde too dwa wɔ ne nwoma mu no kyerɛ sɛ, adinkra nsɛnkyerɛnne yi 

wɔ ntoma a ɛfura obi mu a, ɛde adwene mu nsɛm pii no ara na ɛto dwa. Bio, ɔhunu sɛ ɛnyɛ 

ataadeɛ anaa ntoma bi kɛkɛ na ɛfura nnipa korɔ no na mmom, saa nnipa no de ahuntasɛm bi 

anaa asumasɛm bi na ɛreto dwa. Sɛ saa deɛ a, ɛnneɛ na yɛhunu yi nyɛ nsɛnkyerɛnne ara kwa 

na mmom ɛyɛ nsɛnkyerɛnne a ɛka biribi kyerɛ ɔmanfoɔ anaasɛ ɛde asumasɛm ne ahuntasɛm 

bi to dwa sɛdeɛ Opoku (1997), kyerɛ no. Fletcher ne Gill (2000) susu sɛ, nsɛnkyerɛnne 

bɛtumi agyina hɔ ama ahyɛnsodeɛ. Yei nti na yɛhunu ekuo bi ahyɛnsodeɛ ahodoɔ wɔ wɔn 

afadeɛ bi te sɛ baagye ne ‘emblems’ ne mfonini a wɔde ahyɛnsodeɛ pɔtee bi agyina hɔ ama 

no. Saa deɛ, ɛnneɛ na saa nsɛnkyerɛnne ahodoɔ yi yɛ anisoɔ adeɛ bi a ɛda adi wɔ adwenem 

sɛdeɛ atwerɛfoɔ pii no ara te sɛ Opoku (1997) ne Owusu-Ansah (1992) rekyerɛ no na afei nso 

wɔ Aman ahodoɔ pii so no ɛkyerɛ ɔman no ahunutasɛm ne wɔn amammerɛ binom. Sɛdeɛ 

yɛaka no dada no ɛyɛ abɛbudeɛ a ɛde ɛbɛ ahodoɔ to dwa.  

 

2.3 Akanfoɔ Akyeampoma ne ho mfasoɔ binom wɔ Akanfoɔ Ahensɛm mu  

Sɛ yɛde asɛmfua “Akyeampoma” to hɔ a, sɛdeɛ Opoku (1997) kyerɛ ne sɛ “ɛyɛ nsɛmfua 

mmienu a ɛfiri Akan kasa mu a ɛne “ɔkasamafoɔ” anaa sɛ “ɔkyeame” ɛna “poma” Ne traa mu 

no, asɛmfua Akyeampoma asekyerɛ ne sɛ poma a ɔkyeame, ɔhene kasamafoɔ kura.  

Quarcopome (1996) kyerɛ sɛ, saa poma yi wɔ nkyɛmu mmienu a baako yɛ tenten bɛyɛ 

anammɔn nnum firi fam na wɔde foforɔ nso ataa so a nsɛnkyerɛnne soronko si so na ɛtɔ da a 

wɔtumi te anaa yi firi so. Saa nsɛnkyerɛnne a ɛsi so yi ne deɛ saa nhwehwɛmu yi      twerɛfoɔ 

yi de reyɛ ne nhwehwɛmu yi. Wɔde dua bi te sɛ esa, fɔtɔ anaa dua bi a, ɛwɔ ahoɔden na wɔde 

sene saa poma yi ne nsɛnkyerɛnne a ɛsi soɔ no.  

Nkɔmmɔ a me ne anwenefoɔ binom twetweeɛ, no kyerɛɛ me sɛ ansa na wɔbɛpɛ nsɛnkyerɛnne 

de asi poma no so ama ɔhene bi no wɔwɔ nneɛma bi a wɔhwɛ ansa na wɔama wɔn 

nsɛnkyerɛnne. Wɔkyerɛ a, wɔhwɛ sɛ ɔhene bɛn na ɔde saa akyeampoma no bɛdi dwuma anaa 

wohia saa poma no. Nea nti wɔyɛ saa ne sɛ, Akanfoɔ ahensɛm mu no nnipakuo mmiɛnsa pɛ 

na wɔwɔ ho kwan sɛ wɔde akyeampoma di dwuma; yeinom ne ɔman, abusua ne ahemfo. Eno 

nti wɔhwɛ deɛ ɔde poma no rebɛdi dwuma no dibea ne ne kankorɔ ne ne botaeɛ. Sɛ ɔyɛ 

ɔhene, abusua anaa ɔman mu no nyinaa. Wɔkyerɛ mu sɛ, mpɛn pii no nsɛnkyerɛnne a ɛsi 

ɔman akyeampoma no so no deɛ, ɛkyerɛ nkabom.  

Quarcopome (1996) nso kyerɛkyerɛ mu sɛ, ɛyɛ ɔkyeame poma a nsɛnkyerɛnne soronko bi si 

so a ɛda ne dwumadie, ne bo a ɔsom wɔ ahemfie no adi. Ɔno nso hunu akyeampoma wɔ 

kwan soronko so. Bere a Opoku (1997) reka sɛ ɛyɛ dua anaa poma a wɔakyɛ mu mmienu no, 

Quarcopome (1996) deɛ ɔse ɛyɛ dua a wɔasene na wakyekyɛ mu mmiɛnsa: Poma no nan a ɛsi 

fam no, ne mfinimfini, ɛne ne ti a abɛbudeɛ bi si so no. Ɔkyerɛ a, poma no nan no ne 

mfinimfini, no deɛ n’ahosuo taa yɛ tuntum, sika kɔkɔɔ anaa biribi a ɛhyeren. Afei poma no ti 

no deɛ ɛtumi yɛ aboa bi, nnipa, nnua anaa biribiara a atwa yɛn ho ahyia yi mu bi. Na sika 

kɔkɔɔ a wɔde anwene anaa asene saa nsɛnkyerɛnne yi boa da amammerɛ bi adi fa Akanfoɔ 

ho. Ɛsane nso ma yɛhunu nnepa a yɛnya wɔ Akanfoɔ amammerɛ ahodoɔ no mu.  

Krampah (1997) ka sɛ Akyeampoma biara wɔ nkyɛmu mmienu. Nkyekyɛmu a ɛdi kan no yɛ 

poma no ankasa a ne tenten bɛyɛ a ɛduru nea ᴐkuta no abatiri. Ne nkyekyɛmu a ɛtɔ so 

mmienu no ne poma no ne ti a ɛyɛ nsɛnkyerɛnne a wɔde dua asene na wɔde sika abena atoto 

ho. Krampah (1997) nso nam ne nkyerɛkyerɛ mu yi so ma yɛhunu mfonin bi wɔ yɛn ani so. 

Ne nkyerɛkyerɛmu yi ne Opoku (1997) nsɛm no nam adwene baako so.  

Ɛwɔ kwan a wɔkita akyeampoma no, Krampah (ibid) kyerɛɛ sɛ, “Sɛ Ɔkyeame de poma nam 

a, ɔde kita ne nsa nifa. Sɛ ɔgyina dɔm anim rekasa a ɔde poma no kita ne nsa benkum, esiane 

sɛ ɛbia na ɔde ne nsa begye nkyea, wɔmfa nsa benkum nnye nkyea wɔ badwa mu anaa dɔm 

anim.  

Saa nkyerɛkyerɛ mu yi ma mehunu no pefee sɛ wɔnkura akyeampoma no biarabiara. Ɛwɔ 

kwan soronko a wɔde, kura nante ne dea wɔde kuta berɛ a wɔrekasa wɔ badwam na mpo 

asodie a ɛda ɔkyeame a ɔkura no so. Esaine sɛ, poma no yɛ tumi ɔkwan bi so de ma ɔhene no 

na nsɛnkyerɛnne a ɛsisi soɔ no da ahintasɛm ne ɔman no amammerɛ bi adi no nti, ɛnni sɛ 

ɔkyeame no toto no ase. Yei nti Krampah (1997) si so dua sɛ sɛ ɔkyeame kita poma no wɔ 

badwam a ɛnni sɛ ɔtɔ nko anaa sɛ ɔda. Sɛ ɔda, na ɔfiri nakonnwa no so tɔ fam a wɔkyi. Afei, 

ɛnni sɛ ɔkyeame nom nsa bo berɛ a poma no kura nsam. Ɔhunu no sɛ obi a wabo nni 

ahohyɛsoɔ wɔ ne neyɔeɛ ne ne kasa ho. Ɔbetumi ayɛ basabasa wɔ ne neyɔeɛ mu na ɔnam so 

de animguaseɛ aberɛ deɛ ɔsoma no no.  

Ross (2002) yɛ ɔtwerɛfoɔ baako bi a ɔkasa faa nsɛnkyerɛnne a ɛsisi akyeampoma no so. 

Ɔkyerɛ a, nsɛnkyerɛnne ahodoɔ a yɛhunu wɔ Akanfoɔ Akyeampoma soɔ no de mmɛ 

mpempem na ɛnam a ɛmu biara de amanyɔsɛm a ɛkyerɛ abusuabɔ anaa tumidie nam.  

 

2.4 Akyeampoma Nsɛnkyerɛnne Ahodoɔ.  

Odotei ne Awedeba (2006) kaa asɛm bi sɛ ɛyɛ ɔman ne abusua kyeame a wɔn nyinaa de 

akyeampoma nsɛnkyerɛnne a ɛde nteaseɛ bi ma ɔmanfoɔ no hwɛ ho de bɔ wɔn bra. Wɔse, 

abusua akyeampoma no deɛ wɔde akraboa na ɛdi dwuma na ɔman akyeampoma deɛ ne 

nsɛnkyerɛnne no yɛ nnoɔma ahodoɔ pii a ɛbi tumi yɛ mmoa, nnipa bi a wɔredi dwuma sono 

bi na afei ɛtumi yɛ nnipa ne mmoa a wɔn nyinaa reyɛ biribi de kasa kyerɛ ɔmanfoɔ. Wɔkyerɛ 

a, saa aboa a ɔsi poma no so da nneyɛeɛ bi adi fa saa abusua no ho.  

Sɛdeɛ maka no dada no, akraboa na yɛhunu wɔ so. Sɛ ebia Asona Abusua, Osei Kuffour 

(2009) kyerɛkyerɛ sɛ abusua biara akyeampoma no yɛ abusua no akraboa. Asona abusua deɛ 

yɛ Kwaakwaadebi (Anene) Aduanafoɔ deɛ yɛ ɔkraman a gyentia hyɛ n’ano, Agona nso yɛ 

ako a ɔredi abɛ. Sɛ yɛhwɛ Agonafoɔ poma no so a, ako no kyerɛ anoteɛ. Yei nti Agonafoɔ 

susu sɛ wɔn ano ate na wɔtumi kasa wɔ badwam.  

Sɛ abusua poma yi pa ho a, yɛwɔ ɔman anaa ɔhene poma. Asare Poku (1997) kyerɛɛ sɛ saa 

poma yi deɛ nsɛnkyerɛnne a ɛsi so no tumi yɛ ɛbɛ anaa ɔman no akosɛm bi ɛtumi nso yɛ 

ɔman bi abakɔsɛm na afei wɔtumi de nnipa ahodoɔ bi a wɔredi dwuma bi si poma no so sɛ 

nsɛnkyerɛnne a ɛkyerɛ ɔhene no akukuodurosɛm anaa biribi a ɛbɛboa ada ne kɛseyɛ adi.  

 

2.4.1 Deɛ Akyeampoma firi ne deɛ Akanfoɔ de yɛ.  

Nkɔmmɔ a me ne Akyeame binom diiɛ no, wɔantumi ankyerɛ akyeampoma abɔseɛ. Deɛ na 

ɔkyeame Akuffo, a ɔyɛ Okuapehene kyeame reka ne sɛ, wɔn deɛ wɔn hyɛda nnim beaeɛ a 

ɛfiri baeɛ a ɛnnɛ yi abɛgye nhini saa a, ɛno na ɛkyerɛkyerɛ yɛn anaa ɛdi akotene wɔ yɛn 

ahennie mu saa na ɛsan boa akyeame ma wɔn tumi wɔ wɔn nnwuma ahodoɔ mu.  

Tschumi (1978) kyerɛ sɛ, Akanfoɔ yɛ Jewfoɔ asefoɔ enti wɔn nnoɔma bi a wɔyɛ no da no adi. 

Ɔse Jewfoɔ na na wɔde poma nante enti wɔn ahemfo, atemmuafoɔ ne adikanfoɔ binom te sɛ 

Moses ne Elijah na wɔkura poma bibiara.  

Twerɛ Kronkron ka no wɔ Mose nwoma a ɛtɔ so mmienu sɛ, na Mose kura poma na ɛno na 

Nyankopᴐn maa ɔde too fam a ɛdanee ɔwɔ no.  

Yei di adanseɛ sɛ poma kura yi firi tete na abɛsi Akanfoɔ mu. Tschumi (1978) toaa so sɛ na 

wɔkura poma deɛ nanso na ɛno deɛ nsɛnkyerɛnne nwanwasoɔ biara nsi so. Ɛnti n’adwene ne 

sɛ saa poma yi na Akanfoɔ hunuiɛ bere a na mmusua kuo bi nam wɔ Nile Subɔnhwa no mu. 

Ɔkɔ so kyerɛ sɛ, tete mmerɛ no mu a na anibue mmaeɛ no, na ahemfo atirimmᴐdenfoɔ tumi 

soma kɔ ɔhene foforɔ bi hɔ, ɔde poma hyɛ ne nsam na ɔde abɔ no kɔkɔ sɛ, wɔanyɛ n’apɛdeɛ 

amma no a ɔbɛyɛ biribi. Yei mu nyinaa wɔde poma na ɛsoma de kyerɛ ɔhene no tumi. Saa ara 

nso na Ɔpanin Kofi Arkoh a ɔfiri Gomua Borɔfo a ɛwɔ Mfinimfini mantam mu nso ii 

nkɔmmɔ fa poma yi ho. Ɔkyerɛɛ me nea ɛyᴐeɛ a “poma” yi baaeɛ a abɛgye nhini wɔ Akanfoɔ 

mu na afei abɛyɛ adwuma ama anwenfoɔ ne atomfoɔ sɛ wɔde nsɛnkyerɛnne a ɛfa ɔhene biara 

de bɛdi dwuma asi soɔ.  

ƆFA 3 

NHWEHWƐMU AKWAN 

3.0 Nnianimu 

 

Mpanin se, “Amammerɛ wɔnto ntwene”.  Ne saa nti na mafa ato ne ho so sɛ mɛhwehwɛ 

abakɔsɛm a ɛtaa nsɛnkyerɛnne ahodoɔ a ɛsisi Akuapem Ahemfo Akyeampoma so ne akwan 

ahodoɔ a yɛnam so bɛbɔ ho ban ama nkyirimma nso anya ho mfasoɔ. Ɔfa yi mu no mede 

bɛhwɛ nhwehwɛmu no su, nnipakuo a mede yɛɛ nhwehwɛmu no, Nnipakuo nyiyimu, kwan a 

mefaa so nyaa nsɛm ne kwan a mefaa so nyaa nsɛm yɛɛ mpɛnsɛmpɛnsɛmu yi atoa so. 

 

3.1 Nhwehwɛmu no su 

 

“Qualitative” nhwehwɛm na mede dii dwuma sɛdeɛ ɛbɛboa me ama mahunu Nsɛnkyerɛnne 

ahodoɔ a Akuapem ahemfo akyeampoma so no ne wɔn abakɔsɛm a ɛtaa akyiri.  Saa 

Qualitative nhwehwɛmu yi yɛ nhwehwɛmu bi a ɛboa ma ɔtwerɛfoɔ tumi si mmɔntene so bere 

a ɔreyɛ nhwehwɛmu bi de apɛ suahunu biara a ɛwɔ biribi ho ne ɛmu nteaseɛ nyinaa na 

wɔagyina so de nokorɛ a ɛwɔ ne nhwehwɛmu anaa deɛ ɔreyɛ nhwehwɛmu afa ho no ato dwa.  

Ɛbɛboa ama maka anaa mede adwenekyerɛ biara a ɛwɔ Akuapem ahemfo akyeampoma ho no 

ne ɛho abakɔsɛm biara ato dwa.  Ne nyinaa mu no suahunu yi bɛboa ama yɛate Akuapemfoɔ 

yi ase yie, wɔn abrabɔ, wɔn amammerɛ ne wɔn abakɔsɛm a ɛtaa wɔn nsɛnkyerɛnne ahodoɔ 

akyi ne mpo deɛ ɛwɔ wɔn akyeampoma so no so. 

 

Botae titire nti a mede “qualitative research nhwehwɛmu yi dii dwuma na Borg ne Gall 

(1996) kyerɛkyerɛ mu bere a wɔfaa nsɛm bi firi Overfield (2001) nnwoma bi mu.  Wɔse 

“Qualitative” nhwehwɛmu yɛ nhwehwɛmu mapa a ɛsom bo paa ara a ɛwɔ nnipa abrabɔ ne 

n’atetesɛm mu paa ara. Bio ɔhunu sɛ ɛyɛ dwuma sono baako a wɔn amammerɛ mu ne sɛ 

wɔbɛhwɛ ebinom amammerɛ mu ne wɔn nteaseɛ yie pa ara na wɔatumi ama nkyerɛkyerɛ mu 

a ɛmu dɔ sɛdeɛ ɛbɛyɛ a akenkanfoɔ nso bɛte aseɛ. 

 

Wɔn a wᴐabene wɔ yɛn atetesɛm mu anaa nneɛma a atwam nso yɛɛ nhwehwɛmu wɔ 

amammerɛ a atwam a ɛfa nnipa wɔayɛ ateasefoɔ pɛn sɛdeɛ ɛbɛyɛ a yɛbenya nhunumu wɔ yɔn 

nnipaban ho, sɛdeɛ yɛn su teɛ ɛne yɛn ho yɛn ho, (Overfield, 2001). Yeinom bɛtumi ama 

yɛaka sɛ wɔn a wɔyɛ nhwehwɛmu mapa no wɔn botaeɛ ara ne sɛ wɔbɛte nnipa abrabɔ ne wɔn 

su ase. 

 

Mede “Qualitative” nhwehwɛmu yi dii dwuma ɛsiane sɛ ɛyɛ nhwehwɛmu a ɛnhia mma 

nkontaa biara na mmom sɛ yɛrebɛka yɛn abakɔsɛm a ɛnam so maa biribi gyee nhini ne mpo 

yereyɛ nkyerɛkyerɛmu afa biribi ho sɛ yɛpɛ sɛ yɛhunu abakɔsɛm a ɛtaa biribi akyi ne ne 

nteaseɛ. Mede saa nkyerɛkyerɛmu su yi na ɛrebɛdi dwuma ahwehwɛ anaa ayɛ nhwehwɛmu de 

ahunu abakɔsɛm ne ne nteaseɛ a ɛwɔ nsɛnkyerɛnne ahodoɔ a yɛhunu wɔ Akuapem Ahemfo 

Akyeampoma so. 

 

3.2 Nnipakuo a mede wɔn yɛɛ me nhwehwɛmu no. 

Abenfoɔ binom nhwehwɛmu a wᴐayɛ na wɔde ɛho mmuaeɛ anaa nyiano ato abɛɛfo internet 

so kyerɛ sɛ, sɛ yɛka nnipakuo a yɛde yɛ nhwehwɛmu a ɛne nnipakuo bi anaa nneɛma bi a 

yɛde yɛn ani bu sɛ yɛde wɔn bɛdi dwuma wɔ yɛn nhwehwɛmu bi mu Mpɛn pii no ɛtumi ba sɛ 

saa kuo yi so dodo sɛ yɛde wɔn nyinaa bɛyɛ saa nhwehwɛmu no na mmom wɔn ahosuo tumi 

yɛ pɛ a, ɛtumi yɛ suban ne asetena mu nneɛma bi.  Yei ma obi a ɔreyɛ nhwehwɛmu kyɛ ne 

nnipakuo no mu ma no nya nnipakuo a ɔde dii dwuma (target) ne nnipa nyiyimu no 

(sampling). 

 Saa dwumadie anaa nhwehwɛmu yi mu no, mede nnipakuo ne nneɛma titire bi te sɛ ahemfoɔ 

akyeampoma na edii dwuma. Bio nso mehwɛɛ saa akyeampoma yi wɔ Apueeɛ mantam mu.  

Mmom mamfa nkuro a ɛwɔ Apueeɛ mantam hɔ nyinaa mede wɔn a wɔ Akuapem, a ɛyɛ 

amantoᴐ dunson no mu bi. Ɛhɔ no mpo meyiyii nkuro no bi na mefaa wɔn Akyeampoma bɛyɛ 

aduonum nso de dii dwuma. 

 

3.3 Nnipakuo nyiyimu 

Nnipakuo nyiyimu ne deɛ abɛɛfo ka no sɛ “Sampling” a ɛwɔ dwumadie yi mu.  Mpɛn pii no 

sɛ nhwehwɛmu bi rekɔ so wɔ beaeɛ bi a, ɛho nhia sɛ deɛ ɔreyɛ nhwehwɛmu no de dɔm pii no 

ara bɛyɛ ɛsiane sɛ yei mmoa mma yɛnnya nsɛm pɔtee a ɛno nti wɔreyɛ nhwehwɛmu no. Yei 

nti ɛho hia sɛ yɛbɛyiyi nnipakuo no mu ama no ayɛ dɔm kumaa bi.  Abemfoɔ binom 

nhwehwɛmu a wɔyɛ faa kwan a yɛnam so yiyi nnipakuo mu no kyerɛɛ wɔn adwene sɛ ɛnyɛ sɛ 

yɛde dᴐm pii biara bɛyɛ nhwehwɛmu mmom ɛsɛ sɛ yɛyɛ nnipakuo nyiyimu na atumi aboa 

ama yɛn nsa aka mmuaeɛ pɔtee a yɛrehwehwɛ afiri nnipa no nkyɛn.  Wɔkyerɛ sɛ, sɛ yɛte 

nnipa dodoɔ no so a, ɛmma yɛmmɔ ka pii na ɛma adwuma no nso ko so na ne korakora no 

yɛnya nsɛmpɔ pɔtee a ɛno nti na yɛreyɛ saa nhwehwɛmu no.  Yei nyinaa nti na ɛho hia sɛ 

yɛyiyi nnipakuo no mu ansa na yɛayɛ nhwehwɛmu adwuma biara.  Yei nti megyinaa saa 

adwene yi so yiyii ne nneɛma ne nnipakuo a ɔpɛɛ sɛ ɔde di dwuma. 

 

Medii kan hwɛɛ akyeampoma nsɛnkyerɛnne ahodoɔ ne dodoɔ a mede bɛyɛ me nhwehwɛmu 

no.  Mede ɔkwan a ɛyɛ “purposive sampling” na mede yiyi akyeampoma a mehia.  Saa 

“purposive Sampling” na Owuo-Ewie (2012:29) kyerɛ sɛ “ɛyɛ kwan a yɛgyina yɛn 

nhwehwɛmu no botaeɛ no so de yiyi nipakuo ne nneɛma a ɛbɛboa yɛn wɔ nhwehwɛmu yi 

mu” Bio ɔkyerɛ sɛ ɛyɛ kwan a yɛfa so yi nnipa a wɔagye din sɛ wɔwɔ nimdeɛ bi a 

nhwehwɛmufoɔ no bɛtumi de wɔn ho ato wɔn so anya nsɛm titire pɔtee bi de ayɛ ne 

nhwehwɛmu no. Yei nti mepɛɛ akyeampoma bɛyɛ aduonum bi a ɛbɛboa ama manya deɛ 

mehia ne akyeame bɛyɛ du.  Afei me ne ahemfie mpanimfoɔ binom a ɛbi mpo yɛ 

abusuapanyin ne mmabunu bi nso kasaa wɔ Akuapem nkuro no bi so. 

 

3.4 Ɔkwan a mefaa so nyaa nsɛm dii dwuma 

Mpanin aka sɛ “sɛ wotwe bɛn nsuo a, na wote sɛ kɔtɔ bɔ wa”.  Ne saa nti menyaa aboterɛ de 

me ho too nhyehyɛeɛ ahodoɔ so de pɛɛ nimdeɛ ahodoɔ yɛɛ ne dwumadie yi. 

Sɛdeɛ nhwehwɛmu yi yɛ “qualitative” nhwehwɛmu, na ɛyɛ nhwehwɛmu a ɛboa ma yɛnya 

abakɔsɛm ne nteaseɛ a ɛtaa biribi akyi no, ɛma mede akwan ahodoɔ bi te sɛ nkɔmmɔtwetwe, 

ahwɛeɛ, mfonin ahodoɔ ne akenkan ɛna nwoma a wᴐatintim afa nhwehwɛmu no ho. 

 

3.4.1 Nkɔmmɔtwetwe 

Owu-Ewie, (2012:41) kyerɛ sɛ “nkɔmmɔtwetwe ne sɛ yɛredi nkitaho bi a ɛho wɔ mfasoɔ 

mapa ɛnam adwene a yɛwɔ sɛ yɛde repɛ nimdeɛ anaa suahunu bi a ɛbɛboa ama nsɛmmisa bi a 

yɛde rɛdi dwuma bi bɛnya ɛho mmuaeɛ”.  Ɔtoaa so maa mehunuu sɛ saa nkɔmmɔtwetwe yi 

gu ahodoɔ mmiɛnsa.  Ɛbi ne nkɔmmɔtwetwe a mmra anaa nhyehyɛeɛ da ho (structured 

interview), deɛ nhyehyɛeɛ kakra na ɛda ho (Semi Structured) ne deɛ nhyehyɛeɛ biara nna ho 

(Unstructured). Mmiɛnsa yi mu no mede deɛ mmara anaa nhyehyɛeɛ pɔtee biara nna ho no, 

dii dwuma yie. Ɛne sɛ saa nkɔmmɔtwetwe yi yɛ nkitahodie bi a nsɛmmisa pɔtee biara nna ho 

a wɔbisa obi pɛ nimdeɛ na mmom nsɛmmisa no ara na ɛde ne ho ba bere a wahyɛ wɔn 

nkitahodie no ase no. Mpanin se “yɛpɛ a, yɛbɛhu nti na yɛkyerɛkyerɛ boa”. Metuu anammɔn 

kɔɔ Akuapem nkuro yi bi so te sɛ Akropong ne animdefoɔ binom kɔtwetwee nkɔmmɔ. Me ne 

Akyeame binom dii nkɔmmɔ bisabisaa wɔn kwan a ɛnam so ma wɔnyaa wɔn Akyeampoma 

ahodoɔ na mpo abakɔsɛm a ɛtaa wɔn Akyeampoma ne nsɛnkyerɛnne ahodoɔ no akyi. Ɛnam 

so maa menyaa nhunumu wɔ kwan a wɔnam so nyaa saa nsɛnkyerɛnne no ne n’asekyerɛ. 

 

Yei akyiri no, mepɛɛ berɛ nso ne mpanimfoɔ bi te sɛ abusuapanin nso dii nkɔmmɔ na wɔn 

nso de wɔn nimdeɛ a wɔwɔ fa ho no domm me. Mamma no anso hɔ ara, me ne mmabunu 

binom nso dii nkitaho maa wɔn nso kyerɛɛ me deɛ wɔnim wɔ akyeampoma no bi so ne ɛho 

mfasoɔ a ɛwɔ ma wɔn. 

 

3.4.2 Mfonini ahodoɔ 

Ɛsiane sɛ na nkɔmmɔtwetwe ho nko ara ntumi mma me dwumadie anaa nhwehwɛmu no nni 

mu na afei nso na ɛhia sɛ mede nsɛnkyerɛnne ahodoɔ no bi nso kyerɛ akyeame ne ahemfie 

nnipa bi a me ne wɔn twetwee nkɔmmɔ no nti, mede mfonin ahodoɔ bi a mede “kamera” 

twitwaeɛ no bi nso dii dwuma wɔ nhwehwɛmu yi mu. Owu-Ewie (2012:50) kyerɛ sɛ, mfonin 

a yɛde di dwuma wɔ nhwehwɛmu mu no boa ma nhwehwɛmu no di mu na mpo ɛne 

mpanimfoɔ asɛm a wɔ se “deɛ ɛwɔ anisoɔ na yɛde kɔ daeɛ mu” no yɛ pɛ. Ɔkyerɛ sɛ, sɛ wonya 

mfonin wɔ biribi ho, te sɛ nsɛnkyerɛnne a ɛwɔ Akyeampoma yi bi so kyerɛ a, ɛboa ma 

wɔtumi kasa fa ho ma wɔnya abakɔsɛm no yie. Yei nti, berɛ a mereyɛ nhwehwɛmu no, 

metwitwaa nsɛnkyerɛnne ahodoɔ no bi guu kamera nso, mede kɔbisabisa Akyeame binom ne 

mmabunu no ɛho nsɛm. Ɛnam saa mfonin ahodoɔ yi so maa mehunuu akyeampoma no mu 

ahodoɔ ne sɛ mpo deɛ wɔde kɔ ayie ne deɛ wɔde yɛ afahyɛ bi anaa deɛ wɔde kɔ adwabɔ 

ahodoɔ ase. 

3.4.3 Ɔhwɛ/Ahwɛeɛ 

Mpanin kaa asɛm bi sɛ “W’ani sa mu a, yɛnni nnya wo” na aboa kontromfi nso se, “Me 

suman ne m’ani.” Menam ɔhwɛ kwan so pɛɛ nimdeɛ wɔ me nhwehwɛmu yi mu. Sɛ yɛka sɛ 

ɔhwɛ a sei na Owu-Ewie (2012:46), ka faa ho, ɔkyerɛ sɛ, “Ɛyɛ nhwehwɛmu akwan no mu 

kumaa bi a yɛnam so pɛ nimdeɛ wɔ biribi ho yɛmfa ɔkasa nni dwuma kyenkyenee biara wɔ 

mu”. Deɛ ɔreyɛ nhwehwɛmu no tu anammɔn kɔ beaeɛ a dwumadie bi rekɔ so a ɔsusu sɛ ɛne 

ne nhwehwɛmu no wɔ twaka bi na ɔde n’ani akɔhwɛ no dinn de afa mu aba bi. 

 

Mekɔɔ Akuapem nkuro no bi so ne titire ne Akropong Akuapem kɔhwɛɛ kwan ahodoɔ binom 

ne adwuma ahodoɔ a wɔde wɔn Akyeampoma no die. Berɛ baako a mekɔᴐ hɔ kɔyɛɛ ahwɛeɛ 

nhwehwɛmu no bi ne Ɔgyefoɔ bosome no mu no berɛ a na Akuapemfoɔ resie wɔn Manhene 

Ɔseadeyɔ Addo Dankwa III a na ɔyɛ Akuapemanhene. Berɛ yi mu no, menyaa kwan hunuu 

akyeampoma ahodoɔ pii na nimdeɛ a menyaeɛ baako ne sɛ sɛ wɔn Akyeampoma no gu 

ahodoɔ a wɔde bi kɔ ayie na wɔde bi nso yɛ afahyɛ nkaeɛ no. 

 

Saa ahwɛeɛ dwumadie yi boa maa mehunuu Akyeampoma bi a na ɛyɛ den sɛ wɔde bɛpue 

ama mahu no saa berɛ no, Ɔkyeame biara de deɛ pue na mpo ɛboa ma metumi twaa mfonin 

ahodoɔ no bi wɔ ho a akyire yi no mede kɔbisabisa mpanimfoɔ ne akyeame mpanimfoɔ 

binom pɛɛ ɛho abakɔsɛm no.  

 

3.4.4 Akenkan (Nwoma mu) 

Mehunuu sɛ mfonintwa, nkɔmmɔtwetwe ne ahwɛeɛ no nko ara ntumi mma nhwehwɛmu yi 

nsi pi ɛnti mesane kenkann nwoma binom a ɛfa saa nsɛnkyerɛnne ahodoɔ a ɛsisi 

Akyeampoma so no so pɛɛ nimdeɛ wɔ mu. Mekan nwoma ahodoɔ bi te sɛ “Hearing and 

keeping” a A A Opoku twerɛeɛ, ne nea ɛkeka ho. 

3.5 Kwan a mefaa so nyaa nsɛm yɛɛ nhwehwɛmu no. 

Sɛdeɛ medii kan kaeɛ no, me ne mpanimfoɔ bi twetwee nkɔmmɔ. Mpanimfoɔ yi bi ne 

Akyeamehene a ɔwɔ Akropong Akuapem; ahemfo no bi akyeame ne ɛbinom nso a wɔyɛ 

abusuapanin ne abusua no mu mpanimfoɔ. Afei me ne mmabunu a wᴐwɔ Akuapem no bi nso 

dii nkɔmmɔ tiee wɔn adwene faa akyeampoma no nsɛnkyerɛnne no ho. Mesane nso ne 

ɔbabunu bi a ɔyɛ adwuma wɔ ahemfie na ɔyɛ ahenemma mpaboa nso kasaeɛ. 

 

 Nkɔmmɔtwetwee no mu no, manhyɛda antwerɛ nsɛmmisa kyenkyenee biara na mmom 

nkɔmmɔ no ara na ɛde me nsɛmmisa no baeɛ. Yei nyinaa kɔɔ so wɔ Akuapem nkuro no bi so. 

Nnipa pii no ara, berɛ a mebisaa wɔn nsɛm no firii wɔn akoma mu yiyii me   nsɛmmisa no 

ano maa menyaa mmuaeɛ dodoɔ no ara. 

 

Bio nso, mfonin a ahodoɔ na ɛwɔ kamera no so no boaa maa mede bi kɔbisabisaa akyeame 

binom na wɔn nso wɔn mmuaeɛ no ho baa me mfasoɔ pa ara. Saa ara nso na saa mfonin yi 

boa maa menyaa akyeampoma ahodoɔ no ho mfonin wɔ me nhwehwɛmu yi mu wɔ ɔfa ɛdi 

kan no. Saa ara nso na berɛ a metuu anammᴐn hwɛɛ akyeampoma ahodoɔ no bi nso no ɛboa 

maa menyaa akyeampoma no dodoɔ no ara na ɛmaa mepɛɛ ho abakɔsɛm. 

 

3.6 Mpɛnsɛmpɛnsɛmu mu 

Nsɛm ne Nimdeɛ ahodoɔ biara a menyaeɛ no, sɛ ɛyɛ deɛ na wᴐatwerɛ a mekenkaneeɛ anaa 

deɛ menya firi mpanimfoɔ ahodoɔ nkyɛn berɛ a mekɔbisaa wɔn nsɛm no boa maa meyɛɛ me 

pɛnsɛmpɛnsɛmu. Akyeampoma so nsɛnkyerɛnne ahodoɔ a menyaeɛ de di dwuma no ne ɛho 

abakɔsɛm no nso mehyehyɛɛ no akuakuo na mede dii dwuma.Ɛne sɛ mede nsɛnkyerɛnne 

ahodoɔ mfonin no totoo hɔ na afei mekyerɛkyerɛ ɛmu biara ase, ne traa mu na afei ne nteaseɛ 

wɔ abɛbuo mu na ne korakora no, mede abakɔsɛm a ɛtaa  akyire no toaa so.

ƆFA A ƐTƆ SO NAN 

DWUMADIE NO MPƐNSƐMPƐNSƐMU 

 

4.0 Nnianim  

Saa ɔfa yi mu dwumadie no bi ne sɛ; meyɛɛ nhwehwɛmu hunuu nsɛnkyerɛnne ahodoɔ a 

Akanfoɔ ne titire Akuapemfoɔ binom de di dwuma wɔ wɔn asetena mu. Bio, mehwɛɛ 

abakɔsɛm a ɛtaa saa ahemfo akyeampoma nsɛnkyerɛnne yi akyi ne ne nkyerɛaseɛ ahodoɔ. 

Afei nso, mehwɛɛ ɔkwan soronko a yɛbɛfa so abɔ saa nsɛnkyerɛnne ahodoɔ yi ho ban. Yei 

akyire metuu anammɔn kɔɔ ahemfie, ayie ase, anwemfoɔ hɔ, Akyeame ne abusua mpanimfoɔ 

ahodoɔ binom hɔ. Deɛ mehunuiɛ no mpɛnsɛmpɛnsɛmu nyinaa mada no adi wɔ ɔfa yi mu. 

Dwumadie yi ho mpɛnsɛmpɛnsɛmu no bɛgyina nsɛmmisa mmiɛnsa yinom so: 

1. Dwuma bɛn na Akuapem ahemfo de akyeampoma so nsɛnkyerɛnne no di? 

2. Nsɛnkyerɛnne ahodoɔ a yɛhunu wɔ Akuapem ahemfo akyeampoma so no kyerɛ sɛn?  

3. Kwan bɛn na yɛbɛfa so abɔ nsɛnkyerɛnne ahodoɔ a ɛwɔ Akuapem ahemfo akyeampoma so 

no ho ban ama nkyirimma? 

 

4.1 Akyeampoma ahodoɔ no bi ne wɔn dwumadie 

 

Ɔman biara wɔ n’abɔseɛ. Ebi nam ɔko so na ɛba, ɛbi nso nam atutena so na ɛba. Yeinom 

nyinaa mu no, wɔwɔ nsɛnkyerɛnne a ɛma nkyirimma hunu deɛ wɔfiri ne deɛ nti a wɔda nso 

firi afoforɔ ho. Saa nsɛnkyerɛnneɛ yi mu baako ne akyeampoma.  

 

Akyeampoma gu ahodoɔ pii. Akanman mu no yɛwɔ akyeampoma ahodoɔ bi te sɛ; Odupɔn 

atutu, deɛ ɔpɛɛ me anya me, owuo wɔ tumi, ɔdehyeɛ ba due!, sane bɛso yɛn daeɛ, wo man abɔ 

nnyenyen, ɛnyɛ wo nko w’asɛm, tumi baako pɛ na mesuro, woforo dua pa a, na yɛpia wo, 

suro nnipa, ɔsono akyi nni aboa, deɛ adeɛ wɔ no na ɔdie ne nea ɛkeka ho pii. Akyeampoma 

ahodoɔ yi nyinaa wɔ berɛ sononko anaa berɛ pɔtee a wɔde di dwuma. Akanman mu no wɔntu 

berɛ nyinaa mmɔ mu. Anigye berɛ wɔ n’akyeampoma saa ara na anibere anaa awerɛhoɔ berɛ 

nso wɔ wɔn Akyeampoma a wɔde di dwuma.  

 

4.1.1 Akyeampoma ahodoɔ a wɔde di dwuma wɔ awerɛhoɔ berɛ mu 

Akanman mu no, sɛ asɛm yayaa anaa asɛm a ani yɛ nyan bi to obi a, ɛtumi de onii no wura 

awerɛhoᴐ tebea mu. Saa nneɛma a ɛtumi de awerɛhoɔ bɛto Ɔkanni bi so no tumi yɛ 

amanenya, owuo ne nneɛma bi a ɛtete saa. Tebea ahodoɔ yi mu no, Akanfoɔ gyina 

Akyeampoma  so da wɔn awerɛhodie adi no bi ne owuo berɛ. Sɛ ɛba saa a, Akanfoɔ  ahemfo 

gyina wɔn akyeampoma  so nsɛnkyerɛnne ahodoɔ no so da wɔn tirimpɔ adi wɔ ayiyɔ berɛ no 

mu. Ayie berɛ mu nso wɔde akyeampoma  di dwuma yie. Mpɛn pii no saa akyeampoma  no 

yɛ nsɛnkyerɛnneɛ a ɛka biribi fa owuo ne sɛdeɛ ne titire mu den si teɛ. Afei, wɔde kɔben bɔ 

saa akyeampoma  no mu, de kyerɛ ɔhaw ne amanehunu a wɔwɔ mu. Sɛ deɛ wawuo no yɛ 

ɔdehyeɛ kɛkɛ a ɛsono akyeampoma  a wɔde kɔ ayie no ase. Sɛ ɔyɛ ɔhene nso a 

n’akyeampoma  wɔ hɔ.  

Sɛ ɔyɛ ɔhene bi a  ɔfiri abusua foforɔ bi mu nso a, abusua no akyeampoma  wɔ hɔ. Ɔyɛ ɔman 

foforɔ manhene a ɛno nso akyeampoma  wɔ hɔ. Ayie ase deɛ no bi ne deɛ ɛdidi soɔ yi: 

1. Ɔman no ahwere ade kɛseɛ.  

2. Yɛn se bɔfoɔ atu  

3. Aboa bɔne di ahurusie  

4. Adehyeɛ resa  

5. Owuo tiri mu yɛ den  

6. Odupɔn atutu.  

7. Deɛ ɔpɛɛ me anya me  

8. Owuo wɔ tumi  

9. Ɔdehyeɛ ba due!  

10. Sane bɛso yɛn daeɛ  

11. Wo man abɔ nnyenyen  

12. Ɛnyɛ wo nko w’asɛm  

13. Gyae mu ma Nyame  

14. Sɛ wonim wo ntɔkwa ko a..... 

15. Sɛ ɛyɛ ɔko a, anka mɛko agye wo.  

 

Nhwehwɛmu yi da no adi sɛ, akyeampoma nsɛnkyerɛnne a wɔde di dwuma ayie ase de kyerɛ 

awerɛhodie ne dakena no nyinaa din a wɔde bom frɛ wɔn ne “asɛmpa yɛ tia”. Akyeampoma 

ahodoɔ yi ho mfonini ahodoɔ na mada no adi wɔ fam ha yi no. 

Mfonini 1 

Akyeampoma ahodoɔ yi nyinaa yɛ nsɛnkyerɛnneɛ a ɛreyi awerɛhosɛm a ato ɔman bi, abusua 

anaa ankorɛankorɛ bi adi. Sɛ wohunu sɛ ɔkyeame bi kura saa akyeampoma yi baabiara a na 

ɛkyerɛ sɛ odupɔn bi atutu. Ɛda adi sɛ, mpɛn pii no, wɔde kɔben bɔ mu de kyerɛ sɛ anibere 

aba. Wɔmfa yeinom biara nkɔ afahyɛ ase wɔ Akanman mu gye sɛ ebia na saa afahyɛ no wɔdi 

de kae atoyerɛnkyɛm bi a ɛtoo ɔman no. Wɔkyɛ akyeampoma  a yɛabobɔ so wɔ soro ha yi mu 

mmienu a yɛbɛnya; 

1. Deɛ wɔde kɔ aberempɔn ayie ase  

2. Deɛ wɔde kɔ adehyeɛ ne ahemfo nketewa ayie ase.  

4.1.2  Akyeampoma  a wɔde kɔ aberempɔn ayie ase  

Akanman mu no, yɛwɔ atitire bi a wɔfiri adehyeɛ abusua mu. Saa nnipa ahodoɔ yi bi firi mu 

a, ahemfo ahodoɔ yinom bi tu anammɔn kɔ ayie no ase. Ɛbɛtumi ayɛ ɔdehyeɛ a ɔfiri ɔhene no 

abusua mu anaa ɔdehyeɛ a ɔfiri adehyebusua foforɔ mu. Sɛ saa berɛ yi a, yɛwɔ Akyeampoma  

a ɔhene kyeame kuta de di n’anim. Berɛ a yɛbɛhunu yeinom biara no, na wisie bɔne bi abɔ 

afa ɛdan no so pa ara. Ɔman no ahwere ade kɛseɛ. Akyeampoma  ahodoɔ yi bi ne; 

1. Aboa bɔne di ahurusie  

2. Odupɔn atutu  

3. Owuo wɔ tumi  

4. Sane bɛso yɛn daeɛ  

5. Wo man abɔ nnyenyenn  

6. Ɛnyɛ wo nko ara w’asɛm 

Yeinom yɛ ahemfo a wɔte ase no nsɛnkyerɛnneɛ a wɔreyi no adi de akyerɛ afoforɔ sɛ deɛ ato 

ɔman no anaa abusua no, wɔne wɔn na ato abeseno. Ɛyɛ nsɛnkyerɛnne a wɔde rekyerɛ sɛ deɛ 

owuo ayɛ no wɔn ani nnye ho. Ɛnam sɛ ɛyɛ aniberesɛm no nti, ahemfo ahodoɔ nnya kwan 

mfa wɔn anomsɛm nto dwa na mmom wɔnam wɔn akyeampoma  ahodoɔ so da wɔn nsɛm ne 

wɔn tirimpɔ nyinaa adi kyerɛ ɔman ne adehyebusua a, wɔn se bɔfoɔ atu no. Sɛ Ɔmanhene 

rekɔ onipa hunu, merekyerɛ obi a ɔmfiri adehye abusua mu ayie ase a, ɔkyeame mfa yeinom 

biara nni n’akyi anaa ɛnkuta.  

 

4.1.3 Deɛ wɔde kɔ adehyeɛ ne ahemfo nkumaa ayie ase  

Akanman mu no, yɛwɔ ahemfo ahodoɔ bi a, wɔboa ɔmanhene anaa ɔhempɔn bi wɔ 

n’amammuo mu. Ahemfo ahodoɔ yi tumi yɛ odikuro bi anaa ahemfo badwa bi te sɛ 

Akwamuhene, Kyidomhene, Nkɔsoɔhene ne ahemfo nkaeɛ binom. Sɛ ahemfo yinom bi firi 

mu a, Ɔhempɔn no akyeame mfa akyeampoma  a wɔde kɔ ɔhempɔn bi ayie ase no na ɛkɔ na 

mmom Akyeampoma  sononko na ɔde kɔ. Akyeampoma  ahodoɔ yi bi ne; 

1. Sɛ ɛyɛ ɔko a, anka mɛko agye wo.  

2. Yɛn se bɔfoɔ atu  

3. Adehyeɛ resa  

4. Owuo tirim yɛ den  

5. Deɛ ɔpɛɛ me anya me  

6. Gyae mu ma Nyame  

7. Sɛ wonim wo ntɔkwa ko a...... 

8. Ɔdehyeɛ ba due!  

Source: Field research (2016) 

 

Yeinom nyinaa yɛ akyeampoma  so nsɛnkyerɛnneɛ a, ahemfo ahodoɔ akyeame de di wɔn 

anim ma wɔkɔ ɔdehyeɛ anaa ahemfo nkumaa no bi ayie ase.  

Ɛkyerɛ sɛ ɔhene no taa abusua no akyi wɔ deɛ ato wɔn no ho. Ɛha yi na ɛyi ɔdɔ soronko bi adi 

kyerɛ ɔmanfoɔ ne abusua a adeɛ atɔ wɔn ani no. “Sɛ ɛyɛ ɔko a, anka mɛko agye wo” a ɛwɔ 

soro ha yi kyerɛ sɛ anka ɛkɔba no akodie a, anka ɔbɛko agye owufoɔ no nanso ɛnam sɛ wo ne 

ɔdomankoma wuo di asunsum asunsum a ɔsumm wo to pam awuo so nti ɔyɛ ho hwee a, 

ɛrenyɛ yie.  

 

Sɛ ɔhene bi de akyeampoma  a wɔato din sɛ “Adehyeɛ resa” kɔ ayie bi ase a, na ɛkyerɛ sɛ 

owuo ne adehyebusua no redi no nwononwono so pa ara. Saa nsɛnkyerɛnneɛ yi tumi kanyan 

adehyebusua no ma wɔpɛ adehyeɛ wuo no nnuaguberɛ, ɛfiri sɛ mpanin se; sɛ ‘Ɔdehyeɛ anko 

a, akoa dwane’.  

Ɔhene bi tumi de “Owuo tirim yɛ den” kɔ ɔdehyeɛ bi ayie ase. Ɛtumi ba sɛ deɛ ɔmanfoɔ de 

wɔn ani abu no sɛ daakye bi ɔrebɛgye ɔman no asi hɔ na owuo abɛfa no no. Saa akyeampoma  

nsɛnkyerɛnneɛ no rema ɔman no nyinaa ahunu sɛ owuo adi ɔman no awu.  

Akanfoɔ asetena mu no akwan pii so na wɔfa kasa. Enti wɔde akyeampoma  so 

nsɛnkyerɛnneɛ yi bi bɔ akutia. Ɛbi te sɛ “deɛ ɔpɛɛ me anya me”. Saa ɔhene yi kyerɛ sɛ deɛ 

wawuo no bɔ ne kotodwe mu pa ara. Enti atamfo a na wɔhwɛ saa owuo no anim no mmɔ 

hyire.  

Akyeampoma  a wɔde kɔ ayie ase no bi nso da gyidie a Akanfoɔ wɔwɔ Onyame mu no adi. 

Ɔhene bi afutuo ne sɛ “Gyae mu ma Nyame. Yei kyerɛ sɛ Akanfoɔ nim sɛ Onyame wɔ tumi 

sene obiara, ɛnti abusua a adeɛ atɔ wɔn ani no nnyae biribiara mu ma Onyankopɔn.  

 

4.1.2 Akyeampoma ahodoɔ a wɔde di dwuma wɔ anigyeɛ berɛ mu 

Akanfoɔ mfa Akyeampoma  nni dwuma wɔ awerɛhoɔ berɛ nko ara mu, yɛwɔ anigyeɛ mmerɛ 

ahodoɔ bi nso a ahemfo tu wɔn nan a, wɔde wɔn akyeampoma  ne ɛso nsɛnkyerɛnne ahodoɔ 

no di wɔn anim de da wɔn atirimpɔ ne abakɔsɛm ahodoɔ bi adi. Anigyeɛ berɛ a yɛtaa hunu 

akyeampoma  pa ara yɛ afahyɛ, awaregyeɛ ne adwabɔ ahodoɔ mu. Anigyeɛ berɛ mu no, 

akyeampoma a wɔtaa de di dwuma no mu fa kɛseɛ no ara yɛ nea ɛkasa fa ɔhene no tumi, 

n’ahofama, ɔdɔ a ɔwɔ ma ne man, ɔsom pa ne bammɔ sononko a ɔwɔ ma ne man. 

Akyeampoma  a wɔde di dwuma wɔ anigye berɛ ahodoɔ mu no bi mfonini na mada no adi yi; 

University of Education,Winneba http://ir.uew.edu.gh



52 

 

   

 Mfonini 2    Mfonini 3  Mfonini 4 

Anomaa nua ne nea   Akokɔ baatan nim adekyeɛ   Ɔsono akyi nni aboa 

ɔne no da dua korɔ so  nso ɔtie onini ano 

 

Saa Akyeampoma  yinom yɛ deɛ kuro no ho abakɔsɛm taa akyire no. Anikasɛm ne sɛ, ɛtumi 

yɛ nnipa ho akwaa, ɔdomankoma abɔdeɛ bi te sɛ dua, mmoa, ne ade. Ne nyinaa yɛ 

nsɛnkyerɛnneɛ a ɛkyerɛ ɔman kɛseyɛ, ne tumi ne akokoɔduro; nneyɔeɛ a ɔhene a ɔte akonnwa 

so yɛeɛ anaasɛ mpanimfoɔ a wɔawuwu korɔ no yɛeɛ. Ɛno mpo no, anigyeɛ dwabɔ biara wɔ 

Akyeampoma  a ɛfata sɛ ɔkyeame no de kɔ hɔ. Nsɛnkyerɛnneɛ a ɛwɔ Akyeampoma  no so no, 

kyerɛ ɔhene no tirimpɔ a ɔpɛ sɛ ɔde ma ne man.  

Tirimpɔ ne tumi yɛ;  

(i) Adwumaden ho afotusɛm  

(ii) Ahonidie ho akwankyerɛ  

(iii) Ɔdɔ ho afotusɛm  

(iv) Ayamyɛ ho afotusɛm  

(v) Koroyɛ ho afotusɛm  

(vi)  Nkabom ho afotusɛm  

(vii) Nsiyɛ ho afotusɛm.  

(viii) Asomdwoeɛ ho afotusɛm 

 

Nea ɛtwa sɛ yɛhyɛ ne nso ne sɛ, Akanfoɔ nyɛ wɔn biribi kwa. Wɔbisa aberewa ansa na wɔatu 

anammɔn biara a wɔpɛ sɛ wɔtuo. Ɛno nti na wɔakyekyɛ berɛ biara ne akyeampoma  a ɛtwa sɛ 

wɔde di dwuma. Ɛnam ne saa nti no, akyeampoma  a ɛfa tebea biara ho no dɔɔso a ɛsɛ sɛ, deɛ 

ɛfata na ɛda nsɛm a ɔhene no pɛ sɛ ɔde to dwa no adi na wɔde korɔ. Ɔhene nsu badwam enti 

ne su nyinaa wɔ saa akyeampoma  nsɛnkyerɛnne no so. Enti yɛntumi mfa biara kɛkɛ nkɔ ayie 

no ase. Mpanin se, deɛ ɛsɛ sɛ wode to no woamfa anto hɔ a, ɛfiri tɔ.  

 

4.2 Ahemfo Akyeampoma  so nsɛnkyerɛnne ahodoɔ no bi nkyerɛseɛ ne ɛho 

abakɔsɛm 

Akanfoɔ akyeampoma  no nyinaa wɔ nkyerɛaseɛ ne ɛho abakɔsɛm pɔtee bi a ɛma emu biara 

da nso firi ɔfoforɔ ho, saa nsɛnkyerɛnne ahodoɔ yi ho abakɔsɛm no na ɛma ɛbɛfata sɛ ɔhene bi 

paw sɛ ɔde bɛdi dwuma. Berɛ yi mu no, yɛbɛfa akyeampoma  ahodoɔ yi maako maako na 

yɛahwɛ wɔn nkyerɛaseɛ ahodoɔ no. 

 

 

4.2.1 Anomaa nua ne deɛ ɔne no da dua korɔ 

Saa nsɛnkyerɛne yi yɛ nsɛnkyerɛnne a Akuapem ahemfo dodoɔ no ara de di dwuma. 

Nsɛnkyerɛne no mu no, wohunu nnomaa mmienu a wɔsi dua korɔ so. Nnomaa yi mu baako 

wɔ soro na ɔfoforɔ no nso hyɛ n’ase. Wɔn nyinaa ani hwɛ faako wɔ dua korɔ no ara so. Saa 

nsɛnkyerɛnne yi ho mfonini na ɛda adi wɔ fam ha yi no. 

 Mfonini 5 

Saa Akyeampoma  yi kyerɛ sɛ saa ɔhene anaa ɔmanhene yi wɔ ayɔnkofa mapa wɔ ɔne ne man 

ne aman a wɔatwa ne ho ahyia no ntam. Yei kyerɛ sɛ ɔsusu n’asɛm ho kyerɛ afoforɔ ɛfiri sɛ 

mpanin se “Me nko me tirim porɔ”. Anomaa nua ne deɛ ɔne no da dua korɔ, kyerɛ sɛ saa 

ɔhene yi dɔ wɔn a wɔdɔ no.  

 

Ɔman mma a wɔwɔ atuwohoakyɛ sunsum na wɔde wɔn ho hyɛ amammuo ne ɔman 

adwumayɛ a ɔne wɔn dwene kuro no ho no nso saa abɛbuo yi kɔ ma wɔn. “Anomaa nua ne 

deɛ ɔne no da dua korɔ” yɛ abɛbuo wɔ Akan kasa mu. Ɛbɛ yɛ kasa a emu dɔ na wɔde twa 

asɛm so tiawa. Yei nti sɛ ɔkyeame bi kura saa akyeampoma  yi a, na ɛrekyerɛ sɛ ɔhene no 

rehwehwɛ sɛ ɔman ba biara bɛyere ne ho ayɛ adwumaden de aboa ɔman no. Ɛfiri sɛ wɔnsᴐ 

mu wɔnsᴐ mu ɛne nnipa.  

 Bio, ɔmanhene no rehwehwɛ akyerɛ sɛ, sɛ mframa bɔne bi bɔ fa ɔne ne man so a, wɔn 

a atwa ne ho ahyia no mmɛboa no. Wiase yi mu asɛnkɛseɛ reba a, frankaa nsi so. Ɛnam sɛ 

anomaa nua ne deɛ ɔne no da dua korɔ no nti, ahokyere berɛ mu no, ne nuanom mmɛyɛ no 

mmoa. (Souce: Field research 2016) 

 

4.2.2 Akokɔ baatan nim adekyeeɛ nanso ɔtie no onini ano 

Akyeampoma  a ɛtɔ so mmienu yi ne nea Akanfoɔ ato ne din “Akokɔ baatan nim adekyeeɛ 

nanso ɔtie no onini ano”. Nsɛnkyerɛnne no mu no, yɛhunu nkokɔ mmienu a ɛyɛ onini ne 

ɔbedeɛ. Onini no di kan wɔ benkum so na ɔbedeɛ no toa ne so wɔ nifa. Akokɔnini no hwɛ 

n’anim ntentensoɔ na ɔbedeɛ no nso atwa n’ani hwɛ onini no sɛdeɛ mfonini no yi no adi no. 

 

      Mfonini 6 

Saa akyeampoma  nsɛnkyerɛnne yi nso yɛ kasabɛbuo. Ne traa mu no, ɛwom sɛ akokɔ baatan 

nim sɛ adeɛ akye, nanso ɔma ho kwan ma akokɔnini no ka kyerɛ no ansa, yei kyerɛ sɛ, 

Onyankopɔn abɔdeɛ no ɔde dwumadie soronko bi ahyɛ obiara nsa a ɛsɛ sɛ ɔyɛ no pɛpɛɛpɛ.  

Ɔhene a n’akyeampoma  te sei no, rekyerɛ sɛ ɔdi mmara ne nhyehyɛeɛ so. Ɛfiri sɛ ɔman a 

mmara nni mu no ntumi nnyina. Nsɛnkyerɛnne a ɛwɔ saa Akyeampoma  yi so no bɔ ɔmanfoɔ 

kɔkɔ, fa mmara ne nhyehyɛeɛ a ɛsɛ sɛ wɔdi so wɔ ɔman no mu ho, na ɛka sɛ ɛnsɛ sɛ yɛfa 

mmara hyɛ yɛn nsam, anka akokɔ baatan bɛtumi ayɛ biribi  afa adekyee ho nanso ɔdi 

Onyankopɔn nhyehyɛeɛ no so.  

 

Saa nsɛnkyerɛnne a ɛwɔ akyeampoma  yi so no, rekyerɛ aboterɛ ɛne ntoboaseɛ a ɔhene no wɔ 

wɔ ne dwumadie biara a ɔrɛdi mu. Akyeampoma  yi bɔ ɔmanfoɔ kɔkɔ sɛ wɔntie ɔhene no. 

Ɛwom sɛ yɛwoo ɔhene no, na abusuapanin te ase deɛ, nanso tumi no wɔ ɔhene nsam. 

Ɔmanfoɔ nim nyansa nanso ɛsɛ sɛ wɔtie tumi. Bio, ɛkyerɛ anidie a ɛsɛ sɛ ɔmanfoɔ de ma 

ɔhene. 

 

Yɛde akyeampoma  yi kyerɛ sɛ ɔhene ne ɔhemmaa na wɔbu ɔman wɔ Akuapem. Afei nsɛm bi 

wɔ hɔ a ɛyɛ ɔhemmaa na ɛsɛ sɛ ɔka nanso ɔhwɛ ne hene na ɔde ato dwa. Bio, adwene bi wɔ 

hɔ a ɔhemmaa no nim nanso ɔnka, ɔde ma ɔbarima na waka.Yɛhunu sɛ anadwo aba, adeɛ 

rekye, ɔbaa no nim nanso ɔde ma ɔbarima na wakyerɛ sɛ ade akye. 

 

Saa akyeampoma  yi  sɛso ne Akɔkɔbereɛ a ne mma atwa ne ho ahyia. Ɛno nso yɛ ɔbaatan na 

ɔnim deɛ ne mma bɛdi. Yei gyina hɔ ma ɔbaa biara  ɔno na ɔnim nea ne mma bɛdi anaa ɔnim 

deɛ ɔpɛ. Wɔde gyina hɔ ma yɛn nnanom  ne  yɛn nuanom mmaa  nyinaa a wɔhwɛ ma mma 

didi. Wɔde hyɛ mmaa ne yɛn nnanom animuonyam wɔ mmepɔ yi so. 

 

Bio, yɛtumi nya deɛ Akokɔbere a ne mma bɛyɛ nnan ka  ne ho na wohwɛ a, ne nan atia baako 

so anaa ɔhyɛ ne nantam. Akuapem ha yi, deɛ yɛkyerɛ aseɛ sɛ “ Akokɔbaatan nan tia ba na 

ɛnkum ba ” ɛyɛ ampa sɛ akokɔ baatan biara nni hɔ a ᴐtea ne ba na oyi ne nan a owu. Kyerɛ sɛ, 

ɛno nyinaa no na ɔde hyɛ ne mma no den. Ɔkyerɛ ne mma no sɛ yea bi wɔ hɔ, na ɛnyɛ yea 

nyinaa na ɛkum ɔba anaa ɛkum nnipa. Ɛyɛ abɛbuo, kyerɛ sɛ yea yi mu na ɔsua nyansa. 

Sɛ ɔhene bi de kɔ adwabɔ ase a, na ɔpɛ sɛ ɔkyerɛ sɛ, yea ne nyansa na ɛwɔ hɔ. Ne saa nti no, 

ɔhene tumi yɛ ne manfoɔ biribi a ɛyɛ ya, nanso nyansasua wɔ mu. Ɛne sɛ ɛnam ɔhene anaa 

ɔhemaa so na yea  bɛtumi aba, ɔnkyerɛ sɛ ɛnku wɔn, na mmom wɔmfa mu nyansa mmɔ bra. 

 

4.2.3 Ɔsono akyi nni aboa 

Akyeampoma  yi nso da ɔsono kokroo a wama no so agyina aboa foforɔ so. Ɔsono no bodua 

aka ahyɛ mu na afei nso ne hwene tenten no nso wabobɔ ahyɛ  mu. Aboa a ɔwɔ fam no akyi 

na ɔsono no gyina nanso ɔsono no akyi deɛ, aboa biara nni hɔ. Nsɛnkyerɛnne yi ho mfonini 

na ɛwɔ fam ha yi no. 

 

                    Mfonini 7 

Nsɛnkyerɛnne a ɛwɔ saa akyeampoma  yi so no yɛ “Ɔsono akyi nni aboa” a n’asekyerɛ ne sɛ 

aboa ɔsono ne ɔkɛseɛ wɔ nwura mu mmoadoma nyinaa mu. Saa abɛbuo yi ma ɔmanfoɔ ne 

aman a atwa wɔn ho ahyia nyinaa hunu no pefee sɛ saa ɔhene yi tumi so sene wɔn nyinaa deɛ. 

Saa nsɛnkyerɛnne a ɛwɔ akyeampoma  yi so no na ɛda ɔhene no tumi adi kyerɛ amansan. 

Adwabɔ ase no, ɛnam sɛ akyeampoma  yɛ nsɛnkyerɛnne a ɛkasa nti ɛma ahemfo a atwa ahyia 

hɔ nyinaa brɛ wɔn ho ase ma saa tumi kɛseɛ yi. 

 

Bio, ɛkyerɛ sɛ ɔhene no tumi akyi no, tumi biara nni hɔ. Deɛ ɛma saa nsɛnkyerɛnne yi som bo 

ma Akanfoɔ ne sɛ ɛma wɔdi mmara ne nhyehyɛeɛ so. Tumi biara wɔ baabi a ɛhyɛ aseɛ ne deɛ 

ɛkɔpem. Enti saa nsɛnkyerɛnne yinom na ɛbɔ Akanfoɔ nkaeɛ, sɛdeɛ ɛbɛyɛ a yɛmfom kwan 

anaa yɛnto mmara.  

 

Ɛma afoforɔ hunu yɛn sɛ anyansafoɔ berɛ a wɔde nsɛnkyerɛnne no adi dwuma sono bi na 

woayɛ w’asɛdeɛ pɛpɛɛpɛ berɛ a woammisa no, afoforɔ hunu wo sɛ nyansani. Ɔsono 

akyeampoma  wɔ Akuapem nso nyɛ ade foforɔ biara. Ɛgyina hɔ ma tumi ne ahoɔden. Sɛdeɛ 

maka no dada no, ɔyɛ aboa a mmoa pii no ara  suro no, ɔsebɔ suro no, gyata suro no, ɛfiri sɛ 

ne wedeɛ yɛ den. Ɛno nti ɛwɔ akyeampoma  so a, ɛkyere ahoɔden. Gyata gye tuo aboba baako 

a ɛkum no nanso ɔsono deɛ wɔto no bɛyɛ du ansa na watɔ fam. 

Saa nsɛnkyerɛnne yi no, ɛyɛ ɔmanhene a n’atenaeɛ ne Akuropɔn nko ara na ɔwɔ tumi sɛ 

ɔkura akyeampoma a ɔsono wɔ so. Nkuro nketewa no mu biara nni ho kwan sɛ wɔkura saa 

akyeampoma  no. Sɛ obi anaa ɔhene kumaa bi de saa poma yi bi bɛpue badwam a, ɔhene a 

ɔwɔ tumi bi kyeame bɛdi no kasa.(Source:Field research 2016 ) 

Sɛ ɔsono nni hɔ a, nnomaa mu no ɔkɔdeɛ na ɔkyerɛ tumi. Yei nti sɛ Okuapehene  amfa 

akyeampoma  a ɔsono si so ankɔ adwabɔ ase a, ɔde ɔkɔdeɛ Akyeampoma  na ɛkɔ. Ɛno nso 

kyerɛ ne tumi ne ne kɛseyɛ. 

 

4.2.4  Ntɛm yɛ brɛbrɛ nso yɛ 

Akyeampoma  a ɛdi hɔ ne “ntɛm yɛ brɛbrɛ nso yɛ”. Saa nsɛnkyerɛnne yi yɛ abosomakoterɛ 

mmienu a ɔbaako gyina ɔfoforɔ so. Abosomakoterɛ a ɔwɔ fam no adi anim kakra na ketewa a 

ɔwɔ soro no nso aka akyire kakra. Nea ɔdi anim no rekyerɛ abrabɔ mu ntɛmpɛ na afei nea ɔdi 

hɔ no nso rekyerɛ ntoboaseɛ a ɛtumi yɛ akyiridie. Saa nsɛnkyerɛnne yi ho mfonini na ɛda adi 

fam ha yi no. 

 

 Mfonini 8 

Akyeampoma a ne nsɛnkyerɛnneɛ ne abosomakoterɛ a ɔtare ɔfoforɔ akyi no kyerɛ sɛ, “Ntɛm 

yɛ, brɛbrɛ nso yɛ.” Wura mu mmoadoma no nyinaa deɛ ᴐmpere ne ho wɔ n’adeyɛ mu ne 

abosomakoterɛ.  

Ne saa nti sɛ ɔkyeame bi de saa akyeampoma  yi di ɔhene bi anim wɔ adwabɔ bi ase a na 

ɛkyerɛ sɛ saa ɔhene no mpere ne ho wɔ n’adeyɛ mu. Mpanin se “Mframa de huuhuu pɛ adeɛ 

a, ɛhwere no’ (Okyeame Akuffo).  

Ɛnam sɛ aboterɛ wie nkonimdie nti, saa ɔhene yi de aboterɛ na ɛyɛ ne biribiara. Saa ɔhene yi 

nhwɛ deɛ ahemfo nkaeɛ bi de ahopere reyɛ ansa na wayɛ biribi. Deɛ ɔreyɛ no, sɛ ɛkɔ ntɛm ma 

no na ɛwie nkonimdie a ɔpɛ, sɛ nso ankɔ ntɛm na ɛwie nkonimdie nso a ɔpɛ. Deɛ saa ɔhene 

hwehwɛ ne sɛ nkonimdie bɛba.  

 

Saa akyeampoma  yi nsɛnkyerɛnneɛ kyerɛ ɔmanfoɔ sɛ abrabɔ nyɛ mmirikatuo na mmom deɛ 

ɛhia ara ne sɛ wobɛbɔ no yie na mfasoɔ aba so ama wo man, w’abusua ne w’ankasa.   

Abasɛm no ne sɛ; sɛ abosomakoterɛ nam na dua bu wɔ n’anim a deɛ ɔka ne sɛ, mepeperee me 

ho a, anka dua yi abu abɔ me, sɛ dua no bu wɔ n’akyi nso a, deɛ ɔka ne sɛ manka me ho a 

anka dua yi abu abɔ me. Enti ntɛm yɛ na brɛbrɛ nso yɛ. 

 

Mfasoɔ a nsɛnkyerɛnne a ɛwɔ saa akyeampoma  yi bi so de ma ne sɛ ɛma yɛbɔ abrabɔ pa. 

Mpɛn pii dodoɔ no ara twe yɛn adwene si wiase yi mu abrabɔ so.  

Ɛma yɛte Akanfoɔ amammerɛ ase. Kasa ne amammerɛ na ɛma yɛhunu nnipakuo a 

nkurɔfokuo bi yɛ.  

 

4.2.5 Suro nipa anaasɛ saa na onipa teɛ 

Nsɛnkyerɛnne a ɛtɔ so num yi yɛ “Suro nipa anaasɛ saa na onipa teɛ.” Ɛyi nnipa dasani a 

ɔgyina hɔ na ɔde ne nsa baako kura nwoma mu de rekyerɛ na ɔbaako no nso apagya na ɔde 

akyerɛkyerɛkwan no rehwɛ n’ani ase sɛdeɛ mfonini no yi no adi no. 

            Mfonini 9 

 

Saa nsɛnkyerɛnne a ɛwɔ saa akyeampoma  yi so no rebɔ nnipa nyinaa kɔkɔ wɔ ne yɔnko nipa 

ho. Saa ɔhene yi ɛbɛtumi aba sɛ ɔde ne ho too ɔman foforɔ ne onipa bi so maa awieeɛ no 

hwammɔdie baeɛ. Ɛno nti na ɔde asɛm-sɛ-bɛ suro nipa ayɛ n’akyeampoma  no.  

Ɔmanhene nam n’akyeampoma  no so retu ne manfoɔ fo wɔ onipa suban ho. Yei kyerɛ sɛ, 

ɛnsɛ sɛ yɛde yɛn werɛ nyinaa hyɛ onipa mu ɛfiri sɛ, onipa bɛtumi adi yɛn hwammɔ. Mpanin 

se; “Ahodasoɔ ne barima” enti berɛ biara mu no, saa ɔhene yi ada ne ho so. Ɛnam sɛ etiri nni 

safoa nti onipa biara wowɔ hɔ a na w’ahwɛyie wɔ wo yɔnko nipa ho.  

 

4.2.6 Deɛ ɔforo dua pa na yɛpia no. 

Nsɛnkyerɛnne yi yɛ deɛ nnipa baanu bi da adi wɔ mu. Dua bi si hɔ a apaepae mman ahodoɔ 

na nnipa yi mu baako reforo na ɔbaako nso repia no. Saa nsɛnkyerɛnne yi mu no nea yɛrepia 

no no aduru dua no nkɔn mu na nea ɔrepia ne yɔnko no nso gyina fam sɛdeɛ ɛda adi wɔ 

mfonini yi mu no.  

 Mfonini 10 

Saa akyeampoma  nsɛnkyerɛnne yi din ne “deɛ ɔforo dua pa no na yɛpia no”. Saa kasabɛbuo 

yi Akanfoɔ de di dwuma pii wɔ wɔn asetena mu. Mpɛn pii no wɔka ne sɛ nkuranhyɛsɛm ma 

obi a wabɔ ne tirim anaa wahyɛ aseɛ sɛ ɔretu anammɔn pa bi. Ɔhene a n’akyeampoma  

nsɛnkyerɛnne nie no rekasa kyerɛ ne manfoɔ sɛ wɔnnyere wɔn ho na wɔmmɔ nnwuma pa ho 

mmɔden na wayɛ krado sɛ ɔbɛboa obiara a ɔbɛtu anammɔn pa. Dua pa a yɛreka ho asɛm wɔ 

ha no Akanfoɔ mu no, ɛyɛ abrabɔ.  

 

Yei kyerɛ sɛ obiara a ɔbɛforo dua bɔne no onipa biara rempia no. Nokwasɛm no ne sɛ, saa 

akyeampoma  nsɛnkyerɛnne yi si so dua sɛ mpuntuo ho hia ma ɔman biara. Enti ɔkannifoᴐ 

biara ɛsɛ sɛ w’anisoadehunu a ɛdi kan yɛ mpuntuo a wobɛnya ama wo man. Sɛ ankorɛankorɛ 

bi redi dwuma a ɛde mpɔntuo bɛba a, na ɛsɛ sɛ ɔhene no bɔ onii ko no aba so. Ɛfiri ɛɛ, ɔtumi 

foro dua pa no a nnepa biara a ɛwɔ so no ɔmanfoɔ benya bi.  

Akuapem nhemfo no mu biara tumi kura de bu bɛ fa wɔn nnwuma pa bi a wɔredi ho ama 

ɔmanhene nso asɔ wɔn mu. Ɛsiane sɛ ɛyɛ abebuo nti, wɔnam so de kasa kyerɛ mmeranteɛ ne 

mmabaa a wɔwɔ kuro no so sɛ sɛ wɔyɛ dea ɛyɛ a, mpanimfoɔ ne ahemfo no bɛsɔ wɔn asene.     

 

4.2.7 Tumi baako pɛ na mesuro  

Nsɛnkyerɛnne yi yɛ nea ɛda dawuta bi a yɛde agyina ne tenten mu na akonnwa si dawuta no 

so. Akonnwa a ɛsi dawuta no so no so na onipa bi te. Onipa no de ne nsa koro ato n’afuru so 

na afei wama baako  no nso so kɔ soro. Ne nsa a wama so kɔ soro no nsateaa no nyinaa 

wamoa no na wapagya ne nsatea akyerɛkyerɛkwan no hwɛ soro sɛdeɛ ɛda adi wɔ mfonini yi 

so no.  

 

 Mfonini 11 

Nsɛkyerɛnne yi a ɛwɔ akyeampoma  so no rebɔ dawuro akyerɛ amansan nyinaa sɛ Tumi 

baako pɛ na saa ɔhene anaa ɔmanhene yi suro wɔ asaase yi so. Ɛyɛ nsɛnkyerɛnneɛ a ɛyi 

Onyankopɔn kyerɛ sɛ ɔwɔ tumi sene tumi nyinaa wɔ wiase.  

Saa ɔhene yi agye atom prɛko pɛ sɛ Onyankopɔn wɔ tumi. Ɛno nti n’adeyɛ nyinaa mu no ɔnkɔ 

nnya saa tumi no akyire. Akyeampoma  nsɛnkyerɛnne yi tu ɔmanfoɔ fo sɛ wiase yi mu tumi 

nyinaa hyɛ Onyankopɔn ase. Ɛyɛ afotusɛm a ɛkyerɛ Akanfoɔ sɛ yɛnsuro Onyankopɔn. Saa 

nsɛnkyerɛnne yi nso kyerɛ sɛ Akanfoɔ nim Onyankopɔn ansa na nnipa fufuo reba Abibirem 

mu ha. 

Ɔman a wɔde saa akyeampoma  yi di dwuma no de nnidie a ɛfata ma wɔn ahemfo ne wɔn 

Onyankopɔn. Enti dawuro a ɔte so no kyerɛ sɛ, dawubɔ no kɔma ɔman no nyinaa. Saa ɔhene 

yi nnya Onyankopɔn akyire wɔ biribiara a ɔyɛ mu.  

4.2.8 Nkabɔmu ma ahoɔden 

Nsɛnkyerɛne yi yɛ nea ɛda asɛsɛdwa a yɛakyekyere abɔ pampim bi mu. Pampim no wɔ 

nnyinasoɔ mmienu a yɛakyekyere ne mmienu nyinaa nso abɔ mu baako. Ɛyɛ nkɔnsɔnkɔnsɔn a 

ɛkyekyere akonnwa no ara na ɛsan nso kyekyere nnyinasoɔ no sɛdeɛ ɛda adi wɔ mfonini yi so 

no 

 

Mfonini 12 

Saa akyeampoma  yi yɛ nsɛnkyerɛnne a ɛreda ahiasɛm a ɛfa nkabom ho adi. Mpanin se; 

“Baanu so a, ɛmia”. Nkabom yɛ adeɛ a ɛho hia wɔ wiase yi mu. Ntetemu de nkoguo ba ɛnti 

ɛsɛ sɛ ɔman biara fapem gyina nkabɔmu so. Ɔhene a wɔde saa akyeampoma  nsɛnkyerɛnne yi 

di dwuma no, hwehwɛ sɛ ne manfoɔ bɛhunu hia a nkabom ho hia wɔ onipa dasani asetena 

mu.  

 

Sɛ yɛhwɛ nsɛnkyerɛnne no a, wɔde nkɔnsɔnkɔnsɔn na aka asɛsɛdwa ne adwinneɛ a aka no 

abɔ mu. Saa nkabom no ama ayɛ ade foforɔ na ama ayɛ sononko nso.  

Ɛyɛ nsɛnkyerɛnneɛ a ɔhene no de retu ɔmanfoɔ ne Akanfoɔ nyinaa fo sɛ, wɔpɛ sɛ wɔdi 

nkonim a ɛsɛ sɛ wɔka wɔn ho bɔ mu. Nkabom mapa wɔ saa ɔhene yi ne ne manfoɔ ntam mpo 

sɛ ɛkɔba sɛ ntawantawa bi ba a, ntɛm pa ara ɔhene no hwɛ ma wɔsiesie.  

 

Deɛ ɛtwa toɔ no, saa ɔhene yi nyɛ nyiyimu. Onipa biara a ɔte n’asaase so no ɔfa no sɛ ne 

dehyeɛ. Ɛnyɛ berɛ nyinaa na ɔhene bɛtumi akasa, yei nti ɔnam akyeampoma  nsɛnkyerɛnne 

ahodoɔ yi so na ɛtu ne manfoɔ ne afoforɔ fo, ne hia a ehia sɛ wɔka wɔn ho bom. Akuapem ha 

deɛ, ɔman no nyinaa da nkabɔmu adi. Eno na ɛnam so maa Basel asᴐfoɔ no bɛkaa Akuapem 

ha. Ahemfo a, wɔwɔ ha nyinaa tumi de nante berɛ biara a wɔrehyɛ fa na ɛsɛ sɛ ɔhene kɔ aseɛ 

no. 

 

4.2.9 Ano yɛ yiwan nanso ti korɔ nkɔ agyina 

Nsɛnkyerɛnne yi da ɔhene bi a ɔte n’adwa so na ne manfoɔ mmiɛnsa sa so reba ne nkyɛn. 

Ɔhene no ahunu sɛ nnipa baasa a wɔreba ne nkyɛn no, gyata bi di wɔn akyi nanso ɔhene no 

mmɔɔ ho wa na mmom ɔde ne nsa akyerɛ n’ani ase. Ɔhene yi hwɛ nkurɔfoɔ yi nanso ɔmuee 

n’ano sɛ ɔbɛda nea ɔhunu no adi. 

  Mfonini 13 

 

Akyeampoma  yi kyerɛ sɛ yɛnhwɛ yɛn ano yie, ne nyinaa mu no ɛsɛ sɛ yɛsusu yɛn nsɛm ho 

kyerɛ afoforɔ. Saa nsɛnkyerɛnneɛ kyerɛ sɛ, ɛsɛ sɛ Akanfoɔ hwɛ nsɛm a wɔka yie ɛfiri sɛ 

ɛbɛtumi de ɔkasafoɔ no ato amanneɛ mu. Yei nso nkyerɛ sɛ, ɛnsɛ sɛ yɛti yɛn asɛm ho kyerɛ 

afoforɔ. Ɔba nyansafoɔ wobu no bɛ na wɔnka no asɛm.  

 

Sɛ ɔkyeame bi de akyeampoma  a ne nsɛnkyerɛnneɛ te sei kɔ adwabɔ bi ase a na ɛkyerɛ sɛ saa 

ɔhene no nim nyansa na ansa na ɔbɛka biribi no ɔdwene ho yie na ɛno akyi nso ɔbisa 

aberewa. Mpanin se; sɛ ɔfrɛ wo wɔ ahemfie a wobisa wo barima na woabisa w’ano, sɛ wɔma 

wo kwan a, afei wotumi kɔ.  

Saa ɔhene yi afotuo a ɔde rema ne manfoɔ ne sɛ ɛnyɛ deɛ ani bɛhunu nyinaa na ɛsɛ sɛ ano ka. 

Aboa kɛseɛ yi ato mpanimfoɔ a wɔreba ɔhene nkyɛn no awie nanso ɔhene no kaa n’ano too 

mu. Ɛfiri sɛ, wɔka wɔn tiri bɔ mu a, wɔbɛhunu deɛ ɛwɔ sɛ wɔyɛ. Ɔmanhene a ne 

nsɛnkyerɛnne nie no mfa ne pɛ mu nyɛ biribiara na mmom ɔne ne mpanimfoɔ tena ase.  

 

4.2.10 Wɔnsii wo hene na wokɔfa ahenkyɛ hyɛ a, obiara rensom wo. 

 

Nsɛnkyerɛnne yi da nnipa baanu bi a ɔbaako gyina hɔ na nea ɔka ne ho no nso te ɔhene adwa 

so. Nea ɔte adwa so no kura akofena a ɛkyerɛ sɛ ɔyɛ ɔhene. Nea ɔgyina hɔ no de ahenkyɛ 

rehyɛ nea ɔte adwa so no. 

 

 

         Mfonini 14 

 

Saa akyeampoma  yi rekyerɛ sɛ wɔmfa ɔhyɛ na ɛgye tumi. Akanfoɔ abɛbuo no kyerɛ sɛ 

“wɔnsii wo ɔhene na wokɔfa ahenkyɛ hyɛ a, obiara rensom wo. Nsɛnkyerɛnne no retu 

ɔmanfoɔ fo sɛ wɔmfa sika na ɛgye tumi. Deɛ ahennie ato no no, na ɛsɛ sɛ ɔdie.  

ɔmanhene a, n’akyeampoma  te sɛɛ yi no hwehwɛ sɛ pɛrepɛreyɛ bɛkɔ so wɔ n’ahennie mu. 

Ɛkyerɛ sɛ, biribi rekɔ so na ɛnnuruu wo so a, twɛn na ɛsɛ sɛ wotwɛn, ɛnyɛ dɛn ara a wo berɛ 

bɛduru. Saa akyeampoma  nsɛnkyerɛnne kasa kyerɛ Akanfoɔ sɛ ɛwiase yi mu, Onyankopɔn 

ahyehyɛ obiara berɛ ama no nti wo berɛ mmaeɛ a, to wo bo ase.  

Akanfoɔ ahennie nyɛ ka-bi-ma-meka-bi amanyɔsɛm. Wɔmfa ahoɔfɛ, wɔmfa ɔhyɛ na mmom 

deɛ adeɛ wɔ no na ɔdie.  

 

Saa akyeampoma  yi ho mfasoɔ ne sɛ; ɔmanfoɔ de aboterɛ ne ɔtwɛn bɛyɛ wɔn adeɛ nyinaa. 

Ɛfiri sɛ mpanin se; “aboterɛ wie nkonim”. Sɛ Onyankopɔn nhyira wo na wo memamema wo 

ho so a, ɛnkɔsi hwee. Yei nti deɛ nsɛnkyerɛnne yi rekyerɛ pa ara ne sɛ Onyankopɔn nhyira na 

ɛyɛ ɔdefoɔ. 

 

4.2.11  Bese pa ne konini ahahan wɔtase ne ba nyansafoɔ 

Nsɛnkyerɛnne yi da ɔbɔmmɔfoɔ bi a ɔkura tuo na watene hwɛ nifa so. Beaeɛ a ɔde tuo no 

ahwɛ no na abɔfra bi da na aboa kɛseɛ bi nso di abɔfra no so. Sɛ wohwɛ mfonini no a, wotumi 

hunu sɛ aboa kɛseɛ no abɛn abɔfra no pɛɛ a ɔrebɛkye no. 

                  Mfonini 15 

 

Saa nsɛnkyerɛnne yi yɛ akyeampoma  so nsɛnkyerɛnne a ɛhia Akanfoɔ pa ara no mu baako. 

Ɛfiri sɛ ɛyɛ abɛbuo a ɛda Akanfoɔ suahunu adi. Bese pa ne konini ahahan wɔtase no ɔba 

nyansafoɔ. Ɛkyerɛ badwemma ne nnipa a  wɔtumi da suahunu a ɛbɛtumi de mpuntuo aba nipa 

asetena mu adi. Nsɛm bi tumi toto Akanfoɔ a ne gyinasie yɛ adeɛ a ɛnna fam kora ɛha no, 

wɔhia nimdefoɔ na wɔatumi asi saa gyinaeɛ no.  

 

Akanfoɔ asɛnnie mu wɔ ahemfie no, ɛtɔ da a, sɛdeɛ nkurobɔni bi bɛsi afuntum asɛm no ɛhia 

nimdeɛ ne adwene na wɔde ahunu nokorɛ a ɛwɔ asɛm no mu. Ɔhene a n’akyeampoma  nie no 

wɔ nimdeɛ a ɛkɔ soro yie. Ɛno akyi ɔnkyea n’aso wɔ asɛnnie mu.  

 

Aboa kɛse a wakyere nipa na ɛsɛ sɛ ɔbɔfoɔ no to no tuo, kum no na ɔgye nipa no firi aboa no 

nsam, ɛba no sɛ ɔbɔmmɔfoɔ no nni ahayɔ ho nimdeɛ ne nyansa ɛbɛyɛ den sɛ ɔbɛtumi agye saa 

onipa no. Ɛno akyi woanhwɛ no yie a, ɛbɛwie aseɛ no na wakum aboa no ne nipa no nyinaa 

anaasɛ ɔbɛtumi akum nipa no mpo agyae aboa no.     

 

4.2.12 Abɛfua ka abɛmu mu a, wɔtu no ako nyansafoɔ 

 

Nsɛnkyerɛnne yi da abɛdua a ɛsi hɔ na abɔ abɛmmu kɛseɛ bi. Saa abɛ yi so na nko mmienu bi 

sisi. Nko no baako ani kyerɛ benkum so na baako nso ani kyerɛ nifa so.  

 

 

 

 

 

 

 

 

 

 

 

 

                                  Mfonini 16 

 

Akanfoɔ nam akwan ahodoɔ pii so na ɛkasa, saa akyeampoma  nsɛnkyerɛnne yi kyerɛ sɛ 

ɔhene a yɛreka ne ho asɛm no ano ate yie. Deɛ Akanfoɔ nim ne sɛ obi a n’ano ate biara nim 

nyansa ɛfiri sɛ yɛde kasa na ɛkyerɛ yɛn tirimpɔ. Sɛ obi kasa na ɔde abɛbuo, kasakoa, ne 

kasasu ahodoɔ saesae ne kasa mu a, Akanfoɔ bu oniiko nyansani.  

 

Aboa ako yɛ takraboa bi a ɔnim nyansa yie, ne ho yɛ fɛ na ɔdi ne ho ni nso. Ɛno akyi ɔmpɛ ne 

ho asɛm. Saa ara pɛpɛɛpɛ na saa ɔhene a ne nsɛnkyerɛnne nie no teɛ. Ɔyɛ ɔhene a ɔmpɛ 

manso na ɛno akyi ɔdɔ ne man. Deɛ yɛnim ne sɛ, wo wura a wosom no no, na wokuta 

n’agyapadeɛ, enti saa ɔhene yi rehwehwɛ sɛ ne manfoɔ bɛyɛ sɛ ɔno wɔ, ahonidie mu, baakoyɛ 

mu, anoteɛ mu, ɔdɔ mu ne nyansa mu. 

 

4.5.2 Akyekyedeɛ akyi yɛpam no ɔba nyansafoɔ. 

Nsɛnkyerɛnne yi da akyekyedeɛ a ɔgyina botan bi so. N’ani kyerɛ nifa so a wohunu sɛ n’akyi 

no hwɛ soro. Akyekyedeɛ no atwe ne ti apue abɔntene a ne nan nso wɔ hɔ a wama ne mu so 

kakra. 

                                 Mfonini 17 

 

Yei yɛ akyeampoma  so nsɛnkyerɛnne a ɛkyerɛ sɛ ɔhene no nim nyansa. Aboa akyekyedeɛ 

akyi no yɛpam no ɔba nyansafoɔ. Yei kyerɛ sɛ saa ɔhene de ne nyansa na ɛsom ne man. Na 

ɔrehwehwɛ sɛ ne manfoɔ bɛhwehwɛ nyansa akyiri kwan wɔ wɔn asetena mu. Yɛnim sɛ 

nyansani biara ntɔ amanneɛ mu na mpo sɛ ɔkɔ amanneɛ mu a, ɔde ne nyansa no twitwa gye 

ne ho.  

 

Aboa akyekyedeɛ nim nyansa yie, na sɛdeɛ n’akyi ayɛ no, obi a ɔnim nyansa nko ara na 

ɔtumi hyehyɛ no pɛpɛɛpɛ. Sɛ onyansani di w’anim wɔ amammuo mu a, ɛde mpuntuo ba. Ɛnnɛ 

wiase yi mu ɛyɛ ampa sɛ nnipa didi wɔn nyansa ho. Sɛ obi nnim nyansa a ɔntumi nyɛ 

adwuma a ɛde mfasoɔ ba.  

Wɔse abɔfra nyansani na ɔdi kosua bɔ dompe mu. Saa akyeampoma  nsɛnkyerɛnne yi kyerɛ 

sɛ wiase yi mu nyansa som bo kyɛn adeɛ nyinaa. Ɛno nti na saa ɔmanhene/ɔhene no apaw sɛ 

ɔbɛdi nyansa akyi.  

 

4.2.13 Ayamuyɛ na yɛde bu ɔman 

Nsɛnkyerɛnne yi da ɔhene bi a ɔte n’adwa so na n’ani hwɛ nifa so. Ɔhene yi de ne nsa 

benkum asɔ ne nan benkum no kotodwe na ne nsa nifa no nso kura biribi a ɛsom bo te sɛ 

kosua mu. 

 

                                               Mfonini 18 

Ayamuyɛ na yɛde bu ɔman yɛ akyeampoma  so nsɛnkyerɛnne a ɛkyerɛ sɛ, ɔhene no dɔ ne 

man na deɛ ɛhyɛ n’afono mu mpo ɛba sɛ ɛsɛ sɛ ɔde ma wɔn a, wɔayɛ krado. Saa 

nsɛnkyerɛnne yi ma yɛhunu sɛ, ayamuyɛ ho hia wɔ onipa asetena mu. Ɔmanhene no nam saa 

akyeampoma  yi so tu ne manfoɔ fo sɛ wɔnhunu afoforɔ mmɔbɔ.  

 

Yei ma ne manfoɔ nya ne mu awerɛhyɛmu, a ne nsunsuansoɔ ne ɔman nkɔsoɔ wɔ mpuntuo 

mu. Nsɛnkyerɛnne ahodoɔ yi so na ahemfo a wɔwɔ Akanman mu fa so tu wɔn man fo, ma 

wɔde wɔn ho hyɛ amammuo no mu. Yɛnim nso sɛ, obiara a ne yam yɛ no Onyankopɔn nhyira 

mmɔ no da. Sɛ ɔhene de ba adwabɔ ase a, na ɛkyerɛ ɔdɔ ne ayamuyɛ a ɔwɔ de ma ne man.   

 

4.2.14 Wobu ɔkɔtɔ kwasea a onyame hwɛ wo to 

 

Nsɛnkyerɛnne yi da aboa kɛseɛ bi a ɔte sɛ ɔsono adi. Aboa no gyina so tenten, na n’akyi na 

wohunu a ne podua sa hɔ tenten. Aboa no akyi hɔ na wohunu sɛ biribi bɔ hɔ te sɛ hwewa.  

                         Mfonini 19 

 

 

Saa akyeampoma  nsɛnkyerɛnne yi kyerɛ sɛ wobu ɔkɔtɔ kwasea a, Onyame hwɛ wo to. Saa 

kasabɛbuo wɔ Akan kasa mu, no kasa tia kwaseabuo. Deɛ nsɛnkyerɛnne yi rekyerɛ ne sɛ, ɛnsɛ 

sɛ, yɛsisi mmɔborɔfoɔ, ɛfiri sɛ obiara anhunu yɛn nneyɛeɛ no mpo a, Onyankopɔn ahunu na 

berɛ a ɛsɛ mu no ɔde ho akatua bɛma yɛn.  

Ahenfo de saa akyeampoma  yi kɔ adwaberɛ mu, berɛ a ɔhene foforɔ bi nam ɔkwan foforɔ bi 

so resisi no, na ɔno deɛ ɔde ne nsɛm nyinaa ama Onyankopɔn.  

Ɛbinom nso de saa nsɛnkyerɛnne yi di dwuma de kyerɛ sɛ wɔn deɛ, wɔn botaeɛ ne sɛ wɔnsisi 

wɔn yɔnko biara da.  

 

Deɛ ɛdi kan no, yɛ akutiabɔ ɛnna deɛ ɛdi akyire no ɛyɛ suban pa a ɛboa ɔman kyekyere. 

Akyeampoma  yi so nsɛnkyerɛnne no yɛ afotusɛm de ma ɔman mma nyinaa sɛdeɛ ɛbɛyɛ a 

wɔrentiatia mmɔborɔfoɔ fahodie so, ɛfiri sɛ saa nneyɛeɛ no mma ɔman nkɔ so, na ɛsɛe 

amammuo. 

 

4.2.15 Sankɔfa 

Nsɛnkyerɛnne yi da anomaa bi a ɔsi hɔ na wadane n’ani ahwɛ n’akyi. Anomaa no ano adane 

firi n’anim abɛdi n’akyi a asi n’atabu so. 

  Mfonini 20 

 

Yei yɛ Akanfoɔ nsɛnkyerɛnne a ɛnyɛ akyeampoma  so nko ara na yɛhunu bi. Sankɔfa yɛ 

kɔkɔbɔ nsɛm a nsɛnkyerɛnne no rebɔ Akanfoɔ kɔkɔ wɔ nnepa a ɛwɔ Akan amammerɛ ne 

amanneɛ mu no ho. Sɛ ɔmanhene bi de sankɔfa yɛ n’akyeampoma  nsɛnkyerɛnne a, na 

ɔrehwehwɛ akyerɛ sɛ n’ani ku Akanfoɔ amammerɛ ne wɔn amanneɛ nyniaa ho. Yɛnim sɛ 

wobu wo suman sumanwa a, ɛtia wo. Enti saa ɔhene no hwɛ sɛ ɔntoto amammerɛ ne amanneɛ 

biara ase. Mpɛn pii no, afahyɛ ase na ɔtaa de saa akyeampoma  yi korɔ. Yɛnim sɛ wɔrehyɛ fa 

a, amammerɛ ne amanneɛ pii na wɔda no adi. Wɔyɛ yei sɛdeɛ ɛbɛyɛ a, dɔm a atwa ahyia hɔ 

no nyinaa bɛhunu hia a ɛhia sɛ wɔbɛbɔ wɔn amammerɛ ne amanneɛ ahodoɔ no ho ban.  

 

Ɛnnɛ suatra ne ahᴐhosom nti ɔmanfoɔ dodoɔ no ara fa wɔn amammerɛ no fa bi sɛ 

abosomsom, enti saa nsɛnkyerɛnne na ɛkanyan ɔmanfoɔ ma wɔtu ananmɔn pa wɔ Akanfoɔ 

amammerɛ ho. Bio, ɛkyerɛ sɛ ɛnyɛ tete nneɛma no nyinaa na ɛnyɛ. Ɛyɛ afotuo de ma ɔman no 

nyinaa ɛfiri sɛ mpanin se amammerɛ wɔnto ntwene.  

 

Saa nsɛnkyerɛnne yi, sɛdeɛ madi kan aka no, ɛbinom wɔ ntoma ne adinkra ahodoɔ mu. Ne 

nyinaa nso afotuo korɔ no ara na ɛretu yɛn. ɛnnɛ yɛn ayieyɛ asesa, yɛn agorɔ ahodoɔ nyinaa 

agu, abadintoɔ asesa, bragorɔ nni hɔ bio, kunayɛ atwam, ne pii a ɛkeka ho. Yeinom nti na saa 

nsɛnkyerɛnne yi wɔ hɔ, sɛ ɛretwe ɔmanfoɔ adwene aba Akanfoɔ nnepa no so.  

 

4.2.16 Nyɛ deɛ ɔbɔfoɔ hu wɔ wuram nyinaa na ɔka 

Nsɛnkyerɛnne yi da onipa bi a, ɔda hɔ kagyaa te sɛ deɛ wawu na aboa kokuroo bi gyina ne so. 

Aboa no de ne nsa mmienu asisi ɔbɔmmɔfoɔ no so. Afei yɛhunu sɛ etuo bi hyɛ aboa no anom.  

 

                           Mfonini 21 

Akyeampoma  nsɛnkyerɛnne yi rekyerɛ sɛ, yɛnsusu nka yɛn nsɛm nkyerɛ nnipa. Ɛkyerɛ sɛ 

ɛnyɛ biribiara a yɛbɛhunu no na ɛsɛ sɛ yɛka. Abɔmmɔfoɔ hunu nneɛma pii wɔ wɔn adwumayɛ 

mu nanso wɔba fie a ɛnyɛ ne nyinaa na ɔka. Nti Akanfoɔ bu bɛ bi sɛ “Deɛ ɔbɔmmɔfoɔ hunu 

wɔ wura mu nyinaa na  ɔka a, anka wobɛhunu sɛ ɔbrɛ pa ara.  

 

Sɛ ɔhene bi de saa akyeampoma  nsɛnkyerɛnne yi kɔ adwabɔ bi ase a, na ɔretu ne manfoɔ fo 

wɔ nsɛm a wɔka ho. Ɛno akyi nsɛm bebree na ɛkɔ so wɔ n’ahennie no mu, wahunu nanso 

wayɛ dinn a ɔrehwehwɛ nsakyeraeɛ afiri ne manfoɔ nkyɛn. 

 

4.5.7 Tumi te sɛ kosua 

Nsɛnkyerɛnne yi da nsa bi a yɛama so mu. Nsa no mu kokuroboti ne akyerɛkyerɛkwan no 

kura biribi a ɛte sɛ kosua mu. 

 

 

 

 

 

 

 

 

 

  Mfonini 22 

Saa akyeampoma  yi nsɛnkyerɛnne yɛ nsa a ɛkura kosua mu. Yɛnim sɛ kosua yɛ abobɔdeɛ a 

sɛ obi kura mu a, ɛsɛ sɛ ɔyɛ ahwɛyie, ɛfiri sɛ ɛfiri wo nsam hwe fam a, asɛe na ɛtumi nso de 

animguaseɛ ba. Deɛ ɛdi kan no kyerɛ sɛ, sɛ ɔdom dom hyira wo na sɛ biribi a ɛsom bo ba wo 

nsam a ɛsɛ sɛ wohwɛ so yie.  

 

Sɛdeɛ kosua som bo ma nsa yi no, saa ara na ɔman no som bo ma ɔhene no. Enti 

nsɛnkyerɛnne no kyerɛ sɛ ɔhene no kura ne man no te sɛ kosua. Ɔhwɛ ne man no yie sɛdeɛ 

ɛbɛyɛ a ɛmfiri ne nsa. Ɔfa bi nso ɛtumi kyerɛ ɔhene no tumi a ɔwɔ wɔ ɔman no so. Yei kyerɛ 

sɛ ɔmanfoɔ mmrɛ wɔn ho ase nhyɛ ne tumi ase, ɛfiri sɛ ɔgyae ɔman no mu a ɛbɛsɛe.  

 

4.2.17 Tumidie ne kɛseyɛ 

Nsɛnkyerɛnne yi da aboa kɛseɛ bi adi. Saa aboa yi asɔre agyina ne nan no so. Aboa no 

akonkon a n’akyi ne n’asrɛ mu nyinaa ayeyere. 

  Mfonini 22 

 

Akyeampoma  nsɛnkyerɛnneɛ yi rekyerɛ ɔhene bi tumi ne n’aniɛden. Wura mu mmoadoma 

nyinaa mu no, saa aboa yi wɔ ahoᴐden sene wɔn nyinaa. Enti sɛ ɔhene bi akyeampoma  

nsɛnkyerɛnne ni a, na ɛsɛ sɛ ahemfo a moatwa ne ho ahyia nyinaa yɛ ahwɛyie ɛfiri sɛ ɔwɔ 

tumi kɛseɛ pa ara.  

Saa ɔhene yi kasa a, ahemfo a aka nyinaa ka wɔn ano tom, ɛnam ne tumi nti. Tete no na ɔnya 

nsaase kwa. Ɔnam ako so hwimm ahemfo ahodoɔ pii nsaase. Sɛ saa ɔhene de akyeampoma  a 

ne nsɛnkyerɛnne nie kɔ dwaberɛm a, na ɔreda ne tumi, aniɛden ne ne kɛseyɛ adi. 

4.2.18.   Ɔtete atire 

Saa nsɛnkyerɛnne yi da nnipa ahodoɔ nnan a wɔte pampim bi so na wɔn nyinaa kurakura 

nneɛma bi mu. Wɔn apampam na botan bi si a onipa te so. Saa nnipa no kura nkataboɔ ne 

akuma a ɛkyerɛ sɛ ɔyɛ ɔkofoɔ kɛseɛ. Onipa no anim na nnipa tire ahodoɔ gugu na onipa bi 

nso akoto akuma no ase a ɛkyerɛ sɛ akuma no bɛte ne ti.  

 

Mfonini 23 

Nsɛnkyerɛnne yi, sɛ yɛba Akuapem a Adumhene anaa Baamuhene na ᴐtumi kura. Adum wɔ 

Kumase ɛhɔ na Osei Tutu I ne bammɔfoɔ no wɔ. Wɔyɛ Akwamufoɔ mmarima a Ɔkɔmfo 

Anokye de wɔn maa Osei Tutu I. Na wɔn atenaeɛ ne Adum a na Odum bebree wɔ hɔ. Wei nti 

na Akanfo frɛ wɔn Adumfoɔ a wɔbɔ ahemfo ho ban. Adumfoɔ tumi kura na Baamuhene nso 

tumi kura wɔ Akuapem ha. Wɔyɛ de kasa kyerɛ nnebɔneyɛfoɔ sɛ wɔnhwɛ wɔn ho yie na 

wɔbɛtumi akye wɔn ate wɔn ti.  

 4.2.19 Ɔsono a ɔdii mmɛ 

Nsɛnkyerɛnne yi ma yɛhunu ɔsono bi a ɔgyina dua kokuroo bi ase. Dua no ne ɔsono no 

nyinaa si ahene akonnwa bi so. Dua a ɛbata ɔsono no yɛ nnua mmiɛnsa a ne nyinaa aka abɔ 

ho. 

 

    Mfonini 24 

Abakɔsɛm  a ɛtaa saa nsɛnkyerɛnne yi akyi no da no adi sɛ, ɔsono nnuane no bi ne mmɛ. 

Ɛnam ɔsono so na abɛtwa baeɛ. Sɛ abɛ no bere a ɔsono no tumi yiyi we, Abakɔsɛm kyerɛ sɛ 

ɔwe abɛ no nhabama a ɛyɛ mmerɛnkɛnsono, wᴐkyerɛ a ᴐtumi we ne nyinaa ma no kɔto nsu bi 

na sɛ ɔnom a na wabɔ dam. Yei nti Akanfoɔ hwehwɛɛ sɛnti a ɔnom a na wabɔ dam. Ɛno na 

ɛmaa wɔtwaa abɛ no guu fam na ɛde abɛtwa baeɛ. Kuro bi te sɛ Akropong de ayɛ 

nsɛnkyerɛnne de kyerɛ wɔn tumi  

 

4.3 Akuapem Mmusua Ahodoɔ ne wɔn Akyeampoma  so nsɛnkyerɛnne ne nkuro 

ahodoɔ a wɔhunu no wɔ so.  

Abusua  Nsɛnkyerɛnne/Ahyɛnsodeɛ  Akuapim Nkuro  

Aduana  Kraman a ogya hyɛ n’ano  Mamfe, Larteh, Mampong, 

Tutu, Aburi, Adukrom  

Asona  Kwaakwaadabi  Akropong, Aburi 

Amanokrom  

Bretuo  Ɔsebɔ  Akropong, Aburi, 

Mampong  

Asekyiri   Ɔpɛtɛ  Aburi, Ahwerease Larteh, 

Mamfe, Akropong  

Ɛkoɔna  Ɛkoɔ  Akropong, Mamfe 

Amanokrom, Aburi  

Agona  Ako  Aburi, Mampong Abotakyi, 

Akropong  

Asene  Ampann  Akropong, Mamfe, 

Ahwerease, Amanokrom  

Ɔyokoɔ  Akorɔma  Akropong, Mamfe, 

Mampong, Aburi, 

Ahwereɛse, Tutu.  

 

Sɛ yɛhwɛ ɛpono a ɛwɔ soro ha yi a, yɛhunu Akuapem nkuro ahodoɔ mmusuakuo ne wɔn 

nsɛkyerɛnneɛ anaa ahyɛsodeɛ ahodoɔ a mmusuakuo no de di dwuma.  

Nkuro bi te sɛ Mamfe, Latɛ, Mampong, Tutu, Aburi ne Adukrom mufoᴐ no nyinaa yɛ 

Aduanafoɔ a wɔn nsɛnkyerɛnne ne Ɔkraman a ogya hyɛ n’ano. Nti wɔn akyeampoma  so, 

mpɛn pii no yɛhunu saa nsɛnkyerɛnne yi.  

 

Akuapem nkuro bi te sɛ Akropong, Amanokrom ne Aburi nso wɔ abusua kuo a ɛyɛ Asona wɔ 

hɔ. Ɛno nti sɛ saa abusua yi firi nkuro yi bi so ba adwabɔ ase a, wɔtaa de akyeampoma  a 

kwaakwaadebi si so ba.  

 

Bio, sɛ yɛfa abusua bi te sɛ Biretuo a wɔn nso wɔn ahyɛnsodeɛ ne Ɔsebɔ. Akuapeman mu no 

nkuro bi te sɛ Aburi, Mampng ne Akoropong nyinaa wɔ saa abusua yi bi. Sɛ nnipa bi ba 

Akuapem adwabɔ bi ase na wɔn akyeampoma  no so nsɛnkyerɛnne yɛ Ɔsebɔ a mpɛn pii no na 

wɔyɛ Biretufoɔ.  

 

Nkuro bi te sɛ Aburi, Ahwerɛase Larteh, Mamfe ne Akropong nso yɛ aman bi a wɔyɛ 

Asakyirefoɔ a wɔn ahyɛnsodeɛ yɛ Ɔpete. Enti wɔn akyeampoma  so no Ɔpete na ɔsi so.  

Yɛhunu Ɛkoɔna abusua nso wɔ mmeaeɛ bi te sɛ Akropong, Mamfe, Amanokrom ne Aburi a 

wɔn akyeampoma  so nsɛnkyerɛnne yɛ aboa Ɛkoɔ.  

 

Agonafoɔ a wɔwᴐ Okuapeman mu no pii no ara wɔ nkuro bi te sɛ Aburi, Mampong Abotakyi 

ne Akropong. Sɛ wɔkɔ adwabɔ ase a, wɔn Akyeampoma  a Ako si soᴐ na wᴐde kᴐ. Asene nso 

yɛ Abusuakuo no mu baako wɔ Akuapem. Yɛhunu wɔn nkuro bi te sɛ Akropong, Mamfe, 

Ahwerase ne Amanokrom. Wɔn akyeampoma  so no aboa Apann na ɛwɔ so.  

Abusua a ɛtwa toɔ ne Ɔyɔkoɔ a Akorɔma na ɛyɛ wɔn akyeampoma  so nsɛnkyerɛnne. Yɛhunu 

saafoɔ yi wɔ Akuapem nkuro bi te sɛ Akropong, Mamfe, Mampong, Aburi, Ahwerase ne 

Tutu.   

 

4.4 Ɔkwan a yɛbɛfa so abɔ Akyeampoma ahodoɔ ho ban 

Akyeampoma  ne nsɛnkyerɛnne a ɛkasa ho bammɔ deɛ ɛgyina yɛn nyinaa so. Ɛsɛ sɛ Ghana 

mmarakunini no ka biribi fa yɛn amammerɛ ne amanneɛ ho sɛdeɛ ɛbɛyɛ a ɔmanfoɔ ntoto no 

ase. Deɛ yɛhunu ne sɛ, mmarakunini no amua n’ano wɔ amammerɛ ne amanneɛ ho nti ama 

ɔmanfoɔ mfa obuo a ɛsɛ sɛ wɔde ma no mma. Nanso ansa na Aborᴐfo reba no, na yɛn 

nhyehyɛeɛ nyinaa kɔ so waano waano. Amamfoɔ werɛ afiri sɛ, ‘Woma wo werɛ fi wo 

kuromhene abɛn a woyera wɔ adwabɔ ase’. Ka bi-ma-me nka-bi amammuo bu yɛn 

amammerɛ no mu bi abomfiaa dodo.  

 

Ɔkwan foforɔ a yɛbɛtumi abɔ ho ban ne sɛ, yɛbɛnya saa Akyeampoma  yi bebree na yɛde bi 

asie adekora dan mu, sɛdeɛ ɛbɛyɛ a nkyirimma nso bɛhunu bo a ɛsom. Ɛsɛ sɛ kakra a yɛwɔ 

nso ɔmanfoɔ hwɛ so yie na atumi akyɛre ama yɛn.  

 

Mesusu sɛ adeɛ a banbɔ papa nni ho no nsom bo. Nanso sɛ yɛhwɛ deɛ yɛabobɔ so wɔ soro ha 

yi a, akyeampoma  som bo pa ara wɔ Akanfoɔ asetena mu. Enti yɛn adesuasɛm mu, mekyerɛ 

yɛn sukuu ahodoɔ mu aban nhyɛ amammerɛ adesua no mu kena sɛdeɛ ɛbɛyɛ a ɛbɛnya 

nnyinasoɔ pa wɔ Akanfoɔ asetena mu. Ɛsɛ sɛ yɛn suapɔn ahodoɔ a wɔsua yɛn kasa ne yɛn 

amammerɛ ahodoɔ (Faculty of Languages,Winneba)  no nso pɛ adekoradan na wɔde saa 

akyeampoma  yi bi asie mu sɛdeɛ ɛbɛyɛ a asuafoɔ a wɔregye nteteeɛ no bɛhunu bo a ɛsom. 

Suatra nti Akanfoɔ binom mpo hunu saa akyeampoma  ahodoɔ yi sɛ abosonsom. Saa nneyɛeɛ 

yi nti wɔbu saa nneɛma no abomfiaa. Sɛ yɛbɛtumi abɔ ho ban yie a, gye sɛ yɛyi saa suban no 

nyinaa akwa, anaasɛ yɛgyae saa suban no nyinaa.  

 

Ahonhonsom nti ɛnnɛ Akanfoɔ dodoɔ no ara nkɔ ɔman adwabɔ ase, wɔkyerɛ sɛ ɛne wɔn 

Nyamesom bɔ abira. Nanso wo nsa akyi bɛyɛ wo dɛ a, ɛnte sɛ wo nsa yam. Sɛ wɔba adwabɔ 

ase, na wɔrehunu mfasoɔ a ɛwɔ so a, ɛnna wɔbɛtumi aboa ama yɛn nyinaa abɔ ho ban. Deɛ 

yɛhunu baako nso ne sɛ, ahemfo no mu dodoɔ no ara de wɔn ho akɔwura ahɔhosom mu ama 

wɔagyae afahyɛ ahodoɔ a wɔdi, wɔ wɔn kuro ahodoɔ mu. Ɛno nti na mese banbɔ no deɛ 

ɛgyina yɛn nyinaa so.  

ƆFA A ƐTƆSO NUM 

AWIEEƐ: MMOANO NE ADWENKYERƐ 

5.0 Nnianimu 

Saa ɔfa yi bɔ me nhwehwɛmu no tɔfa ɛsan nso kyerɛ nneɛma bi a ahemfo, akyeame, 

akyerɛkyerɛfoɔ, abusua mpanimfoɔ, ɔmanpanin ne ne manfoɔ bɛtumi ayɛ de aboa ama yɛn 

adesua wɔ akyeampoma ho, a ɛyɛ Akanfoɔ amammerɛ ne amanneɛ no fa bi no nso bɛtu mpɔn 

wɔ Akanman mu, ne titire Okuapeman mu. Mfonin, nkɔmmɔtwetwee ne ahwɛeɛ a ɛwɔ soro 

ha yi buee nneɛma pii ani so faa Akanfoɔ ahemfo akyeampoma ho kyerɛɛ me a, ɛsɛ sɛ ɔman 

yi sɔre waka twa n’ani hwɛ yɛn amammerɛ no bio. Mpanin se “Sankɔfa yɛnnkyiri”.  

 

5.1 Tɔfabɔ 

Ɔfa yi na mɛda dwumadie yi nyinaa tɔfabɔ adi. Mɛda tɔfabɔ a ɛfa dwuma yi mu firi ɔfa a ɛdi 

kan bɛsi ɔfa a ɛtɔ so num a ɛtwa toɔ no. 

 

5.1.1 Nhwehwɛmu kwan tɔfabɔ 

Nhwehwɛmu yi maa mehunu sɛ ɛnyɛ anobaabae nko ara ne kwan a Akanfoɔ de kasa anaa de 

da wɔn tirimpɔ adi na mmom wɔnam wɔn nsɛnkyerɛnne ahodoɔ so tumi da wᴐn adwene adi 

fa biribi ho. Wɔn nsɛnkyerɛnne ahodoɔ a wɔde kasa no bi ne asa mu nsɛnkyerɛnne, wɔn 

ntomafura mu, adidie mu, nwuram nsɛnkyerɛnne na afei nnoɔma a ɛwɔ ahemfie a ebi ne 

akyeampoma so nsɛmkyerɛnne. Deɛ ɛdaa adi wɔ nhwehwɛmu yi mu ne sɛ Akuapemfoɔ nam 

akwan hodoɔ so de nsɛnkyerɛnne di dwuma pii. Yɛde nsɛnkyerɛnne di dwuma wɔ: 

 Ayiyᴐ berɛ mu 

 Afahyɛ 

 Awareɛ 

 Ahensie 

 Ahentuo 

 Abusua nhyiamu 

 Adwabɔ titire biara ase 

Mesan hunuu sɛ saa akyeampoma so nsɛnkyerɛnne yi kasa pii wɔ abɛbuo mu na ɛtu ɔmanfoɔ 

no fo nso.  

- Ɛhyɛ amanfoɔ sɛ wɔnyɛ ahwɛyie  

- Wɔnnya ntoboase  

- Eyi nkabom kyerɛ 

- Ɛkyerɛ tumi ne ahoᴐden  

- Ɛkyerɛ wɔn sɛ wɔmfa nnidie mma deɛ ɛsɛ no.  

- Ɛboa amammuo 

- Ɛhyɛ Akanfoɔ amammerɛ no mu kena 

- Ɛmma yɛhu Akanfoɔ abakɔsɛm 

- Ɛma yɛte afotuo a nsɛnkyerɛnne de ma ase, ne pii a ɛkeka ho. 

- Ɛkyerɛ ahobrɛase 

- Ɛkyerɛ tumidie 

- Ɛkyerɛ nidie 

Mehunuu sɛ suatra ne ahɔhosɛm nti nnɛ Akanfoɔ mfa wɔn akyeampoma no nni dwuma sɛdeɛ 

ɛsɛ ama nkyirimma asua biribi afiri nsɛnkyerɛnne ahodoɔ no mu de abɔ bra. Ne nyinaa mu 

no, nhwehwɛmu yi maa mehunuu sɛ ɛsɛ sɛ yɛbɔ saa nsɛnkyerɛnne yi ho ban ma nkyirimma 

nya mu asuadeɛ ne mfasoɔ. Ɛno na ɛda adi sɛ ɛyɛ ɔman mu no nyinaa asɛdeɛ sɛ yɛbɛkora yɛn 

akyeampoma no yie na yɛbɛdi no ni. Kwan a yɛbɛfa so abɔ ho ban ne: 

 Yɛbɛkora no yie 

 Yɛde akyeampoma ho adesua bɛka nwomasua ho adesua bɛka nwomasua ho 

 Yɛbɛma ɔmanfoɔ nkyerɛkyerɛ afa yɛn akyeampoma ho 

 Yɛbɛyi akyeampoma ahodoɔ no afiri ahɔhosom mu 

 

5.2 Nsusuiɛ ne Adwenekyerɛ  

Mpanin se “Sankɔfa nyɛ mmusuo” na sɛ “Wo werɛ fi na wosan kɔfa a, yɛnkyi”. Deɛ ɛdi kan, 

ɛsɛ sɛ ahemfo ne ɔmanfoɔ ma wɔn ani ku akyeampona ahodoɔ a yɛwɔ no ho. Ɛsɛ sɛ ɔmanfoɔ 

te aseɛ sɛ akyeampoma ne ne nsɛnkyerɛnne ahodoɔ no fra Akanfoɔ amammerɛ ne wɔn 

amanneɛ mu enti ɛnsɛ sɛ yɛtoto n’ase.  

 

Bio, ɛsɛ sɛ yɛn mmara kunini a yɛde bu ɔman yi kasa fa akyeampoma ne ɛho nsɛnkyerɛnne 

ho. Sɛdeɛ ɛbɛyɛ a amanfoɔ de ɛbuo a ɛfata bɛma saa nsɛnkyerɛnne nwanwasoɔ yi. Mesusu sɛ 

anka yɛhunu akyeampoma wɔ adwabɔ ase a, ɔmanfoɔ nyinaa nsɔre mfa anidie a ɛfata mma 

yɛn akyeampoma ahodoɔ yi sɛdeɛ wɔde ma Ghanaman frankaa kunin ne ɔman akofena 

nwanwasoɔ no a ɔmanpanin de suae di nseɛ no. 

 

Mesusu bio sɛ, afahyɛ ho hia ma Akanfoɔ ɛno nti ahemfo a wɔnni afahyɛ nsan nkɔfa wɔn 

nananom fa a na wɔhyɛ no tete no, ɛfiri sɛ afahyɛ ase na saa akyeampoma nsɛnkyerɛnne 

ahodoɔ yi da ne ho adi sɛdeɛ ɛbɛboa ama nkyirimma nso ahunu saa nneɛma yi na wɔsua ho 

abakɔsɛm. Bio, yɛnhwɛ sɛ yɛn nsɛnkyerɛnne ahodoɔ yi, yɛde bɛkɔ ayie ase ne mpo sɛ ahemfo 

rekɔ asɔre ne beaeɛ a ɛyɛ adwabɔ ase.  

Mesusu sɛ ɔman yi nwomasua asoɛeɛ bɛhwɛ de saa nsɛnkyerɛnne a ɛkasa yi awura wɔn 

adesua mu na wɔama akyerɛkyerɛfoɔ a wɔnim na wɔte amammerɛ ase akyerɛkyerɛ asuafoɔ 

sɛdeɛ ɛbɛyɛ a nkyirimma bɛnya mu suahunu. Nwomasua asoeɛ bɛtumi atu wɔn ho asi hɔ abɔ 

atwerɛfoɔ pii aba so ama akanyan wɔn anaasɛ ahyɛ wɔn nkuran ama wɔatwerɛ nwoma pii afa 

akyeampoma ne ne mfonini ho de apia akyerɛkyerɛfoɔ nimdeɛ.  

Megye di sɛ, berɛ ano berɛ ano, no asuafoɔ bɛkɔ nsrahwɛ wɔ amammerɛ fie anaasɛ ahemfie 

de wɔn ani akɔhwɛ saa nsɛnkyerɛnne yi, abisabisa ɛho nsɛm de apia wɔn nimdeɛ.  

Mesusu sɛ akyeame a wɔde akyeampoma redi dwuma no mma wɔn ho kwan sɛ obi redi 

dwuma bi afa akyeampoma no ho a, wɔmfa nsɛntitire a ɛbɛboa ama saa dwumadie no adi mu 

no mma ɛfiri sɛ baako wɛre aduro a ɛgu.  

 

5.3 Adwuma no daakye  

Ɛwɔ mu, mabɔ mmɔden ayɛ nhwehwɛmu a ɛfa akyeampoma ne ne mfonin ho deɛ, nanso ɛsɛ 

sɛ daakye meyɛ nhwehwɛmu fa akyeampoma ahodoɔ a ɛfa Akan mmusuakuo no ho.  

Asuafoɔ a wɔwɔ asuapɔn yi mu no nyere wɔn ho nyɛ nhwehwɛmu mfa akyeampoma 

nsɛnkyerɛnne ho na ama wɔn ho aba mfasoɔ ama yɛn kuro, suapɔn yi ne Ghana nyinaa.  

Obiara a ɔbɛhia mmoa wɔ akyeampoma nsɛnkyerɛnne ne ne mfonin dwumadie ho daakye no, 

mama me ho kwan sɛ mmoa biara a mɛtumi no mede bɛboa no ama nnepa a ɛte sɛ 

akyeampoma nsɛnkyerɛnne a ɛnam suatra ne soantie nti asie ne ho wɔ amammerɛ ne 

amanneɛ mu no apue ama adasamma ayɛ no atuu.    

NKEKAHO 

AKUAPEM AHEMFO AKYEAMPOMA NO BI HO MFONINI 

